
        
            
                
            
        

    
	МАРТИН АНДЕРСЕН НЕКСЕ

	 

	ХҮНИЙ БЯЦХАН ҮР – ДИТТЕ - 3

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


ТЭРГҮҮН ДЭВТЭР

	
АРИУТГАЛ

	
I : ХҮНИЙ ХҮМҮҮС ДУНД

	— Чи ямар хүний хүмүүс дээр очиж байгаа юм биш дээ. Гэрийн эзэгтэй нь манай Манн угсаат хүн, түүний өвөг, эцэг хоёр нь Сэрений бараг холын хамаатан хүн байсан гэдэг. Холын ч холын л хамаатан. Гэлээ гэхдээ чи нэг их мэдэгдэх гэж хичээгээд яах вэ. Өөрсдөө урьтаж санавал ч өөр хэрэг. Баячуудтай хамаатай болох гэж зүтгэх эвгүй хэрэг! гэж Ларс Петер, Диттег сэнхрүүлэн зөвлөнө.

	Яриагүй их холын төрөл саднууд байв. Ларс Петер үүнийг зөвхөн тайтгаруулахын тулд, сайн сайхныг хүсэн хэлжээ. Хамаатан садан гэгч ямар болохыг тэрээр сайн мэдэх бөлгөө. Дитте ч бас энэ талаар хувиа хүнд өгөхгүй!

	Гэлээ ч гэсэн аян замын хамгийн сүүлчийн хэсгийг нь эцгийн үг зөөлрүүлэн тайвшруулжээ. Гав ганцаараа ажил хийхээ салж явна гэдэг тун хэцүү хэрэг билээ. Тэндхийн юм бүхэн нь хүнийх, шинэ сонин гэж бодохоос зүрх нь өвдөх шиг... Яаж ажиллана даа? Тэндхийн хүмүүс түүнийг хэрхэн хүлээж авах бол?.. Аягүй бол хашаандаа том нохойтой байх даа... Очиход нь хашаанд оруулахгүй боргоох болов уу? Тэгээд хүн гарч иртэл зам дээр зогсож хүлээх байх даа. Тэгээд дэндүү оройтож ирсэн гэж бас загнуулах болно!.. За яах вэ, хашаанд нь шууд ороод очъё гэж бодъё, тэгээд яах вэ? Аль хаалгаар нь орох вэ? Арын хаалгаар нь орох уу, гол хаалгаар нь уу? Юу гэж хэлэх вэ? «Би танай шинэ ажилчин?» Үгүй эхлээд мэндлэх хэрэгтэй, тэгэхгүй бол түүнийг тэнэг хэмээн, төрсөн гэрийнхээ нэрийг бузарлах болно.

	Нэг үгээр хэлэхэд Диттед тун хэцүү байсан тул эцгийн тайвшруулсан үг сэтгэлийг нь баахан засжээ. Хэрэв чи эзэгтэйн холын боловч хамаатан юм бол шал өөрөөр эргэж, чи харин зочин мэт болох нь ээ. Шууд зоригтой хөдлөх болно. Шинэ эзэгтэй нь: «За тэр, Дитте! Манай хамаатан ирлээ!» гэж хэлсэн ч гайхах юмгүй байлаа.

	Үнэн хэрэг дээрээ байдал өөрөөр эргэв. Дитте бяцхан боодолтой юмаа бариад гал тогооны өрөөнд ортол түүнийг ганц ч үг хэлүүлсэнгүй, Довцгийн Гацааны эзэгтэй Карен угтан үл тоомсорлох харцаараа номхотгож:

	— Үгүй энэ чинь яргачны том охин нь энэ юм уу? Гэрчилгээ авсан гэж итгэмээргүй жижигхэн амьтан байна даа. Ажил хийж чадах юм уу! гэж бувтнан үглэжээ.

	Хамаатан садны тухай эзэгтэй ганц ч үг дуугарсангүйд Дитте ч гайхсангүй. Байдал ийм болсонд Дитте огт эмээсэнгүй. Магадгүй ядуу улс их олон болохоор түүнийг хамаатан садан гэгчийг эд нар мэдэхгүй ч байж болох юм. Тэр болгоныг яаж тогтоох бил ээ? Бас тэгээд Дитте бутанцар болохоор бүр ч тоонд оруулахгүй нь аргагүй.

	Холын боловч төрлийн хэлхээ үнэхээр байжээ. Хадан хясааны Гацааны эзний хөвгүүдийн нэг нь гэр зуурын амьдралаас төвөгшөөж далайн зах бараадсаар энд суурьшсан ажээ. Энэ нь бүр эрт үед Манн овогтон далайн эрэг дагаж байсан цагт билээ. Ер нь Довцгийн Гацааны байдал тариа ногоотой уялдах нөхцөлгүй нүцгэн газар байрлажээ. Энэхүү Гацаа эгц эргийн нугачаа бараадан эх газрын судлаас нуугдах гэсэн мэт байршжээ. Иймээс эргийн зүгээс гацааг олж харалтгүй байв. Харин далайн зүгээс бол сайн харагддаг байлаа. Гацаа нь гурван зүгээс том хана хүрээлж нөгөө талд нь эрэг харагдах бөгөөд түүнээс цааш далайн зах цухуйж үзэгдэнэ. Урьд хэзээ нэг цагт гацааны энэ байрлалт ашигтай байсан байж болох юм. Харин одоо ач холбогдлоо алджээ. Байшингийн нэгтээ цонхоор гэрийн зарц ба мал ахуйгаа харах бөгөөд тэр зүгт нь далай цэлийх бөлгөө. Мөн хашааны хаалга ч тийнхүү байрласан ажгуу. Далайн тохойд завь үзэгдэн хаашаа юу гэж яваа нь үл мэдэгдэн талийж одно. Тэртээ далайд усан хөлөг харагдах боловч хэрэг зоригийг нь гацааныхан үл мэднэ. Хэрэв агаар сайхан бол тэртээд ямар нэгэн арал, эх газар харагдах боловч бас гацааныхан учрыг үл мэдэх бөгөөд мэдэхийг ч үл хүсэх ажээ. Тэдэнд сонирхож үзэх өөрийн өмч эдлэн буй ажээ.

	Дээр үес энэхүү гацааны байршил ямар нэгэн агуулгатай байжээ. Цонхоороо өөрийнхөө завь, тор сэлт ба хүний далбаат завийг харж болдог байв. Ганц ч ачаатай хөлөг энд зогсож гацааны эздэд тариа будаа нийлүүлж байсангүй. Харин хэн нэг нь гачигдан зогсох явдал байжээ. Тэр үед энд байгуулсан гурилын салхин тээрэм ашигтай байсан боловч одоо түүний эвдэрхий яс мод Довцгийн Гацааны эзний охорхон ухааныг гэрчлэх мэт хэрзийнэ. Зөвхөн мухар бодолтон л энд тээрэм байгуулах биз ээ! Хэн тэгж далайн зах хүртэл үр тариа тээж явах бил ээ дээ?

	— «Довцгийн Гацааны тээрэмд очиж нүдүүл, тэнд элс гурил хоёр хольж бутална!» гэж хүмүүс болж бүтэхгүй юмыг шоолон инээлдэх болжээ. Ийм яриа үүсэх шалтаг хийсэн хүн нь тийм ч тэнэг амьтан бус байлаа. Бага наснаасаа шөнийн харанхуйд ч хүртэл шуудай тариа үүрэн тээрэм рүү зөөсөөр нуруу бөгтөр болсон хүн байв. Хүмүүс түүнээс эмээх бөлгөө. Тэрээр далер мөнгө харамцан хадгалж үр ачдаа үлдээх ажээ. Тэрээр эдлэн газар худалдан авч боловсруулсан гол учир нь энэ их тариа хаанаас олж тээрэмддэг юм гэсэн бодлыг няцаах зорилготой байжээ.

	Гэвч далай гэгч итгэлтэй өглөг бус тул Довцгийн Гацааныхан яваандаа газар тариаланд гол анхаарлаа тавих болжээ.

	Одоогийн гацааны эзэд нь мах ясандаа хүртэл тариаланч удам бөгөөд тэд давлагаат далай алсад цэлийх усыг хараад уурлан, эгдүүцэх мэт болдог ажээ. Тэд далай руу буух нь тун ховор. Ажил хэргийн учир далайд очдог үе нь аль хэдийн өнгөрч, цэлийсэн далайг харж байгаагаар хязгаарладаг болжээ. Далай гэгч юу гэж ингэж цэлийн дэмий аахилна вэ? Түүн дээр юу ч ургахгүй, цэцэглэхгүй гагцхүү хүйтэн шуурга, мөндрөөс өөр юу ч үгүй гэж бодоцгооно. Ядаж тэд хашаагаа ч бүрэн бариагүй ажээ. Жинхэнэ энэ нутгийн хашаа бол дээвэртэй дөрвөн өнцөгтэй байдаг билээ. Энд хүмүүс төрөхөөс үхэх хүртлээ далайг ширтэн, хэзээ нэгэн цагт аюул нөмрөхийг хүлээх мэт тэвчин суудаг байв. Хэрэв хашаанаас ямар нэгэн юм өнхөрч унавал далай хүрч зогсохоос наашгүй байв. Тэгэхэд арга буюу бууж юмаа авч ирэхээс өөр үггүй байдаг билээ.

	Гацаанаа орших улс, өөрийн төрсөн, дотно хязгаараас удтал алслагдан, нүднийхээ өмнө аймшигт хүйтэн царайг харж суухын муу муухайг хүмүүст үлгэрлэх мэт байх ажээ. Далайн байдал тэдэнд шоронгийн хана мэт сэтгэгдэл төрүүлж, сэтгэл санааг нь урвуулан тогтворгүй ууртай ширүүн болгодог байв. Тэдний зарим нэг нь завхай зайдан явдалд орж, Довцгийн Гацааны тухай ярианы сэдэв болно. Энэ нь улс амьтнаас алслагдсан болохоор улам ч нөлөөлдөг байжээ.

	Тэднийг шинэ бүхнээс эмээдэг, өрнөнгүй сэтгэлгүй улс гэж бас болохгүй байв. Тэдний хэн нэг нь нударга зангидан ширээ цохиж, эрэг дагуу хана босгоно, эсвэл өөр газар нүүнэ гэж андгайлах ч удаа байжээ. Тэгээд хэлсэн үгээ хойш тавихгүйн тул морь тэрэг хөллөн хот орж барилгын мод сэлт авчрахаар яваад гар хоосон буцаж ирдэг байв. Хийх юмаа олж ядан сажилж байгаад гэнэт сэхээ авсан мэт сандрах нь тэдний мах цусны нь зан байлаа. Довцгийн гацааныхан гэрээсээ холдох тутам хөнжлөөсөө илүү хөл жийж явах дуртай улс!

	Өв хөрөнгөний талаар бүр ч доройхон байв. Эзэгтэй Карен урьд урьдаас урсаж ирсэн өв хөрөнгө залгамжлах нь бүү хэл, харин ч их хүүгээ нийслэлд байгаа багш бэлтгэх семинарт сургах гэж өр тавихад хүрчээ.

	Үеэс үед үргэлж дамжсан нэгэн онцгой өв нь олиггүй зан байлаа. Үүнийг хүн бүхэн өвлөх ажээ. Энэ айлын хаяа дагасан хүн бүхэн тэр занд нь уусдаг байв Харин энэ гацаанаас өөр газар өссөн үр хүүхэд нь овоо зантай болдог байжээ. Уур хилэнгийн уг сурвалж нь яг гэрт нь хуримтлагдсан мэт эндхийн улсын сэтгэлийг эзэмдэн зовоох ажээ. Тэд шинэ ахуйг сэдэх нь байтугай хуучнаа үрэн таран болгожээ. «Ямар ч байсан гацаагаа нүүлгэнэ. Тэгэхээр үүнтэй орооцолдож байх хэрэг байна уу?» гэж тэд ярьцгаах бөлгөө.

	Одоо бол гэрийн эзэн нь Карен Баккегор хэмээх даруу төлөв хүмүүсийг айлгах мануухай адил ширүүн захирангуй зантай бэлэвсэн эхнэр байлаа. Түүний баян тарган төрөл садан нь аль болох хөндий байхыг бодох ажээ. Карен Баккегорт мөнгө ч байсангүй ойр хавийнхандаа нэр төр ч байсангүй. Тэрээр өөрөөсөө доорд хүнийг үл тоомсорлон хяхах, өшөө хонзон авахдаа чадамгай ажээ.

	Гэвч, Карен Баккегорыг бас их бардам гэж болохгүй бөгөөд тэр эхнэр морины наймаачин, элдэв худалдаачинтай холбоо сүлбээ тогтоож, бас хөлсний ажилчдын эхнэр хүүхдийн төрсөн өдрийн баярт эрээлэлгүй очиж аяга цай уухаас дургүйцдэггүй байлаа.

	Яргачин хочтой төрөл садан гэдгээ мэдэхгүй байж бүрэн болох Манн удмынхны садансаг байдал энэ бэлэвсэн эмд огт үгүй нь дэвэн дэлхийд тарж сарнисан үй олон садантай болоод тэр гэмээр! Гагцхүү хэнээс ашиг горилж болох, хэнээс өв хүлээж авах боломжтой байна тэр хүмүүстэй л садансаг байхыг хичээх ажээ.

	Хадан Хясааны Гацаа, Довцгийн гацаануудын хоорондын холбоо нэн холджээ. Хэдэн жил болж байгаад нэгнээ оршуулах үес ба хурим дээр хааяа уулзахаас бус өдөр бүхэн талх давс зөөлцөх нь үгүй болжээ. Хамаатан саднаас нь хэн үхсэн, хэн амьдыг мэдэхийн төдийд энэ хангалттай байлаа. Хамаг газар эдлэнг ь далай залгиж хадан хясааны Гацаа, Ганц овоохой болох үес тэр зүгээс өв хөрөнгө горьдох явдалгүй болсон нь тэртэй тэргүй суларч байсан төрлийн хэлхээ бүр тасарчээ. Довцгийн Гацааны хэн ч гэсэн Хадан хясааныхныг хурим найртаа урих сэтгэлгүй болж оршуулгын үес ирэхэд нь тэсвэрлэн өнгөрөөдөг байв. Нэг үгээр хэлбэл Довцгийн Гацаа урьд гэрийн эзэн гаралтай тэр зүг харахыг ч больжээ.

	Харин Хадан Хясааныхан өөр байдалтай байв. Тэд алс тойруу замаар ч болов төрлийн хэлхээг барьж, хэдийгээр өөрсдөд нь хэцүү байсан нь Довцгийн Гацаа ч үргэлж анхааран байжээ. Сэрен, Марен хоёр Довцгийн Гацааныхантай төрлийн холбоотойг сайн мэддэг байв. Өөрсдийнхөө амьдралыг дэн дун дээсэн дөрөөн дээр байсан үед ч тэр энэхүү төрөл садны холбоогоор бахархдаг байсан нь тэдний нэгэн сул тал гэлтэй. Тэд өөрсдөдөө үл итгэн, хэзээнээс хувь заяагүй улс гэж хатуу итгэж байжээ.

	Ядууст зуу, заримдаа хэдэн зуун далерын өв хөрөнгө гэнэт авах явдал байдаг л байлаа. Эмгэн Марен үүнийг сайн мэдэх тул ач охин Диттед ихэд сонирхуулан ярьдаг байв. Ядуучууд, хүний хувь заяанд олзуурхаж сэтгэлээ хуурах зан буй ажээ.

	— Чи хэзээ ч өв хөрөнгө залгамжлахгүй. Чи минь хууль бус төрсөн бутанцар шүү дээ. Тэгэхээр бутанцар охин өв залгах ёсгүй байдаг гэж эмгэн ач охиндоо ярьдаг байв.

	— Тэгвэл тийм улс ямар ч хараал зүхэл залгамжлахгүй нь ээ? гэж Дитте толгойгоо шийдмэг сэгсрэн өгүүлнэ. 

	Тэрээр өөрийгөө тайвшруулж аль эрт сурсан байв.

	Гэвч энэ тухайд эмгэн төдий л шийдвэртэй үг хэлдэггүй байв.

	Дитте ч өв залгамжлахгүй, яаж амь зууна даа гэж төдий л гоморхдоггүй ажээ. Юмыг яаж мэдэх вэ, их баян хүний ч авгай болох юм болов уу, бүү мэд. Тэрээр эхлээд өөрийгөө ядуу хүн гэж хэлээд хайр дурлалын эрхээр түүнтэй суух ч юм уу. Тэр үед нь Дитте эхнэр болохыг зөвшөөрөх үес хуучин муу хувцсаа тайлж хаяад гоё цэвэрхэн болох болов уу? «Миний эцэг маш баян. Бид хоёрт элбэг хүрнэ. Гэхдээ чухам чи надад хайртай эсэхийг л би үзэх сэн» гэж тэр нь хэлэх ч юм бил үү, эсвэл хэн ч гээгээгүй хүүдийтэй их мөнгийг зам дээрээс олох ч юм бил үү?.. Тэгвэл цагдаад бүртгүүлэх учиргүй... Ер нь өв хөрөнгөгүй ч гэсэн баян болох аль олон боломжийг хэлж гүйцэх бил ээ! гэж бодно.

	Гэвч Довцгийн гацааныхан түүнтэй хамаатай эсэхээ мэдсэн ч мэдээгүй ч ер шинж тэмдэг мэдэгдсэнгүй, бяцхан зарцаа энэрэлгүй зарж гарав. Дитте ч үүнд нь гайхсангүй. Гагцхүү тун зүдэрсэн амьтан ч яргачин хочтын гэрт ирж «Бид хамаатан шүү» гэж хэлэх байсан биз ээ. Гэвч хамаатан хэмээх нэгэн сэтгэл нь хүнийг баярлуулж, садан төрлийнхнийхөө гаргасан жаргалын замаар алхаж байж болох юм гэж өег бодогдоно.

	Довцгийн Гацааныхан эхний үед Диттед онц эвгүй санагдсангүй энэхүү айлын тухай элдэв хов жив, худал үнэн яриа Диттегийн дургүйг хүргэсэнгүй харин ч сонирхох сэтгэлийн нь шижмийг хөнджээ. Шинэ замд орохдоо их итгэл хүлээх тул харин ч айдас хүрэх ажээ. Тэрээр шал дэмий газар ирж гэх үндэсгүй бөгөөд, эргэн тойрон сонин сайхан юмс олон мэт санагдана. Гэвч уйтгарт гүн харанхуй нь хүний хойноос мөрдөн хөөж, харанхуйг харж сургах ажээ.

	Өдөр бол олон сонин юм харж болох байв. Шаазгайн Үүрт байсан мэт дарсан махтай том торх байх нь урьдынхыг бодвол арай том бололтой. Хоол бүхний өмнө хэдэн мөнгө атган мухлаг руу гүйх шаардлагагүй байв. Энд бас хаана ч хамаагүй өндөглөх тахиа, тэвшээ хэдийний хов хоослоод өдөржин сүүлээ годгонуулан хамраа өргөн шиншлэх гахайн торой, харанхуйвтар хашаанд нь орж хуруугаа хөхүүлэхэд нүд нь хөх гэрэл мэт хачин гялалзах тугал байх ажээ. Энэ бүхэн Диттегийн сэтгэлийг сэргээж өрөвчхөн сэтгэл нь уяран хардаг байв. Хаалганд хадсан хадаасан дээр сүү шүүх даавуу хатааж байшингийн өнцөгт жанжуу гүйлсний зээтүү, малтуур, шургуулсан байна.

	Ер нь энэхүү гацаа арай том болохоос бус бүх талаар Шаазгайн Үүртэй адил мэт санагдана. Бас эдний Перс хэмээх муур нь хүртэл тэдний муу хөгшин мууртай яг адилхан байв. Өдөржин халуун чулуу дэрлэн хэвтэж, наранд биеэ ээх бөгөөд харин шөнө нь оготно, хулганаас өөр амьтан түүнийг олж хардаггүй байлаа. Тэрээр Шаазгайн үүрний хөгшин муурыг тун их санагдуулам ба мөн адил Диттед эрхлэн илүүлэх дуртай. Тэд бие биеэ аль хэдийнээс мэддэг юм шиг санагдана. Хэрэв Дитте нэгэн явдлыг санаагүй бол... Гэвч Дитте, загас цөлмөгч түүний «хулгайч» муурыг гуанзны эзэн шүүрэн барьж уутанд хийгээд эргийн хад руу хэд сайн ороолгоод далайд шидэхийг өөрийн нүдээр харсан билээ... Уутанд нь чулуу шиг хүнд юм байсан болохоор түдэлгүй живжээ. Тэгэхдээ тэдний муур л чулуун дэгдээ загасыг нь зөөж байсан гэх баримт байсангүй. Харин залуурч Якоб ойр хавьд ихэд эргэлддэг бөгөөд тэрээр тийм ч тэнэг амьтан биш билээ. Ямар ч гэсэн гуанзны эзэн арагтай загасаа эзэнгүй орхиж болохгүй байв. Гэвч хүүхдүүдийн нулимсыг хайхралгүй муурыг нь алах ял заажээ. Гэтэл одоо муур нь дахин амилсан мэт ажээ. Бас л загас ангуучлахдаа шунамгай амьтан юм. Өглөө бүхэн далайн зах дээр очиж том чулуун дээр үсэрч гаран, гүехэн усны загас харуулдана. Загас ойртон үзэгдэх үес хөлөө усанд дүрэн барьж гаргана. Уснаас айн чичрэх боловч загас барих хорхой нь хүрч байгаа муурыг харахад инээдэмтэй ажээ. Загас барих түүнээс өөр зам муурт байсангүй, учир нь тэр гацааныхан загасны мах бараг үл хэрэглэх бөгөөд урт цагаан хорхойтой болно гэж эмээх бөлгөө.

	
II : ГЭРЭЭ САНАВ

	Дитте өглөө бүхэн дөрвөн цагт түүний өрөөний зүг чиглэн чулуун довжоо тожигнуулж ойртох хөлийн дуугаар сэрэх ажээ. Энэ нь өдрийн өвгөн барлаг түүнийг сэрээхээр ирж яваа нь тэр байв. Үргэлж тамхи зажлан хараах өмхий амнаас нь Дитте зэвүүцэх бөгөөд, бас эхнэр хүүхдээ үзэж чаддаггүй гэж яриа бий тул улам эгдүүцнэ.

	Дитте төдхөн үсрэн босож хаалганы оньсыг биеэрээ даран:

	— Би боссоон! гэж хашхирдаг байв. Хэрэв босож амжаагүй бол өдрийн барлаг хаалганых нь дээд хэсгийг онгойлгон тамхинд шарласан шүдээ ярзайлгасаар Диттег ширтдэг байв.

	Түүнийг хаалганаас холдон явах чимээгээр Дитте оньсыг тавьж даашинзаа шүүрэн өмсөнө. Онгорхой хаалгаар алсыг ширтэн үсээ сүлжиж зогсоход түүний бяцхан зүрх өөрийн эрхгүй хүчтэй цохилох бөлгөө. Нэг салаа үсээ амандаа зууж нөгөөг нь сүлжиж байхдаа түмэн өнгөөр туяаран гялалзах далайг харж зогсоно. Өглөө эртийн онцгой үнэр, ариун тунгалаг гэрэл гэгээ түүнийг нэвтлэх мэт санагдана. Дитте гэнэт найтаахад аман дахь үсээ алдана.

	Тэгээд хичээж сүлжсэн хоёр шингэн гэзгээ унжуулан, өглөөний сэрүүнд үл мэдэг хөхөрсөн боловч сэргэлэн, хөдөлгөөнтэй хэвээр гүйж довжоон дээрээ гарах ажээ. Тэрээр харанхуй шигүү модноос дэрхийн гарч нүд нь гялбаж байгаа бяцхан шувуухай адил харагдана. Эздийн суух байрны зүг хяламхийн харснаа гэнэт хашаанаас гарч гүйнэ.

	— Бурхан минь бас л далай руу гүйчихлээ! Ус харахаараа ухаангүй амьтан юм. Загасчны үр удам байлгүй! гэж өглөөнийхөө цайг ууж суугаа барлаг өвгөн хэлнэ.

	— Яах вэ яваг л даа! Хүнд хортой юм биш! Эзэгтэй хүү хоёр босоогүй байгаа гэж бас нэг зарц эмэгтэй нь хариулна.

	Дитте нойтон өргөстэй ногоон дээгүүр хөл нүцгэн харайлгасаар далайн яг эрэг дээр очиж зогсоно. Эндээс далай тэр аяараа харагдах бөгөөд цаг агаарын байдлаас болж эсвэл ер бусаар ягааран, эсвэл цагаан хөөс сахруулан тугалган өнгөөр бараантан үзэгдэх бөлгөө. Ямар өнгөтэй байх нь Диттед ялгаагүй бөгөөд далай харах л ганц хүсэлдээ хөтлөгдөнө. Далай гэгч өвөг эцгийг нь шархираа өвчтэй болгож, эмээг нь бас өөрийг нь ч гэсэн олонтоо донсолгож ер тэдэнд сайн юм авчраагүй билээ. Гэвч энэ л далайн ус загасчны тосгоны эргийг нөмөрч байгаа. Хэрэв завьтай сан бол энэ усаар хөвсөөр гэртээ хүрч очих сон. Хадан хясааны гацааныхны газар эзэмшлийг залгин тэднийг гуйлгачин зүдүү болгосон тэр далайн өнгө ямар байх нь Диттед сонин бус байв. Гэвч хаа нэгтээ газраа далай өгөөмөр гэгчийг шөнийн ангаас буцаж яваа алсад бүрэлзэх завийг харан боддог билээ. Аль нь хэний завь болохыг ялгахад бэрх боловч тэдний дунд эцэг нь яваа гэдэг эргэлзээгүй! Эцэг нь одоо түүнийг бас харж яваа даа. Тэгээд Дитте алсад бүртэлзэх ямар нэгэн завийг эцгийн гэж төсөөлөн түүнийг далд орон ортол удтал харуулдан зогсоно.

	Эзэгтэй Диттегийн ийнхүү далай руу тэмүүлэхийг төдий л сайшаасангүй эхний үед зогсоох гэж оролдож үзжээ. Гэвч юу ч үл тус болсон тул, бас тэр охины ажилсаг авхаалжтай байдал нь эзэгтэйн сэтгэлийг эргүүлж, за яавал яаг гэж занган дохиход хүргэжээ. Охины эцэг, өвөг цөм далай бараадсан улс тул тийнхүү тэмүүлэх нь аргагүй гэж бодно.

	Гагцхүү үүнээс өөр юманд Дитте өөрийгөө хамгаалж чадахгүй байв. Өөрийнхөө үнэнээр зүтгэн хүний уурыг хүргэх болов уу гэж Ларс Петерийн айж байсан нь илүү хэрэг байлаа. Диттегийн тэр эрмэг зориг яагаа вэ! Энд ирсээр эргэн тойрондоо, ялангуяа эзэгтэйд аятайхан харагдах гэж элдвээр хичээх болов. Ганц ширүүн үг юм уу, харц түүнийг өчүүхэн дорой амьтан гэж мэдэртэл мэгдрүүлдэг болжээ.

	Дитте нэг үгийг хоёр давтуулдаг хүн биш байв. Ер нь юуг яаж хийхээ урьдаас тодорхой мэдэх тул, нэг барьсан зүйлээ дуустал махран хийж, заримдаа түүнээс уялдан гарах бүхий л зүйлийг нэгэн зэрэг амжуулдаг байлаа. Түүнээс гадна Дитте төрөхөөс эхлэн хүний тулд, хүнд ажил хийхийн тулд заяагдсан мэт гагцхүү хүнд туслах хэмээх ганц зорилгын үүднээс улайран зүтгэдэг зантай хүн байв. Хэрэв Дитте хэзээ нэгэн цагт гар хумхин сууж байвал тэр, өөрийн дураар хэрэг бус билээ.

	Бас тэгээд эндхийн хөлс нь түүнийг насанд хүрсэн хүнийхээр тооцсон байжээ. Үхэр, хонь хариулна гэж түүнийг хөлсөлж авсан бөгөөд бүхэл зуны турш ажилласны хөлс гэж даашинз хийх гэрийн хагас нэхмэл бүс, хос модон шаахай, кило илүү бохир ноос, будагтай эдээр хийсэн цамц, бас ихэд хичээвэл таван крон авах ёстой байв. Гуанзны эзэн энэ бүхнийг нь ярьж тохирон урьдчилгаа авсан байжээ.

	Мал бэлчээх хүртэл Дитте нэлээд ядарчихсан байдаг байв. Дитте нартай уралдан босоод үнээ саах, цай хоол хийх, хувин сав угаах бүхэнд туслан гүйнэ. Түүнийг ийш нь тийш нь дуудан эцэс төгсгөлгүй гүйлгэх тул бүхний төлөө түүний хөл ганцаараа гүйх хэрэгтэй болдог байв.

	Харин бэлчээр дээр амарч бүрэн болох бөгөөд гагцхүү унтаж болохгүй байлаа. Бэлчээр нь далайн өндөр эргийн тэртээд байх уужим нуга тал билээ. Хөрсний ус далайд цутгах газаргүй тул талд урсана. Анхандаа энд зэгс бүрхсэн ёстой нуур тогтсон байжээ. Тэгээд үхэр мал явж хөрс нь суун дагтаршиж өвс чулуу бүрхсэн хэсэг нь намагтай холилдон энд тэнд нялх хус, улиас, нигүрсэн ойн бут сөөг алаг цоог ургажээ. Бут сөөгийн хамгийн өндөрлөг газар нь Дитте өөртөө хад чулуугаар «үүр» засаж, цэцэг, навч ногоо, дунгийн ялтсаар чимсэн нь холоос цагааран гялалздаг байв. Өлмий дээрээ зогсоод «үүрнээсээ» үхэр малаа харахад нэн тохитой байжээ. Хаа нэгтээ нь занар ухсан нүх бараантах нь шумуул шунгинасан нартай дэлгэр энэ байгальд сүүдэр болон ямар нэгэн худал хуурмаг итгэлгүй бүхний ул мөр мэт харлан харагдана. Энд дуу дуулан ганхаж явах эсвэл гэнэт эхэр татан уйлсан ч уужим анир чимээгүй ажээ. Дитте чадах ядахаараа өөрийгөө зугаацуулан эрхэлж тоглож болох байв. Үхэр малаа эргүүлж явахад олж түүсэн шувууны эрээн өндөг, сайхан өд сөд, үстэй дээлтэй мэт үхсэн сохор номин хүртэл авчирч өөрийнхөө «үүрийг» элдэв юмаар дүүргэжээ. Гэвч урьдын адил тоглож чадахгүй байв. Бага ахуйдаа хөгжин наадах элдэв юм санаачлан тоглох цаг түүнд байгаагүй тул хүүхдийн тоглоомоос төсөөрчээ. Эмгэн эхтэйгээ өвөг Сэрений модон шаахайгаар тоглодог байсан цаг аль хэдийн өнгөрчээ. Хүнд хэцүү амьдралын зам түүний одоо ба өнгөрснийг тусгаарласан байна.

	Одоо Дитте тоглохоор олсон юмаа хий дэмий үзэн гиюүрнэ. Эзэгтэй өдөрт төдий хэмжээтэй юм сүлжиж нэхэж ир гэж өгсөн боловч Дитте тун шалмаг тул дорхноо дуусгаж, хэлснээс нь хувь илүү нэхдэг байлаа! Тэгээд л нөгөө уйтгарт бодолдоо дарагдахаас өөр хийх юмгүй болно.

	Гэрээ санахуй, ганцаардмал байдал нь ялангуяа эхний үед Диттегийн сэтгэлийг хүчтэй хөдөлгөж заримдаа бүтэн цагаар уйлахад хүргэдэг байв. Тэрээр эцгээ дүү нараа дассан ажил төрөл, засаж сэлбэх оёж янзлах ажлаа санах болов. Дитте гэрийнхнээ асарч сурсан тул одоо яаж байгаа бол гэж санаа зовно. Поулийн модон шаахайг цагт нь засаж өгөө болов уу? Охин дүү Эльза нь хоол сайн идэж байгаа болов уу? Тэр дүү нь яриа хөөрөө гэхээр идэх хоолоо мартдаг, өглөө цайгүй үлддэг зантай билээ. Эсвэл сургуулиасаа хожигдож байгаа болов уу? Тэгвэл идэх уухаа ч мартаад ум хумгүй гүйж яваа байх даа. Эльзаг сайн харж хандах хэрэгтэй юм сан. Эцэг минь... яаж байгаа бол? Шөнийн аваас даарч бээрэн буцаж ирэхэд нь халаасан пиво өгч байгаа болов уу? Ажлынх нь хувцсыг сайн хатааж байгаа болов уу? гэж Дитте өөрийн эрхгүй санааширна. Хэдийгээр ингэж санаад ямар ч нэмэргүй боловч удтал цурхиран уйлах ажээ. Гэрээдээ явъя гэх бодол бас байсангүй. Хэрэв түүнийг явчихвал хэн мал маллах, үдэш очоод хийдэг ажлыг нь хэн хийх бил ээ? Гэрээс нь огт сураг чимээгүй тул эцэг минь усанд осолдоо болов уу? эсвэл дүү нар минь халуурч харах хүнгүй хэвтэж байгаа болов уу?.. гэж бодох бүр түүний зүрх шимшрэн өвдөх боловч ямар ч арга алга.

	Ганцаараа гунин гутаж сэтгэл нь зовсон Дитте энэхүү бут сөөгд тогтохгүй хүний зүг, талын зүг, гацааны эвдэрсэн тээрэм, намгийн дагуу эгнэсэн барлагуудын овоохой, гол нь өргөн зам руу тэмүүлнэ. Өргөн замаар үргэлж хүн цувна. Зарим өдөр өргөн замаар загасчны тосгоны зүс үзсэн хүн явж өнгөрөх нь нутаг уснаас мэндийг хүргэн өнгөрч, түүний тухай халуун сэтгэлээр санаж байдгийн илрэл мэт үзэгдэнэ. Бурхан өөрөө ингэж явуулаа юм уу?

	Диттегийн эргэн тойрон буй хүмүүс бурханд сохроор үл итгэх боловч шүтлэгээ тасалдаггүй байлаа. Ядуусын амьдрал тодорхой зүйлээр ялгарах нь үгүй. Тэдний амьдрал хүчтэй ба баян улсын эсрэг юм шиг санагдах бөлгөө. Ядуусыг барьж байхын тулд бурхны нэрийг барих нь ёрын үзэгдэл байв. Диттен хамгийн дотно хүмүүс болох эмээ, эцэг Ларс Петер нар тэгж ярьдагт нь итгэнэ. Ямар ч гэсэн өөрийн гуниг зовлонг тэнгэрт даатгах нь ашиггүй тэнэг хэрэг болохыг амьдрал баттайяа харуулжээ. Хамаг зовлон гунигаа бурханд айлтгаж бай, харин зовлонгийн эрхээр бурхныг муулж болохгүй шүү гэж ламтан сургадаг байлаа.

	Диттед хэрэв сайн сайхан явдал учирвал үнэн мөний зүг эрэлхийлэх сэтгэл нь эзэмдэх бөгөөд муу муухай явдалд бас өөрийгөө буруутган шүүх зантай ажээ. Гэвч сайн сайхны төлөө талархал илэрхийлэх юм байх ёстой! Тэгэхээр л тэнгэр байж таарах нь. Тэнд эмээ нь байгаа. Эмээгээ тэнгэрт очсон гэхэд эргэлзэх явдалгүй байв. Эмээгийн байгаа газрын зүг - бурхны зүг мөргөсөн ч яах вэ. Дитте эмээгээ үргэлж бодож, эмээгээ дуудна. Түүний заримдаа хэчнээн ядарч зовж байгааг ганц ч хүн гэсэн харах учиртай шүү дээ.

	Нэг өдөр Диттег ихэд зүдэрч шаналж хэвттэл гэнэт эмээ нь ирж дээрээс нь бөхийгөөд:

	— За Дитте минь, тосгон руу гэр өөдөө хамт нисье гэж хэлжээ.

	— Үгүй танд далавч байхгүй юм байна шүү дээ гэж Дитте хэлээд урьдын адил хатангир туранхай үзэгдсэн эмээгээ харж эхэр татан уйлав.

	— Зүгээр охин минь, зөвхөн хөлөө нугалаад л болох нь тэр гэжээ.

	Үнэхээр тэд довцог толгой дээгүүр нисэж эхлэв. Газар дээгүүр ойрхон нисэх тутам тэд хөлөө улам атийж байв. Гэтэл гэнэт тосгон хүрч Ларс Петер том тор барин тэднийг барих гэж оролдоно. «Дитте!» гэж эцэг нь хашхирав.

	Дитте давхийн цочиж сэрэн босов. Тэртээ тэнд хагалсан талбайн зүгээс эзэгтэйн хүү Карл дуудаж байна. Тэрээр үнээнүүдийг нь тариан талбайгаас хөөж явав. Дитте айсандаа болоод түүнд очиж туслахаа ч мэдэхгүй зогсож байна. Тэгтэл эзэгтэйн хүү арай ядан хөлөө зөөж, хорвоогоос уйдсан юм шиг гэлдэрсээр түүнд ойртон ирэв.

	Дитте уйлсан унтсандаа ичингүйрч байснаа нулимсаа арчив. Гэвч Карлаас айх явдалгүй. Тэрээр арван долоотой сайн залуу мэт бөгөөд ид насан дээрээ байгаа хүн гэж санагдана. Дитте тэр хүүг хүндэтгэн тал өгөх учиртай боловч нэг л үл болох ажээ. Эхэд нь захирагдах тул хүүд захирагдах ёстой байжээ. Гэвч Карл өөрийгөө хүндлүүлэх гэж бодохгүй, гагцхүү биед нь ширүүн хүрэхгүй байвал болоо гэж бодно. Тэр хүү үргэлж шашны ярианд суух тул «Түүнээс асуувал яах бол?» гэх бодол Диттед төржээ. Дитте эмээгээ далавчгүй байсанд гонсойх ажээ.

	— Эмгэн хүн үхсэнийхээ дараа тэнгэрт очих уу, юу гэж чи боддог вэ? гэж Дитте зөрүүдхэн харж асуув. Учир нь ийнхүү асуух нь нэг л эвгүй санагджээ.

	— Үнэндээ мэдэхгүй юм. Амьдрах үедээ хэрхэн байснаас л болох байх гэж тэр хүү алгуурхан хариулав.

	Тэгээд тэр хүү, түүнийг шударга бусаар гомдоохгүй юм сан гэж бодож тэнсэн үзэх гэсэн мэт алсыг ширтэн гүн бодол болов.

	— Эмээ минь сайн хүн байсан... ярихад ч хэцүү үнэхээр сайн хүн байсан юм. Хэрэв хамаг учир үүнд бол ч... 

	Карл байрнаас огт хөдөлсөнгүй бодол болсоор байв.

	— Энэ учрыг ч мэддэг нь би биш дээ гэж хүү уртаар санаа алдан хэлэв.

	Тун эв хавгүй хэлсэн энэ үг нь Диттегийн инээдийг хүргэв.

	— Инээх ч юм биш дээ гэж гоморхсон байдлаар хэлээд хүү холдон явав.

	Жаахан яваад эргэн харж:

	— Тарианд үхэр оруулсныг чинь ээж хараагүй нь овоо гэж бод гэж хэлэв.

	— Чи ээждээ хэлэхгүй юм гэж үү? хэмээн Дитте гайхан асуув.

	Энэ тухай хэлье гэж Диттед огт бодогдоогүй билээ.

	— Үгүй! Юу гэж тэр вэ?

	— Юу гэж тэр вэ? Юу гэж тэр вэ?.. Гацаа чинь чинийх болно шүү дээ гэж гэнэт Диттегийн санаанд оров.

	— Уухай, тийм учиртай хэрэг үү? гэж хэлээд хүү инээмсэглэхэд нь Дитте ихэд гайхжээ. Хүүг инээдэг гэхэд итгэхэд бэрх байжээ. Дитте энэлэл зовлонгоо умартан түүний хойноос удтал ширтэв. Тэрхүү яг л өвгөн хүн шиг эсвэл төрөхөөс хараал хүрсэн юм шиг арай ядан гэлдэрнэ. Бас эх нь одоо хүртэл түүнийг зодож байдаг гэх тул амьдрал нь ч төдий л аз жаргалгүй мэт. Заримдаа түүнээс дор юм ч дуулдах тул Диттегийн нуруу руу хүйт оргидог байв... Үгүй Дитте тэр тухай бодохыг үл хүснэ!

	Гэвч тэр бодлоос салахад амаргүй байв. Ажил хэргээр ирсэн мэт хөлхөх барлагуудын авгайчуул түүнээс гэм хоргүй мэт элдэв юм асуун шалгаана. Хариуг сонсоод маш аймшигтай юманд итгэсэн мэт уруулаа тас жимийн толгой дохидог улс билээ. Дитте өөрийн байгаа айлын тухай хов жив дэлгэрэхэд болгоомжилдог байв.

	Нэг өдөр их зам харуулдан таньдаг хүн үзэгдэж магадгүй гэж зогстол эхнэр, нөхөр хоёр тариачин морин тэрэгтэй явахыг үзвэл хот орж худалдаа хийх гэж яваа бололтой. Тэд Диттег дуудан морио зогсоов. Дитте тэднийг танихгүй боловч гүйж очлоо.

	— Цагийн өмнө үүгээр явсан ганц зээрд гүү хөллөсөн тэрэгтэй хүнийг харав уу?.. гэнэ. Үгүй ээ? Охины гэр хаана вэ? Уухай тэгвэл Довцгийн Гацааны үхэр юм уу?.. Тийм тийм гэж тэд үхрийг нь таньж байгаа бололтой!.. Танайхан хүмүүсийг сайн цатгадаг гэсэн үү? Эсвэл одоо муудчихсан уу?.. Одоо ч бэлэвсэн эхнэр нь байгаа биз дээ?.. Хэн сэн бил ээ? Аа тийм Карен Баккегор!.. Арваад жилийн өмнө нөхөр нь ... харамсалтай нөгчсөн юм даа! Тэгэхдээ эхнэр нь ч нэг их зовоогүй гэдэг... Хэн ажил хийдэг юм? Хүү? Барлаг! Тийм, тийм Намгийн Расмус Рюттер биз дээ. Тэр гацаанд унтдаг юм уу? Аа! Орой гэрээдээ явдаг аа. Заримдаа ажил их бол унтдаг биз дээ, тийм үү?

	— Тэд ээлжлэн асууж, Дитте юм санахгүй хариулж байв. Гэтэл хүүхэн нь гэнэт эзэгтэйн унтлагын өрөө бусад өрөөний байрлалыг асууж эзэгтэй өрөөндөө ганцаараа унтдаг эсэхийг асуухад болгоомжлов. Хүүхний царайг үзтэл Дитте бас л дэмий юм ярьснаа ойлгов. Тэгээд Дитте тэрэгнээс холдон гэнэт зугтаав. Нэлээд хол гүйгээд эргэн харж, ууртаа тэднийг сайтар доромжлоод сөөнгөдүү хоолойгоор:

	— Уухай, муусайн худалч амьтад! Ёстой муухай бузар улс! Новшнууд! гэж хашхирав.

	Тариачин эр ташуураа барин тэрэгнээсээ үсрэн буухыг завдсан боловч, Дитте хагалсан газраар хурдлан зугтаав. Гүйсээр зүлгэн дээр амьсгаадан унаж, айсаар байв. Хэрэв одоо түүнийг бариад авбал яана? Тариачид бүх л хууль ном мэдэх тул тоглож шоглож болдоггүй улс гэлээ. Магадгүй тэд хот ороод зарга мэдүүлэх байлгүй.

	Диттег айлгасан энэ бодлоос салж үл чадна. Ганцаардмал амьтныг тэр үед хэн өмөөрөх юм бэ? Гэр өөдөө зугтаахаас өөр замгүй!.. 

	Урьд өмнө ч гэсэн хамаг юмаа хаяад Дитте гэр өөдөө гүймээр санагддаг байв. Тэгээд эргэж харалгүй ухаан жолоогүй намагт шигдэж, харганад торж унатлаа гүйнэ. Тэр үед хөл нь цус болон, даашинз нь урагдсан байна. Яваандаа хариуцлагын сэтгэл нь дийлж, баахан зоригжин эргэж гэлдэрдэг байв. Усны захад сууж хөлөө угаан урагдсан норсноо янзалж хувь заяандаа гомдоно. Урьдын адил явдал нь бас давтагдан бас тайвширч байв. Хөлөө усанд дүрээд урагдсанаа янзалж суухад сэтгэл нь тайвширч, гэрийн зүг тэмүүлэх сэтгэл нь баахан зөөлрөв. Догдолж буцалсан хүч нь замхарч гагцхүү нулимсандаа дэвтсэн өчүүхэн охин өөрийгөө мэдэрнэ. Хэсэг зуур боловч бусдын тухай санаа зовох нь арилж, өөрийн тухай бодож чадах болно. Өөрийнхөө гандсан турьгүй гар, цэх хөл, хажуу хавирган дээрх том мэнгийг харж гайхан сонирхож сууна. Нар салхинд бие нь борлосон боловч энд тэнд алаг судал үлдээсэнд гутан бүлээн усанд орж арилгах гэж хичээнэ.

	Хэвлий дагуу бараан судал үзэгдэх бөгөөд Диттег багад нь эмээ нь үүнийг үзээд хожим хүүхэд гаргахдаа зовохгүй, бас олон хүүхэдтэй болно гэж хэлдэг байжээ. Харин суга дор нь ягаан зээрд бужгар үстэй болсон нь хачин сонин, догдолмоор сонин байв. Дитте хоёр гараараа нэлээд томорч биежсэн хөхөө өргөж овоо хүнд жинтэй болж байгаад бахархан ялангуяа гэдийхэд нь улам томорч байгааг үзэв. Харин нуруу нь бахархмаар шулуун бус байжээ. Тэмтэрч үзэхэд нурууных нь яс гүрдийж байна... Одоо хүртэл үнэхээр бөгтөр нуруутай хэвээр юм уу гэж ар нуруугаа харахыг хүснэ.

	Гэтэл гэнэт хаа нэгтэйгээс хүн харж гэнэт гараад ирэх болов уу гэж айж эхлэв. Тэгээд хувцсаа шүүрэн авч өмсөхөөр бутны зүг гүйв.

	Үнэндээ юуг нь харж гайхах юм бил ээ дээ? Хүүхэн ч бус, хүүхэд ч бус хэлбэр галбир суугаагүй туранхай охины бие л байна. Ямар ч гэсэн Диттегийн гадаад байдал харчуулын шохоорхох үзэмж бүрдсэнгүй. Харин бүхнээс гоо сайхан нь түүний зүрх байлаа. Гэвч зүрхийг үл үнэлэх буюу. Тэгээд ч байгаль үүнийг мэдээд хүний зүрхийг цээжин дотор нуун заяасан бөлгөө.

	
III : ЭЗЭГТЭЙ

	Карен Баккегор, Дитте хоёр саравчинд орж гурил цемент хольж хулганын хөеө бэлдэхээр орох үес гацааныхан үдийн хоолны дараа бүгд унтаж байлаа. Барлаг бүсгүй Сине хүртэл унтсан ажээ. Эзэгтэй зогсоогоороо хуурай холимог бэлтгэн ширүүн дориун хөдөлж, хачин үнэр ханхлуулах нь Диттед эвгүй санагдан бие хүйт оргиулна. Хольж дуусаад цаасан хүүдийнүүдэд хийж агуулах, саравчинд үй олон байсан оготнын нүхэн дээр Дитте тавих болов. Гадаа нам жим нойр хүрмээр чимээгүй байна. Өглөө эрт боссон Дитте саравчны чулуун шалан дээр ч хамаагүй өнхрөн унтахаас буцахгүй байлаа.

	— За одоо, бидний бэлтгэснийг хулгана идээд нэгмөсөн үгүй болж амарна гэж сүүлчийн уутыг Диттед өгөөд эзэгтэй хэлэв.

	— Энэ их хортой юм уу? гэж Дитте асууна.

	— Хортой? Үгүй! Харин ёстой гэм хоргүй эд. Гэвч хулгана үүнээс цадталаа идээд ам нь цангана! Тэгээд ус цемент хоёр хольцолдох дээр гэдэс нь чулууждаг юм. Тэгээд л тэр.

	— Ёх! Яасан аймаар үхэл вэ!

	Карен тоомжиргүй толгой дохив.

	— Ямар хамаа байх вэ! Ямар ч гэсэн бид л хулганаас хагацвал боллоо. Янз бүрээр үхэх боловч эцэс нь нэг... Та нар ээжийгээ хэзээ ирнэ гэж харж байгаа вэ?

	Энэ асуулт, түрүүчийн үгтэй эрхгүй уялдан гарсан тул Диттег ихэд самгардуулав.

	— Арай болоогүй байх аа гэж амандаа шивнэв.

	— Мөнгийг нь авч чадсан юм болов уу, үгүй юм уу? гэж эзэгтэй асууна. Өнөөдөр тэр их л аманцар байв.

	Дитте ч үүнийг мэдэхгүй. Уг нь тэр хэргийн тухай хүн асуухад үг хэлдэггүй таг дуугүй зогсдог билээ. Харин эзэгтэйд хариулахгүй байж болсонгүй.

	— Эмээ мөнгөө биедээ авч байсан гэж сулхан дуугаар хэлэв.

	— Тэнэг юм хийж дээ. Биедээ авч байхын оронд хадгаламжийн газар аваачиж өгөх байсан юм шүү дээ. Тэгсэн бол одоо чи түүнийг авахгүй юу... Тэр чинь чиний мөнгө шүү дээ. Одоо болтол зөндөө хувь өсөхгүй юу гэж хэлээд Карен хүүг нь бодож эхлэв.

	— Таван зуугаад далер лав болсон байх... Мянган крон гэсэн үг! Чам шиг ядуу бүсгүйд хурим хийх цагт их л мөнгө дөө. Элст Гацаанд байхдаа лав зарж дуусаагүй байх даа! Тэндээс авсан мөнгө биз дээ?

	Дитте ч энэхүү сэтгэлийг нь зовоосон асуулт, хамар цоргисон эвгүй үнэрээс хурдхан холдохыг бодно. Хөлс нэвчиж өвгүй үнэр ханхлуулсан хэдэр өндөр хэрзгэр энэ авгайн дэргэд зогсох нь улам яршигтай санагдана. Бяцхан охин түүний өмнө өчүүхэн цэцэг мэт хөдөлбөл хуга гишгүүлмээр санагдана.

	— Үхрээ гаргах болоогүй юу? гэж хаалганд ойртон Дитте асуув.

	Карен, борнхольм хийцийн хуучин цагаа харан:

	— Тэг, хурдхан хөөж гарга... Бас Расмусыг сэрээчхээрэй гэжээ.

	Дитте барлаг Расмусаас нэгд айх, хоёрт тэр нь сэрэхгүй тул тун зовлонтой даалгавар байв. Тэрээр унтаж байгаа хүн болж, сэрээх хүнийг ойртуулдаг гэнэ. Сине өрөөнөөсөө гарч ирэх үес Дитте түүнийг гуйсан байдлаар ширтэв. Гэвч нөгөөх нь нойрондоо болоод учрыг олсонгүй.

	— За гүйгээч, юу гэж зогсоод байгаа юм! гэж эзэгтэй хэлэв. Дитте гэлдэрсээр барлагийн үүдэнд очиж дуудаж үзэв. Карен түүний хойноос ажиглана.

	— Энэ тэнэг охиныг хараач! Ийм байдлаар түүнийг сэрээнэ гэнэ шүү! хэмээн эгдүүцэн үглэв.

	— Айгаад байгаа юм гэж охиныг өрөвдсөн Сине өмөөрөв.

	— Айна гэнэ ээ!.. Би чамд яаж сэрээхийг зааж өгье! Хүүе! Дээр нь гараад сайн дэвхрээд өг! Харин чиний далавчийг хугалчих вий, мэдээрэй! гэж Карен тохуурхан хашхирав.

	Дитте нээлттэй хаалганы цаадах түнэр харанхуйг ширтэн зогсоно.

	— Чамд тусалж өгөх болж байна уу? гэж Карен дахин хашхирав.

	Тэгэхэд нь Дитте арга буюу босго алхав. Гэвч цааш орохыг зүрхэлсэнгүй.

	Карен модон шаахайгаа углах гэж уухилна. Хурдхан өмсөж чадахгүй болтлоо уурлажээ! Муу охины турсагыг хуулна даа!.. Гэвч Сине түрүүлэн гүйж:

	— Хурдхан үхрээ хөө, би сэрээхийг бодъё! гэж хэлээд Диттег нөгөө хаалгаар нь гаргаж өгөв.

	Эзэгтэйгээс тийм амар салахгүй байлаа. Юу гэсэн үг вэ! Дэндүү юм! Ингэж байж болох уу даа! Хүн сэрээж ч чадахгүй ийм амьтдыг өөгшүүлж болохгүй! Дор нь сайн хашраавал зүгээр болно!.. гэж үглэнэ.

	Гэвч Сине зан байдлыг нь мэдэх тул тоохгүй байв. Хашхирч л байг тэгээд зүгээр болно оо гэж бодно.

	Энэ удаа Карен харин ч амархан дуугүй боллоо. Гэнэт хурдлан ирж яваа морин тэрэгний дуу гарч, шууд явсаар гол хаалганы дэргэд ирж зогсов. Тэргэн дээрх хүн ташуураа сурмаг даллана. Харваас баян хүн байв.

	— Худалдах юм байна уу? гэж хаалганыхаа дэргэд модон шаахайтай эргэлдэж байгаа эзэгтэйн зүг хашхирав.

	— Яргын тугал бий гэж эзэгтэй хэлээд тэрэгтэй хүнд ойртов.

	Дитте хашаанаас үхэр хөөж явахдаа ирсэн хүнийг зэрвэсхэн харжээ. Түүнийг ийнхүү довтолгон ирсэн тэрэгнийх нь дуунаар ч Дитте таних байлаа. Энэ нь хувин шиг босоо малгай, ганган хүрэн нөмрөгтэй ёстой л хотын баячууд шиг хувцасласан ах Йоханнес нь мөн байв. Ажил нь өөдрөг яваа юм байжээ.

	Сайн муу алдар гэгч юу болохыг Дитте ойлгох болжээ. Муу алдраас зугтаавч сүүдэр шиг дагана. «Аа! Шаазгайн Үүрийн Яргачны охин!» гэж хүмүүс бие биедээ ярьдаг байв. Хэн юуны тухай ярьж байгаа нь дороо тодорхой болж домч Марен, Сэрине Маннын бузар хэрэг, нохойн хиамчны тухай тэд ярилцдаг байв... Дитте тэр бүхнийг сайн мэдэх бөлгөө. Ер нь хүнийг хармагц чиний тухай юу ярьж байгааг мэдэхэд амар билээ. Ихэнх хүмүүс үүнийгээ нууж үл чадах ажээ.

	Яргачны гэр бүлийг элдвээр муу хэлэх бөгөөд заримдаа тэдний санаанд оромгүй юм ч хэлэлцэх бөлгөө. Муу хэлэх нь зуршил болсон мэт гаргасан эзэн нь олдохгүй дэл сул ярианд тэд өөрсдөө ч итгэж ядах боловч, газар дороос гарсан мэт тэр нь нэгээс нөгөөд дамжина. Худал цуу тарах нь амар билээ. Хүмүүс Яргачныханд шударга бус хандаж байгаагаа үзэн ядаж байх шиг ч санагдана. Магадгүй сэтгэл зүрхэндээ итгэж ядсан яриаг өөрийнхөө нүдэн дээр худал хуурмагаар няцааж байх буюу. Хүн үнэнийг эрэлхийлэхдээ уг сурвалжийг нь өөрөөсөө холуур эрнэ. Нэг үгээр хэлбэл Ларс Петерийнхнийг хувь заяа нь шоглосны далимд хүмүүс тохуурхах болжээ. Чухам үнэнийг олох гэж хэн ч бодсонгүй. Үнэндээ чухам учир хэний ч санаанд оромгүй гайхамшигтай байх нь бий. Түүнээс гадна яргачны халуун амь тэрхүү гүтгэгчдийн үнэн царайг өөрсдөө үлгэрлэн илрүүлэх хэрэгтэй байв.

	Дитте бол үнэнч шударга, ажилсаг хичээнгүйн хувьд энэ нэрээс салж болохоор байлаа. Заримдаа дэл сул ярианд өртөхгүй байх нь хэцүү байв. Зарим хүмүүс олны үгэнд яагаад догширчихсон байдаг юм. Жишээ нь эзэгтэйг аваад үзье. Түүний тухай хэчнээн хов жив гарч байна. Гэтэл өөрийн биеэр үзүүлж хариу өгөхгүй юм. Хүнээс онцгой биш харин нь хүнийг үл тоомсорлоно. Тэрээр хов жив юуг ч үл анхаарах бөгөөд гагцхүү өөрийн дураар загнана. Ийнхүү ёс журам энэ тэрийг үл тоомсорлох байдлыг Дитте ойлгож ядна. «Өөрийн гутамшгаар эрдэх» гэж Ариун сударт бичсэн байдаг бус уу.

	Карен Баккер бэлэвсэрсээр арван жил болсон боловч түүний гэр бүлийн амьдралын тухай яриа одоо хүртэл үл тасарна. Залуудаа энэ авгай нүдэнд дулаахан охин байжээ. Суусан хар хүн нь ч гэсэн муугүй, бас их шүтлэгтэй хүн байлаа. Гэвч тэр хоёр нэн таарамжгүй буюу эсвэл өөр ямар нэгэн шалтгаанаас Карен айл гэр болмогц удалгүй зан байдал нь эрс хувирчээ. Хэдийгээр хувь хувьдаа сайн боловч нэг тэргэнд хамт хөллөж болдоггүй морь шиг бие биеэ эвдэж байгаа улс гэж тэднийг хүмүүс ярилцаж байв. Зарим улс бол Карен тогтож ирмэгц угийн муу зан нь дэврэх нь тэр гэлцэх ч удаа байлаа. Гэр ахуйг бүгдийг эрхэндээ авмагц зарим болчимгүй охид яншаа чавганц болж хувирдаг билээ. Ямар ч байлаа гэсэн эхнэр нөхөр хоёр бие биеэ үзэж чадахгүй ахуй амьдралаа хорлож байжээ. Ялангуяа үүндээ Карен бүр ч онцгой байлаа. Гацаа нь түүний эзэмшил учир удалгүй хамраа өргөн муу нөхрөө олны дэргэд ч хамаагүй шалдан нүцгэнд нь хүртэл загнадаг байв. Гэвч тэд гурван хүүхэдтэй болжээ. Үүнээс үзвэл тэд муур нохой хоёр шиг үргэлж уралцахгүй байсан удаа бас бий бололтой. Тэгэвч тийм үе олон байгаагүй биз ээ.

	Айл гэр болоод хэдэн жилийн нүүр үзэх үес нөхөр нь бүгших өвчтэй болжээ. Үүнийг зарим хүн авгайтайгаа таарамжгүйдээ гомдож ийм болсон гэх. Зарим нь эхнэр нь санаатайгаар ингэж өвтгөсөн гэх яриа дэлгэрчээ. Буруугаа хүлээсэндээ ч юм уу, эсвэл өөр учир байсан юм уу. Юу ч гэсэн эхнэр нь хатуу архи, амтлаг дарс нөхөртөө авч өгөх болж, өөрөө ч бас уулцдаг байв. Бүгших өвчин нь намдсан боловч эр нөхөр нь архигүй байж чадахаа больжээ. Урьд өмнө нь хатуу архи ер уудаггүй байснаа одоо харин үргэлж согтуу байх болов.

	— Эхнэр минь над хайртай болохоор архиар тэжээх болсон! гэж ярихад Карен нь тас тас инээж байсныг хүмүүс огт мартдаггүй билээ.

	Ийм байдалд хүүхдүүд нь хэцүү байсан тул эцгийн нас барсан явдал бараг л сэтгэлд нийцсэн хэрэг мэт байжээ. Өвлийн нэгэн өглөө эцэг нь тариа агуулах саравчинд өөрийгөө дүүжлэн амьсгал хураасан байв. Тэд өнчирч, гацаа гэр толгойлох хүнгүй болжээ. Хэдийгээр эхнэр нөхөр хоёр буруу харан унтдаг байсан боловч бэлэвсэрснээс хойш хөнжил нь улам хүйтэн болж эзэгтэй Карен шинэ хар хүнтэй болоход төдий л татгалзахгүй байсан бөгөөд ялангуяа тэр нь бага сага мөнгө авч ирвэл бүр ч дуртай байлаа. Гэвч боож үхсэн хүний хөнжлийг хэн ч нөмрөхийг хүссэнгүй. Арга буюу Карен гурван хүүхдийнхээ хамт ажил төрлөө зохицуулах болжээ.

	Энэ байдал нь түүний занг зөөлрүүлсэнгүй. Харин ч хүүхдүүдээ өсөх тутам тэдэнтэй хэрэлдэх нь их болжээ. Хоёр том хүү нь гэрээсээ явжээ. Ууган хүү нь багшийн шалгалт өгч, нийслэлээс холгүй нэгэн газар алба хаах бөлгөө. Удаах хүү нь айлд хөлслөгдөх болжээ.

	— Захирагдахаас л хойш айлын хүний мэдэлд байсан нь дээр гэж тэр ярьдаг байв.

	Хүмүүст бол энэ нь гайхмаар хэрэг билээ. Хүү нь эхдээ хайртай бол үгэнд нь орж байхаас өөр ёс гэж хаана байдаг юм? Харин тэдний тухайд бол хүүхдүүд нь эх Карендаа төдий л сайнгүй байснаас л тэр билээ. Гэртээ ганц отгон хүү Карл үлдсэн бөгөөд энэ нь эхдээ илүү хайртайдаа бус эхийн гараас гарч чадахгүйдээ тэр байв. Тэрээр тун томоотой, бага сага юманд боловч амархан уйлах бөлгөө. Карл хүү хэзээ ч үл инээх бөгөөд байдал нь үргэлж уйтгартай, буруутан мэт үзэгдэнэ. Эх нь далдын хүчээр зоргодоо барьж түүнийг амар тайван байлгахгүй зовоодог гэж хүмүүс хэлэлцэнэ.

	Дитте сонор чихтэй, хүмүүсийн ярих хэлэлцэхийг нэгийн нэггүй сонсоно. Зарим учир явдлыг тэр ойлгохгүй боловч өөрийнхөөрөө бодно. Энэхүү өдөр тутмын уйтгарт байдал нь Диттег зовоох болов. Довцгийн Гацааныхан хувь хувиа хичээх тул нийтийн баяр хөөр гэгчийг үл мэднэ. Эзэгтэй бол хамаг бурууг далайд өгнө. Тэрээр балга юм уугаад далайг зүхэх гэж гардаг байв. Хүү нь бол манай гацаанаас бурхан буруулжээ гэнэ. Гагцхүү улаан хацарт Сине хүүхэн юу ч үл анхааран ажлаа хийх ажээ. Түүнд Дитте бүхнээс дотно хайртай байв.

	Эзэгтэйн ая засах төдий л амаргүй. Тэрээр гэр доторх бүх юмыг захирч бүхий л баялаг, уур хилэнгийн үүр уурхай болж, бүхнийг эзэгнэн шийтгэж, нигүүлсэн унд хайрлах түүний эрх тул Дитте түүнийг арга буюу хүндэтгэн үздэг байв. Карен хоол ундандаа тийм ч харамч хявцаг бус, харин ч өгөөмөр хүн байлаа. Тэрээр хутга заазуураас үл салан урд энгэр нь дандаа тостой явдаг байв. Эзэгтэй өөрөө сайн идэхийн зэрэгцээ, хүнээс хоол харамладаггүй байлаа. Энэхүү байдал нь гацааныхныг эвлэрүүлдэг нэг нөхцөл болно. Довцгийн Гацаа дайламтгай зангаар нэрд гарсан бөлгөө. Гэвч Карены тарган биеэс зөвхөн хоол ундны үнэр төдийгүй бас өөр эвгүй үнэр ханхийх тул Дитте үүнд нь толгой эргэж, эгдүүцдэг байв.

	Дитте бага ахуй цагаас хүний хоол хороохдоо зөвхөн өөрийн үүргийг биелүүлээд зогсохгүй, бас хайрлах хэрэгтэй гэж үздэг байлаа. Тэрээр хийх бүхнийг нь сайн амжуулах боловч эзэгтэйд дотно хайртай болж нэг л чадахгүй ажээ. Түүгээр ч үл барам амттай сайхан хоолыг нь идэвч Каренаас өөрөөс нь хөндий байхыг эрхэмлэнэ. Үүнийгээ буруутган өөрийгөө зэмлэх боловч байдлаа өөрчилж чадахгүй байжээ.

	
IV : ХҮССЭН ЗОЧИН

	Дитте нэхэх юмаа нэхээд, хэдийгээр өглөөний унд болоогүй авч савтай идэх юмаа хоосолсон байв. Гэвч ямар нэгэн юм оролдож уйтгараа гаргах хэрэгтэй шүү дээ! Тэрээр гав ганцаараа тул уйтгараа гаргаж чадахгүй байна. Тоглохоо төсөөрсөн тул тоглох юмгүй, үхэр мал нь түүний сонирхлыг үл татна. Дитте үхрээ харж хандан нүх сувагт унах вий гэж ажиглана. Дитте ер нь малд дуртай хүүхэд байв. Энэ нь ялангуяа үхэр тугал төмөр утсанд орооцолдох юм уу, үнээ тугаллах үед онцгой ажиглагдах бөлгөө. Тэр үед Диттегийн бүх санаа бодол нь амьтныг энэрэхүйд чиглэсэн байдаг байв. Гэвч адгуус амьтны ертөнц түүнийг эзэмдсэнгүй. Үхэр нь үхэр чигээрээ хонь нь хонь чигээрээ байгалиас заяагдсан дагуу мэт санагдана. Тэдний амьдрал ахуй нь аргагүй малчин хүнийх нь хувьд түүний анхаарлыг татдаг байв. Үнэн хэрэгтээ мал сүрэг нь заримдаа тун сонин боловч Дитте төдий л үл сонирхох ажээ.

	Дитте ихэд найрсаг охин байв. Түүний чихэнд үргэлж хоёр дуу жингэнэх бөгөөд нэг нь өөрийнх нь дуу байлаа. Өөрөө өөртэйгөө ярих нь хүний яриаг сонсох мэт сонин байна. Тэрээр явган суугаад бодол болон алсыг ширтэж: «Ямар нэгэн юм болоосой... нэг сонин явдал учраасай!» гэж амандаа үглэн, сүүлдээ энэхүү уйтгарт хөндийг дүүргэх гэсэн мэт чанга хэлж үзнэ. Тэгснээ гэнэт таг дуугүй болон хүзүүгээ сунгав. Тэрээр өөрийн нүдэнд итгэж ядаж тас анив. Тэгээд дахин нүдээ нээтэл мөн хэвээр тэртээ өргөн замаар нэгэн хүүхэд хурдлан гүйж явав. Дараа нь тал дундуур гүйн түүнийг дуудан даллана. Нуруундаа сурагчийн цүнх үүрчээ. Дитте түүнийг угтан гүйж очихоо ч мартаад, хөдлөлгүй сууж, мэгшин уйлна.

	Кристиан дүү нь хүрч ирмэгц ногоон дээр тэрийн унаж, амьсгалаа дарж ядан дуугүй хэвтэнэ.

	— Чи бас л хичээлээ тасалчихсан уу? гэж Дитте бага зэрэг тайвшраад ширүүхэн асуух гэсэн боловч өнөөдөр харин дүүгээ ирсэнд ямар ч байсан магнай тэнийн баярласан тул аргадангуй дуугарчээ.

	Дүү нь хэлээ гарган үймүүлэв. Тэр хүү эгчдээ үнэнээ хэлэхийг бодсонгүй, амьсгаадан муухай хар болсон хөлөө өргөн хэвтэнэ. Хөл нь олонтоо шалбарч урагдсан байх бөгөөд хэсэг газар шилэнд зүссэн мэт сорви үзэгдэнэ. Хар хир болсон сорвийг нь Дитте анхааралтай хараад:

	— Юмаар боохгүй бол идээлнэ шүү гэж сорвийг барьж дарж үзэв.

	— Бүр өчигдөр сургуулиас ирж яваад тэгчихсэн юм. Арай гэж өлмий дээрээ гүйж ирсэн шүү гэж хэлээд Кристиан үсрэн босов. Тэр хүү ингэж хэвтэх гэж ирээгүй тул эргэн тойрныг ширтэн харснаа:

	— Тийшээ явцгаая! гэж намгийн зүг заав. Түүнээс өөр сонирхмоор юм харсангүй бололтой.

	Дитте бутанд зассан өөрийн нууцгай буланг түүнд сонирхуулав.

	— Их сонин юм. Гэвч орох нүхийг нь бас хаах хэрэгтэй. Тэгвэл хэн ч үүрийг чинь олохгүй. Ер нь ямар ч шувуу гэсэн өөрийнхөө үүрийг нуудгийг чи мэднэ шүү дээ гэж Кристиан хэлжээ.

	Гэвч Дитте ямар шувуу биш юуг нь нуух бил ээ? Дитте, нар борооноос л халхалж хийсэн юм. Кристиан, навч мөчир сүлжин хэрхэн далдлахыг үзүүлнэ.

	— Ямар нэгэн юмнаас нуугдаж байна гэж тоглохгүй юу гэж дүү нь үглэнэ.

	Дитте түүнийг гайхан харж, энэ юу нь сайхан байгаагийн учрыг олохгүй зогсоно.

	Гэтэл дүү нь юм бүхнийг харж гайхна! Үхэр бол үхэр л байсан гэтэл дүү нь тэднийг харьцуулан шинэ сонин зүйлийг олж хэлнэ. Диттегийн хувьд энэ бүхэн сонирхолгүй мэт боловч Кристиан нь дөнгөж сая тэнгэрээс бууж ирсэн мэт, эргэн тойрныг урьд өмнө огт үзээгүй мэт харж шагширна.

	Нугын бэлчир түүнийг бүрэн эзэмджээ. Юуны түрүүн энэ «арал» буюу довыг холбон гүүр хийх хэрэгтэй. Иймээс хоёр урт шургааг хусны мөчир олох учиртай гэнэ. Хаанаас олохыг Диттегээс асууна. Тэгээд энэ олон арлыг холбоод дэлхийг тойрох аянд гарах хэрэгтэй гэнэ!

	— Энд яасан сайхан юм! гэж үргэлж ярих нь Диттед харин ч яршигтай санагдана.

	Гэртээ байгаа бол харин илүү сонирхолтой байхгүй юу гэж Дитте асуув.

	— Юу ч мэдэхгүй юм. Тэгвэл надтай хамт гэртээ очъё л доо гэж Кристиан хариулав.

	Урьд нь Кристиан эгчийгээ хүндэтгэдэг байсан тул ер ийнхүү ярьдаггүй байв. Гэтэл энэ хязгааргүй уудамд эгч нь өчүүхэн мэт санагдаж, хүндлэх сэтгэл нь аяндаа алга болно. Уул нь Кристиан эгчтэйгээ байраа сольсон ч дургүйцэхгүй байсан боловч, яаж болох вэ дээ?

	— Чи хаана хоол иддэг юм? гэж Кристиан гэнэт асуув.

	Дитте хормын зуур түүнийг ширтэн харснаа нүдээ нэг ирмээд, ойролцоох довцог толгой руу гүйх зуур:

	— Нааш ир, намайг дагаад! гэж хашхирна.

	Өдөр дунд болох үес Дитте хуучин тээрмийн зүг харж дохио өгөхийг ширтдэг байв. Өнөөдөр түүнийгээ огт мартжээ. Гэвч дохио өгдөг цонх нь хаалттай хэвээр байв.

	— Энэ ч муу арга байна. Чамайг дор хөндийд үхэр хариулж байхад тээрэм харагдахгүй шүү дээ. Тэд ямар нэгэн дуу шуу гарган дохио өгч баймаар юм. Тэгвэл хаанаас ч сонсож болно шүү дээ гэж Кристиан хэллээ.

	— Дуу чимээ гэнэ ээ?.. гэж Дитте гайхав.

	— Тийм ээ, жишээ нь алхаар төмөр нүдэхгүй юу!

	Тэд хоёул явган суугаад дохио өгөхийг хүлээв. Кристиан томоотой суух тул одоо энэ тэр юм асууж шалгааж болох байлаа.

	— Тосгонд хүүхэд гаргасан хүн бий юу? гэж асуугаад түүний амыг ширтэн харна.

	— Марта л! гээд Кристиан толгой дохив.

	— За чи битгий худлаа хэлээд бай!

	Диттегийн бодлоор бол арай болоогүй мэт байжээ.

	— Тийм ээ, одоохондоо биш мөдхөн гаргана гэж Ларс Йенсений эхнэр хэлэхийг би сонссон.

	Дитте ихэд гайхав. Түүнээс өөр ямар сонинтой вэ? Намайг явснаас хойш өөр сонин юм болоогүй гэж үү? Йоханна одоо хэнтэй зугаалж байгаа вэ? Антонтой л биз дээ? Петертэй удаан явахгүй нь мэдэгдэж байсан юм гэж Дитте шалгаана.

	Энэ тухай Кристиан юу ч мэдэхгүй байлаа. Янзын хүүхэд шүү! Гэтэл тосгонд далайд загас агнах унтлагын тохилог өрөөтэй завьтай болсон тухай ярьж чадах байв. Гэвч ийм яриа Диттегийн сонирхлыг үл татна.

	Жижигхэн Поуль дүү нь түүнийг хэр санаж байгаа бол?.. Бэлэвсэн авгай Ларс Йенсен тэдэнтэй аль хэр байгаа зэргийг сонирхоно.

	Дээрх хоёр асуултад Кристиан хамтад нь толгой дохиж хариулав. Хэрэв тус бүрд нь хариулбал бүгдийг тайлбарлан Ларс Йенсены бэлэвсэн эхнэр гэртээ очсон зэргийг тайлбарлан ярих хэрэгтэй байлаа.

	Яагаад Кристианы цүнхэнд өглөөнийх нь хоол байхгүй вэ?.. гэх зэрэг дахиад л асууж гарав. Кристиан замдаа идчихсэн гэдэгт гайхах юмгүй буюу наад зах нь шинэ юм биш байлаа. Гэвч Кристиан хоолоо замдаа гээчихсэн мэтээр хэлсэн нь түүнд арай сонин санагджээ. Ямар ч гэсэн дүү нь өлөн байв... чоно шиг өлөн байв... Яагаад өдрийн хоолны дохио өгөхгүй байна вэ? Сони!..

	Дитте дүүгээ анхааралтай ширтэв. Үсийг нь тайрах болж дээ. Үдийн хоолны дараа жижигхэн хайчаараа тайрсан ч болох юм. Тохойны нь цоорхойг бас нөхөж өгөх хэрэгтэй байж... Гэвч одоо бүр өнгөрчээ. Ер нь тэд тун тохьгүй амьдарч байх нь ээ. Кристиан харин тураагүй, хацар нь томбойн царай нь аятай байгааг эгч нь баярлан харна.

	— Аа тийм! Гуанзны эзний эхнэр нас барсан гэж дүү нь гэнэт тоомжиргүй хэлэв.

	Дитте цочин:

	— Юу гэнэ ээ? Эртхэн хэлэхгүй яасан бэ?

	— Би мартаж орхижээ! Яаж тэр бүгдийг санах бил ээ?

	Дитте дахин энэ тэрийг асууж эхлэх үес дохионы цонх нээгджээ.

	— Уухай! Одоо чи энд суугаад үхэр харж бай. Би гүйж очиж хоолоо идээд ирье. Үхрээ нааш нь цааш нь тууж явах нь яршигтай юм гэж Дитте үсрэн босов.

	Кристиан эгчийгээ ихэд гайхан харна.

	— Би тантай хамт явж болохгүй юм уу? гэж уйлдгийн даваан дээр асуув.

	— Тун болохгүй! Чамтай хамт очвол хоол горьдож ирлээ гэж бодно.

	— Үгүй би үнэндээ өлсөж байна шүү дээ!

	Кристиан үнэнээ нуухгүй хэлэв.

	— Ямар ч байлаа гэсэн одоохондоо огт болохгүй. Хэрэв чамайг энд сууж байвал би гүйж очоод бага сага идэх юм нуугаад авч ирье гэж Дитте эрс татгалзав.

	Кристиан арга буюу үгэнд нь оров. Доошоо харж хэвтээд гараа амандаа хийж өлссөн ходоодоо хуурахыг бодов. Дитте гэрээдээ гүйлээ.

	Карен өөрөө дохионы цонх онгойлгосон тул Диттег үхрээ орхиод гүйж ирэхийг үзээд, хаалган дээр хүлээн зогсов.

	— Яаж байгаа нь энэ вэ? Солиорчихоо юу? Эсвэл үхрээ ч хөөж ирж чадахгүй болтлоо өлсчихөө юу? гэж эзэгтэй угтан ширүүн асуув.

	— Миний дүү тэнд үлдсэн. Би түүнийг хэрэггүй байх гэж бодсон... гэж Дитте сандран хариулав.

	— Уухай дүү чинь юм иддэггүй хүн юм уу? Эсвэл танайхан элбэг дэлбэг болоод идэх юмтай ирсэн юм уу?.. Юу ч гэсэн манайхаар шагайсангүй шив дээ.

	«Гэртээ харьтал тэснэ» гэж хэлэх гэснээ болиод Дитте гэнэт уйлав. Кристианы занг мэдэх тул дүү нь яаж хүлээж ядаж байгааг төсөөлөн ёс журмыг сахиж үл чадав. Гэтэл эзэгтэйн дургүйг бас хүргэв бололтой.

	Биеэ барьж хүний нүдэнд олигтой үзэгдэх гэсэн харин ч буруугаар эргэв.

	— Дүү минь их өлсөж байгаа! гэж Дитте эхэр татан уйлав.

	— Юу гэж тэгээд нуугаад байсан юм! Өлсөж байгааг нь шууд л хэлбэл бол оо биз. Зовлонтой амьтад шүү!.. гэж Карен харааж зүхнэ.

	Гэвч тэр үнэнээсээ уурласангүй. Диттег хоолны дараах аар саар ажлаас чөлөөлж, жижигхэн сагсан сав дүүрэн идэх юм хийж дүү рүү нь явуулав.

	— Хэрэв барж идэхгүй бол аваад яваг. Та нарыг гэртээ элбэг дэлбэг суудаггүйг мэднэ ээ гэж Карен хэлжээ.

	Карен анх удаа Диттегийн гэрийнхний тухай ийнхүү нигүүлсэнгүй сэтгэл гаргажээ. Ядуу хүний өөрийнх нь хохь гэж бодох тул тэдэнд царай өгдөггүй авгай байлаа. Гэвч идэх хоолондоо тийм ч харамч бус гэдгээ дахин харуулжээ.

	Кристиантай ийн уулзсанаас хойш Диттегийн сэтгэл амарлаа. Гэрийнхнийхээ тухай элдэв муу юм бодохоо больжээ. Тэрээр уранхай ханцуйтай Кристианы ачаар гэртхэнтэйгээ мэндэлжээ. Дүү нь яг л хуучин тэнэдэг хэвээр ажээ. Дүүгийн ирсэн явдал Диттед нэгд баярлуулж бас гомдоов. Ингэж дэмий тэнэдгийг нь зэмлэх боловч дахиад гэнэт гүйгээд ирэх болов уу гэж сэтгэлдээ сэмхэн горьдох болжээ.


V : ГЭРТЭЭ ЗОЧЛОВ

	Довцгийн Гацааныхнаас Диттед арай дотно харьцдаг хүн ганцхан эзэгтэйн хүү байлаа. Бусад нь шоглож даажигнахыг л бодно. Өдрийн ядаргаатай элдэв ажилд нухлагдан, нуруу нь өвдсөнөө хэлэхэд:

	— Нуруу гэнэ ээ? Чи чинь бөхтэй юм биш үү! гэж эзэгтэй шоолно.

	Бусад нь ч гэсэн тиймэрхүү л байдлаар харьцдаг байв. Ер нь тэд хүнийг зарж дарлаж сурсан улс билээ. Сине түүнийг хүүхэд гэж өрөвдөх боловч Дитте түүнтэй том хүн шиг харьцахад дуртай байлаа.

	Харин Карл бас арван долоотой гэхэд даанч яс арьс шиг үзэгдэх туранхай амьтан байв. Хар тугалга цутгачихсан юм шиг хөлөө арай ядан хөдөлгөж явах нь сэтгэлийн зовлонд удтал дарагдсан хүн шиг ажээ. Түүний байдал хэцүү байгааг Дитте ойлгох боловч тэглээ гээд цаазлагдах гэж байгаа юм шиг явж яаж болох билээ. Дитте ч заримдаа өвснөөс намхан уснаас номхон байж чадахгүй огцом хөдлөх боловч тэглээ гээд уруу царайлах нь үгүй билээ.

	Ямар нэгэн бодолд гүн автагдаж толгой гудайн гадуур алхаж яваа Карлыг харахад үнэхээр сонин байв. Дитте үргэлж түүний нүдэнд өртөж, тоглож, шоглохыг хичээнэ. Диттег ус бариад явж байхад тааралдвал түүний хөл дээр огт мэдээгүй хүн шиг усаа цалгиулна, эсвэл орыг нь засаж байхдаа нурж унахаар юм уу, өргөстэй өвс хийгээд шөнө босож сэгсрэхээр үймүүлдэг байв.

	Дитте түүний тоглоомыг тэвчин хүлээж байдаг дөлгөөн зантай хүнтэй болжээ. Карл түүний шоглох тоглоход саад хийхгүй Диттед үргэлж нэгэн янзаар ханддаг байлаа. Хэрэв Карл гэнэт уурлан Диттег гомдоосон ч юм санахгүй байв. Түүний ганц чаддаг юм нь үнэнхүү гунигтай царай гаргадагт байлаа.

	Карены бусад хоёр хүү гэртээ бараг үзэгдэхгүй. Дитте ганцхан багш хүүг нь харсан билээ. Агрономч хүү нь бүтэн зуны турш ер үзэгдээгүй ажээ.

	Багш хүү нь зуны сүүл сард нэг удаа ирэв. Бямба гарагийн өглөө Диттег үхрээ бэлчээж явахад тэрээр  хашаан дотроо толгой нүцгэн инээж хөгжин зогсож байх нь бусадтай адилгүй санагджээ. Байдлыг үзвэл хүү нь ирсээр эхтэйгээ баахан зөрж амжсан мэт. Багш хүү нь Далай ширтэн хамаг анхаарал нь түүнд шингэсэн мэт зогсоно. Эх нь хашаан дотуураа ийш тийшээ хөлхөж хувин сав хангинуулан хүүгээ өдөх мэт харна. Хэн нэгэн хүн түүний дэргэдүүр өнгөрөхөд эх нь хүүгийнхээ зогсож байгааг гараараа элэглэн шоолж үзүүлнэ. Гэвч хүү нь ер юу ч мэдсэн шинжгүй зогсоно.

	— За? Юм олж харж чадав уу? Шведийнхэн үдийнхээ хоолыг яаж бэлтгэж байна? бидэнд ярьж өгөх юм биш үү? гэж эзэгтэйн асуухыг Дитте сонсов.

	— Швед энэ зүгт байхгүй ээж минь. Харин та нөгөө тал руугаа харвал тэнд чинь бий гэж хүү нь хариулав.

	— Ухай?.. Яасан ухаантай юм! Тэгвэл чи юу гөлрөөд байсан юм?

	— Өнөөдөр далай нэг л сайхан баярын өнгөөр гялалзаж байх юм? Ямар ч гацаанаас ийм байдлыг харж болохгүй! Харамсалтай нь энд ийм юм харах хүнгүй юм гэж хөгжилтэй хэлээд багш хүү нь инээд алдав.

	— Гялалзаж байна, гэнэ ээ? гээд үнэхээр итгэсэн байдлаар эх нь хүүдээ ойртон очиж далайн зүг ширтэв.

	— Үнэхээр... одоо л би харлаа гялалзаж байна, бурхан минь, сарны гэрэл дэх толио шиг юутай сайхан юм, бурхан тэнгэр өршөөг! гэж алгаа хавсран өгүүлэв. Манай өвөг дээдэс гацаагаа далайн эрэгт тулгаж барихгүй яасан юм бол? Тэгвэл хоол унд ч идэхгүй далай ширтээд суух сан. За цайгаа уухаар явах уу? Далай ширтэж тэнэглээд ер цатгалан болохгүй шүү дээ гэж эх нь үргэлжлүүлэн хэлээд эргэж гэрийн зүг явав.

	Хүү нь түүний хойноос гэлдэрлээ.

	Барлаг хүртэл өнөөдрийн хоолон дээр элдэв шог ярихаа больсон нь оножээ. Тавагтаа толгойгоо шургуулаад гар нь бага зэрэг чичирч байна. Эзэгтэй Карен өөрөө хүүгээсээ айгаагүй мэт сав суулга дуугарган хамаагүй аашилж байв. Багш нь ер биеэ барьсан шинжгүй бусад нь дуугүй байсан боловч нийслэл хотын тухай элдэв сонин юм ярьж инээж хөөрсөөр суув. Карл ер инээдэггүй хүүхэд, харин барлаг Расмус Рюттер, эзэгтэй хоёр бүдүүн борог шог ярианд нь эв хавгүй инээцгээнэ. Инээх ханиах алинд нь ч адил Сине төв сууна. Диттегийн хувьд бол ярианд оролцох нь эвгүй байв. Гэвч тэрээр багшийн амыг яг ширтэн харж юу хэлэхийг нь сонсож болох байлаа. Багшийг ярьж байхад царай зүс нь гэрэлтэж, тасалгаанд амьсгалахад ч амар болсон мэт найрсаг байдал үзэгдэнэ. Хүүхдүүдтэй ажиллаж тэдний санаа бодлыг ойлгож сурсан нь илт байв.

	— Чамд ах эгч бий юу? гэж багш хүү, гэнэт Диттегийн зүг харж асуув.

	Хоолны үед түүнд хандаж ярих хүн ховор тул Дитте сандран царай нь улайв. Гэртээ ганц ч очоогүйг нь дуулаад багш хүү ихэд төв байдлаар:

	— Ээж ээ, энэ чинь таны хувьд шударга бус юм биш үү гэж эхийн зүг хандан хэлэв.

	— Гэлээ ч үүнийг энд хэн ч гомдоодоггүй, дутагдаж гачигдах юмгүй байгаа! гэж Карен тойруулан хариулав.

	— Хуулиар ч гэсэн гэрчилгээ авсан хүүхдийг бүтэн зуны турш гэрт нь очуулахгүй байна гэдэгт ямар ч л гэсэн шударга бус юм гэж хүү нь үргэлжлүүлэн ярив.

	— За хууль гэвэл ч чи намайг бүү сурга! Юу нь шударга юу нь шударга бусыг би мэднэ гэж хэлээд Карен уурлан босож явав. Харин энэ тухай дараа нь тэд хоёулхнаа байхдаа бас ярьсан байх ёстой. Үдийн хоолны дараах ажлаа дуусгаад байтал эзэгтэй хүрч ирээд гэр өөдөө явахыг зөвшөөрөв. Үхрээ хашаанд нь үлдээж болох байв.

	— Чи маргааш хүртэл чөлөөтэй шүү гэж түүний хойноос багш хашхирав.

	Карен зөвшөөрөхгүй мэт байсан боловч Дитте юу ч сонссонгүй, тэднээс нэлээд холдсон байв.

	Бүх л зуны турш ийнхүү хөл хөнгөн байсан удаа түүнд үгүй. Дитте гэртээ харина! «Бас гэртээ унтана! Унтана!» гэж аман дотроо давтан улам хурдлан гүйв. Тэрээр дүү нарынхаа жигд амьсгааг сонсон хамт хэвтэж, гэртээ унтахгүй байх нь түүнд хүнд байжээ.

	Диттег гал тогооны өрөөнд гүйсээр орж очиход юм угаагаад өлгөх гэж байсан Эльза дүү цочсондоо болоод юмаа газар унагав. Эльза юмаа өлгөхийн тулд сандал дээр гарч зогсдог байв. Түүний угаасан юмыг Дитте үзээд дүүгээ магтана. Дүү нь баярлан дэвхэцнэ.

	Унтаад сэрсэн Ларс Петер дээвэр дээрээс буух зуураа:

	— Охин минь, чи ир ээ юу? Чиний дуу гараад байх шиг байсан юм! гэж баярлан дуу алдав.

	Дитте эцгийгээ хүзүүгээр тэврэн авч эгээ л унагасангүй.

	— За, за!.. Би нойроо сэргээж үзье. Өдрийн нойр шөнийнхөөс яршигтай. Нозоороод байдаг юм гэж инээн биеэ тэнцүүлж ядан хэлэв.

	Завь зогсоолоос эгчийгээ ирснийг бусад хүүхдээс дуулсан Поуль гүйн гүйсээр ирэв.

	— Надад юу авчирсан бэ? гэж босгон дээрээс хашхирав.

	— Үгүй, би юу ч авчраагүй... юу авчрах юм бэ?

	— Чи ажилд ороод надад нэг бүтэн кроны бэлэг авчирна тэсэн шүү дээ гэж дүү нь тулгав.

	Магадгүй, дүүгээ салахгүй болохоор Дитте тэгж аргалсан ч байж мэдэх юм. Гэвч одоо тэр тухай таг мартжээ.

	— За яах вэ дараа ирэхдээ огт мартахгүй гэж Дитте дүүгээ ширтэн ам өгөв.

	— Энэ хүүхдүүдэд ер юм амлах хэрэггүй зовлонтой улс шүү. Юмыг огт мартахгүйг нь яана гэж Ларс Петер хэлжээ.

	— Та дандаа л амладаг, тэгээд мартчихдаг шүү дээ гэж Поуль гомдол эрэв.

	— Кристиан хаана байна аа? гэж асуугаад Поулийг өвөр дээрээ авав.

	— Кристиан ажил дээрээ байгаа. Одоо ч том эр болсон шүү дээ. Энэ зуны турш гуанзны эзнийд ажил хийж байгаа гэж эцэг нь хэлжээ.

	— Над дээр очихдоо энэ тухайгаа юу ч хэлээгүй шүү дээ.

	— Юу гэнэ ээ, чам дээр очсон eу? Би мэдээгүй шүү. Хүүхдүүд та нар сонсов уу? гэж Ларс Петер гайхав.

	Одоо эхийнх нь оронд эх болсон Эльзад л ганц итгэж Кристиан энэ тухайгаа хэлсэн байжээ.

	— Тэгээд чи надад яагаад хэлээгүй юм? гэж эцэг нь түүнийг мохоов.

	— Хэрэв Кристиан үүнд итгэж хэлсэн бол, яаж хэлж болох вэ? Кристиан хөлс авдаг юм уу? гэж Эльзаг өмөөрөн Дитте асуув.

	Ларс Петер инээд алдлаа.

	— Гуанзны эзэн гар дээр мөнгө өгөх дургүй, авах л дуртай хүн. Гэвч хүү минь тэнд ажилд сурч хоолыг нь хороож байгаа. Би шөнө бүхэн далайд гарч өдөрт нь унтах болохоор түүнийг харж хандаж чадахгүй юм. Чи гуанзны эзний эхнэр үхсэнийг мэдсэн үү? гэж асуув. 

	— Мэдсээн, энэ тухай Кристиан надад ярьсан. Яагаад үхчих ээ вэ?

	— Уг нь... Алив хүүхдүүд гарч тоглоцгоо! гэж эцэг нь хэлээд хүүхдүүд нь дуртай дургүй хаалганы цаагуур орцгоов.

	— Уг нь гуанзны эзэн хүүхэдтэй болохыг их хүсдэг байжээ... Гунигтай түүх юм даа! Муу хүн хүртэл хүүхэдтэй болох сон гэдэг байна шүү. Гуанзны эзэн ч ёстой муу амьтны нэгэн боловч бүгдийн адил байдаг байна. Хүүхэдтэй болохын тулд юу ч хийцгээсэн юм бүү мэд. Гуанзны эзэн түүний ах дүүс, эхнэрийнх нь хэвлийд үр заяагаач хэмээн бурханд хүртэл өвдөг сөгдөн мөргөсөн юм байх. Гэвч тийм хүмүүст хүүхэд заяах хэрэггүй гэж бурхан буруу харсан ч юм уу, нэг үгээр бүтээгүй л юм байх. Тэгтэл хаанаас ч юм гуанзны эзэн нэг лам залж авчрахад улс амьтан мөргөл үйлдэж, хурал хурсан юм байх. Тэгээд тэр ламтан гуанзны эзний эхнэртэй хоёулхнаа үлдэж хишиг хүртээсэн юм байх. Түүнээс ч болсон юм уу, бүү мэд, хүүхэдтэй л болсон юм байх.

	— Тэгвэл ид шидтэй хүн байжээ! гэж Дитте гайхан асуув.

	— Тийм магадгүй, тийм ч байж болох юм... Хэн мэдэх вэ?.. Бид учрыг нь олохгүй юм алийг тэр гэхэв. Гэвч гуанзны эзэн ид шидэд итгэсэнгүй. Урьд нь ч эхнэртээ төдий сайнгүй байсан хүн түүнээс хойш улам ч ширүүн болж гэнэ. Зодож нүдэж, хөлөөрөө хамаагүй өшиглөдөг болжээ. Хүмүүс ярих нь үр тээж яваа газар нь онож өшиглөдөг байсан гэх юм.

	Дитте үүнийг сонсоод эвгүйцэв.

	— Яаж байгаа нь тэр вэ! гэж амандаа үглэнэ.

	— Яах юу байх вэ! Хардсан юм байх... Хэрэв хэн нэгэн хүн түүнд гэм хор хийвэл улангасдаг хүн шүү дээ... Тэгж зодохыг нь даасангүй өвчлөн... тэгээд үхсэн. Оршуулахдаа хэвлийдээ үртэй эм хүнийг зүү утас даавуу хийдэг. Үрээ эсэн мэнд тээж гаргахын бэлгэдэл билээ. Гэвч тэр юу ч хийлгээгүй гэнэ лээ. Түүнийг ятгаад ч нэмэргүй байжээ. «Галав юүлтэл үрээ тээж яваг!» гэж тэр хэлсэн гэнэ лээ. Гэвч бурханд ч сүсэггүй, чөтгөрөөс эмээдэггүй гэх боловч тэр чинь хүн шүү дээ. Шөнө булшны дэргэдүүр гарсан хүн эхнэрийг нь авсандаа уйлж гиншин байхыг сонссон гэлцдэг. Долоо хоногийн өмнө гуанзны эзэн хот руу явж байтал гэнэт булшны дэргэд морь нь зогсчхоод хөдөлдөггүй гэнэ! Морь нь хаашаа ч үгүй чичрэн, хөлсөө асган зогсоход «Өлгий даавуу! Өлгий даавуу!» гэж авснаас дуу гарч байсан гэнэ. Аргагүй цамцаа урж авсан дээр тавихад дуугүй болж арай гэж цаашаа явсан гэнэ лээ. Түүнээс хойш сайн залхсан юм байх аа! Урьдын адил ширүүн дориун боловч их өөр болсон шүү.

	— Хөөрхий тэр муу эхнэр нь! гэж Дитте нулимсаа дуслуулна.

	— Хөөрхий минь!.. Хорвоод элдэв гай гамшиг алийг тэр гэхэв. Харин хүнийг үхсэнээс нь хойш ч гэсэн дагаж нэхэх шиг адгийн юм ер байхгүй!.. За больё, ингэж шаналж суугаад яах вэ. Дүү нар дээрээ очиж үз. Тэд лав чамайг хүлээж ядаж байгаа биз. Би ч завиа янзалъя гэж Ларс Петер дуугаа өндөр болгон хэлэв.

	Дитте Эльза, Поуль хоёр дүүгийнхээ гараас хөтлөн таньдаг айлуудаараа хэсэхээр явлаа. Уул нь Дитте нэг их хэсэх гэж бодоогүй боловч улс түүнийг их зантай болж гэнэ шүү дээ.

	Боовон байшингийн настнууд түүнийг үзээд их баярлажээ.

	— Яасан том бол оо вэ? гэж тэд охины хөлөөс толгойг хүртэл харж гайхна. Харин хоёр настан маань өөрсдөө улам хорчийж яг л газарт ууссан мэт болжээ. Урьдын адил байшинд нь алим жимс үнэртэнэ.

	Бэлэвсэн авгай Ларс Йенсенийд очлоо. Тэр авгай улам ч бэлэвсэрсэн мэт үзэгдэнэ. Гуанзны эзэн, тосгонд шинэхэн ирсэн загасчныг тэднийд оруулжээ. Гэвч хүүхдүүд урьдын адил Ларс Йенсений бэлэвсэн авгай гэж нэрлэнэ. Тэрээр Диттег ирэхэд ихэд баярлаж байв.

	— Танайд эхийн чинь оронд эх болж чадаагүй ч гэсэн та нар намайг мартаагүйд чинь баярлаж байна. Чи сонссон биз дээ? Би ч нөхөртэй болсон шүү дээ. Би өөрөө ч сайн дасаж амжаагүй болохоор чамд тийм хүн гэж хэлж чадахгүй л байна... Сонин юм. Гэнэт хүний хүн орж ирээд суучих!.. Эхлээд ч бие биеэ арай л хазаж хайрахгүй байх юм. Тэгээд яваандаа мөн л гайгүй энэ хорвоогийн жамыг дагадаг байх даа.

	Тэр авгай хүүхдүүдийг зочилж дайлав. Тэндээс гараад хүүхдүүд цааш явлаа.

	Тосгоноор хэсэж, ёстой том хүн болсон мэт хүндлүүлж зочлуулж байх нь сонин байв! Диттегийн хувьд үнэхээр баяр байлаа.

	Гэвч гэртээ буцах хэрэгтэй. Өнөөдөр бямба гараг тул гэр орноо цэвэрлэж янзлах хэрэгтэй. Эльза дүү нь гэрийн ажлаа арай ядан дөнгөх тул Дитте хуучин хормогчоо өмсөөд ажилд оров.

	Гэр орноо бөөцийлөн, эргэн тойрон бахархан ширтэх дүү нарынхаа харцыг ажиглаж байхад юутай сайхан билээ. Дитте тарган, улаан хацартай, өндөр болсноо сая л мэдэх шиг!

	— Чи минь мөдхөн бэр болоод явна даа. Нөхөртэйгөө ингэж айлчлах цаг удахгүй дээ гэж Ларс Петер бахархан хэлэв.

	Дүү нар нь ухаалаг том эгчтэйдээ баярлан түүний хүзүүг тэвэрцгээж, холын үл мэдэх айлын зочин мэт гайхан харна.

	Ялангуяа Поуль эгчдээ зүүгдэн ажилд нь саад болж байв. Тэрээр удтал ирээгүйн шанд нь өвөр дээрээс нь буухгүй байх санаатай үзэгдэнэ. Дүү нарынхаа инээд хөгжөөнийг сонсож, тэднийхээ төлөө санаа тавьж суугаа нь Диттегийн сэтгэлийг хөдөлгөв.

	Үгүй Дитте эгч хийж өгөг!.. гэж шулганахыг нь сонсоход таатай байв.

	Тэд өнөөдөр дөрвүүл нэг орон дээр унтахаар зүтгэнэ.

	— Яаж болох вэ, одоо та нар өсөж том болсон тул багтахгүй шүү дээ гэж эцэг нь ятгана.

	Дитте ч гэсэн дүү нараасаа дутахгүй бяцхан болсон мэт санаж хамт унтах сан гэж хүснэ.

	— За, хэр зэрэг байна даа? Харваас чи эрүүл чийрэг байна. Өлсөж ядардаггүй биз дээ? гэж хүүхдүүд хэвтсэнээс хойш эцэг нь асуув.

	Дитте гомдол гаргах юмгүй... аятайхан амьдарч байжээ. Гэвч өвөл гэртээ ирэх сэн гэж бодно. Дитте энд гэртээ илүү хэрэгтэй байв. Гэтэл Довцгийн Гацаа тийм хол юм.

	— Тийм ээ, чи ирвэл ч мөн сайн сан. Бид чамайг өдөр бүхэн ярьдаг шүү. Гэвч гэрчилгээ авсан бүсгүйг... гэртээ буцааж авах... Бидний ядуу улс яаж болох вэ дээ! Хүмүүс амар заяа үзүүлэхгүй гэж Ларс Петер хэлэв.

	— Үгүй Расмус Ольсены охин Марта үргэлж гэртээ байгаад л байна шүү дээ! гэж Дитте эсэргүүцэв.

	— Тэр ч яах вэ дээ. Өөрт нь ч гэсэн зовлонтой л байгаа юм, Үгүй охин минь, гэртээ үр хүүхдээ барьж байхад гуанзны эзэн тун дургүй. Бас Кристианыг хүртэл гэрт нь байлгаагүй шүү дээ. Харин чиний байгаа газар чинь хэт холдоод байвал арай ойр газар ажил эрж болох биз. Гуанзны эзэн энэ хавьд ирсэн очсон улсад зориулж зочид буудал барих сурагтай байх юм. Тэнд ажилд орсон ч болох биз гэж эцэг нь зөвлөв.

	— Үгүй, тийм бол Дитте хуучиндаа үлдсэн нь дээр!

	— Тийм дээ, яагаа ч үгүй байж байр солиод яах вэ. Бас буруу ч зөв ч муу цуу дэлгэрэхийн нэмэр. Нэг газар тогтдоггүй хүнд хүмүүс дургүй шүү гэж эцэг нь хэлжээ.

	— Яагаад тэр бил ээ? Хэрэв эзэн буруутай бол яах вэ?

	— Тэгж болдоггүй юм. Эзэд гэдэг чинь тэр тухай ярианд өртөх улс биш. Нэг газраа удтал тогтож ажиллавал тохитой томоотой гэж хүмүүс дуртай. За, за энэ тухай ярихаа больё. Нөгөө Йоханнес ахаа чи харсан уу? Танай түүгээр л эргэлддэг сурагтай байх юм.

	Дитте түүнийг ганцхан удаа харсан, олон удаа очоогүй байх гэжээ.

	— Эзэгтэй тэр хоёрын хооронд тийм явдал... бий гэж үү? хэмээн Дитте сонирхон асуув.

	— Хүмүүс ярих нь тэнд эргэлдэж явдаг л гэх юм байна шүү дээ. Үнэн худлыг хэн мэдэх билээ. Хөгшин авгайчуул залуу хар хүүтэй суух явдал зөндөө л байдаг шүү дээ. Харин энэ тийм ч сайнаар эргэхгүй л байх.

	Өглөө Дитте хэн нэгэн хүн хамрыг нь оролдох үес цочин сэрэв. Кристиан, Поуль хоёр сонжин харж, Эльза, орных нь дэргэд аяга кофе цай бариад зогсож байв.

	— Та орондоо хэвтээд кофе уух уу? гэж дүү нар нь зэрэг хашхиран инээлдэв. Тэрээр урьд өмнө ингэж сураагүй ажээ.

	Аль хэдийн өглөө болсныг Дитте нарны баримжаагаар мэдэв. Дүү нар нь эгчийгээ тайван унтуулах гээд сэрээхийг бодсонгүй, сэмхэн босоцгоожээ.

	— Муухай амьтдыг даа! Би өглөө эртхэн босож юм янзалъя гэж бодсон юм гэж Дитте орноос өндийв.

	— Бүгдийг янзалчихсан! гэж дүү нар нь түүнийг амруулсандаа баярлан хашхирав.

	Диттег хувцаслаж байхад дүү нар нь Довцгийн Гацааны тухай, мал сүрэг тэдний Перс мууртай адил муур, морин шүдтэй, тамхи үнэртэй өвгөн барлагийн тухай асууцгаана.

	— Бас тэр барлаг хүн үнсэх хачин дуртай. Ер амар заяа үзүүлэхгүй гэж Дитте нэмэн хэлэв.

	— Яасан муухай амьтан бэ? гэж Кристиан биеэ барьж чадалгүй нээлттэй цонхоор нулиман, зогсоолд ойртон яваа завийг хараад:

	— Аав ирж явна! гэж хашхираад гарч элс үсчүүлэн угтан гүйлээ.

	Бүгд гарах гэж сандрав. Гагцхүү Кристианыг юм бүхэнд дуурайж байдаг Поуль бас цонхоор нулимав. Тэрээр сандал дээр авиран гарч нулимах гээд чадсангүй хувцсаа балиартуулсныг Дитте цэвэрлэж өгөв. Тэгээд эрэг чиглэн гүйж гарав. Гүйж явахдаа унан тусан өнхөрч байгаа нь харахад хөөрхөн байлаа.

	— Дитте ч бас эрэг рүү явах гэж байтал хана тогшиж эмгэн Дориум түүнийг дуудсан тул орж очив.

	— Чамайг ирснийг дууллаа. Чиний дууг сонслоо гэж эмгэн гасална.

	Эмгэн үг бүхэн дээр ханиалгаж, хоолойг нь шахаж байгаа мэт хэрчигнэж байна. Урьдын адил эмгэн тун тавгүй хэвтэнэ. Дитте дэрийг нь засаж өгөхөд цэл хүйтэн байв.

	— Ингээд л хэвтэж өмхийрч байна. Үхэл бас л авахгүй юм. Хэнд ч хэрэггүй, хэн ч тоохгүй үхээр болжээ, би. Хүү минь далайд яваа. Бэр минь гадуур л хэсэж явах юм. Одоо бас л өтгөн дээрээ гэх юм. Би ч хараа муутай болсон. Үхэхээс л хойш ямар ялгаа байх вэ. Муу залуурч Якоб л над дээр орж ирэх юм даа. Алив хүү минь наашаа бол, би чамд нэг нууц юм хэлж өгье, харин хүнд битгий хэлээрэй! Якоб ид шидтэй үг олсон мөд Мангасыг (гуанзны эзэн) хорлоно гэнэ лээ.

	— Тэгвэл бүгдэд амар болно доо гэж Дитте дэмжив. 

	— Нээрээ тэгэлгүй яах вэ. Харин энэ тухай битгий хүнд яриарай. Тэгвэл баларна шүү.

	Эвгүй үнэрт нь бүгчимдсэн Дитте:

	— Жаахан салхи оруулах уу? гэж асуув.

	— Үгүй, үгүй, хэрэггүй! гэж эмгэн улам бүгшүүлэв. Дитте эргэн тойрны замбараагүй юмсыг хараад, юунаас эхлэн хэрхэн туслах билээ гэж бодно... 

	— Хэрэггүй үр минь, би үүнд чинь дасчихсан юм. Янзлах хэрэггүй гэж эмгэн үглэнэ.

	Диттен ой гутах боловч эмгэнийг ганцаарыг орхиж бас зүрхэлсэнгүй. Ийм байдалд өрөвчхөн сэтгэл нь хөндөгджээ. Гэтэл гэнэт эцэг нь түүнийг дуудав.

	— Чи бүр бүтэж үхэх гэж байх шив дээ. Би бас элдэв муу юм үзсэн хүн. Гэвч тэдний хаалгаар шагайхаас зовдог юм. Одоо яая гэх вэ. Уг нь хааяа цэвэрлэж өгдөг юм. Гэтэл дахиад эхэлнэ. Ер нь эмгэнийг эмнэлэгт хэвтүүлмээр боловч гуанзны эзэн зөвшөөрдөггүй юм. Бодвол эмгэнийг харж хандаагүйн бурууг үүрэлцэнэ гэж айдаг биз. Эмгэн хирд баригдаж, бөөс хуурстай болсон гэдэг гэж Диттег тэднийхээс гарч ирэн агаар амьсгалах гэж тэмүүлж байгааг хараад эцэг нь хэлжээ.

	— Хоёр ихэр хүүхэд нь яасан бэ?

	— Нэг нь саяхан усанд унаад живсэн. Эх нь ойролцоох нь юм угааж байсан гэдэг. Гэвч хүүхдээ усанд унахыг ч ажигласангүй, гэртээ хүрч ирсэн гэнэ лээ. Мөн дэндүү хачин амьтан шүү! Хүүхдийг нь хожимхон нь яг салан доороос олсон. Нөгөөх хүүг нь бид гар дээрээ авч байгаад дараа тосгонд байгаа саднуудад нь явуулсан.

	— Гуанзны эзэн яагаад тусалдаггүй юм бэ?

	Эмгэний хүү нь энд үлдээгүй далайд загасчлахаар явсанд тэгж хорсдог байх.

	Өнөөдөр хишиг өдөр болох нь бүхэнд тодорхой байлаа. Завь зогсоол, далайн эрэг усыг туяаруулан өглөөний наран гэрэлтэнэ. Нарны туяа бяцхан овоохойнуудыг нэвт гийгүүлнэ. Өөш тор татах шонгууд хийх юмгүй эгнэн зогссон олон хүн шиг харагдана. Ийм сайхан өдөр нэгийг бодох хэрэгтэй. Ларс Петер ч нойр авахыг бодсонгүй хүүхдүүдтэйгээ аялал хийхээр шийджээ.

	— Ганц удаа унтахгүй байхад зовох юм алга! Залуугийн цагт хэдэн шөнө ч унтахгүй л явж байлаа. Унтах цаг олдоно гэж эцэг нь Диттег хориглоход хариулжээ.

	Арре нууран дээр зугаалах гэгч юутай сайхан. Бас Шаазгайн Үүрээ харна. Гэвч хүүхдүүд урьд өмнө үзээгүй газраар зугаалахыг хүсжээ. Яг хоёр милийн тэртээх загасчны нэгэн тосгонд өнөөдөр баяр болж байх ёстой. Ларс Петер тийшээ очихоор шийджээ. Нээрээ ч өөр газар үзэж явах нь зүйтэй гэж бодов.

	Хөлөг онгоцны зогсоол нээх тэр баярт нь оролцохоор энд тэндээс учиргүй олон хүн очсон тул нутгийн загасчид байргүй сандарч байгаа гэнэ билээ. Хачин сонин улс гэнэ ээ! Загасыг хоёр сэрээгээр иддэг! Биднийг үдийн хоол идэх үес өглөөний хоол барьдаг. Биднийг оройн хоол гэж байхад үдийн хоолоо иддэг гэлээ. Тэдний оройн хоол нь гэгч бидэнд өглөөний цай уух үес гэнэ лээ гэж эцэг нь хөөрөв.

	Хүүхдүүд нь инээлдэж:

	— Яасан тэнэг юм бэ! гэцгээв.

	— Бас тэд нар өдөржин юу ч хийхгүй хүний эхнэртэй маасганаж байдаг. Тэгэхдээ үүнээс болж ер хэрүүл гардаггүйг үзвэл бас л энэ ёс нь болж байдаг юм байх. Тэд үргэлж эрэг бараадна. Уг нь загасчинд ашиг багатай боловч, зусахаар ирсэн улсаас ашиг олдог гэлээ.

	Нэг үгээр хэлбэл тийшээ явах нь нэн сонин байв.

	Гэвч тийшээ яаж очих вэ? Уг нь завиар явбал тохиромжтой боловч, охидод төдий л таатай бус, явгаар явахад хол. Арга буюу гуанзны эзнээс Том Кляусаа гуйж үзэх хэрэгтэй байв. Булшин дээр болсон тэр явдлаас хойш гуанзны эзэн арай өөр болсон ажээ.

	Морин тэргээр явна! Том Кляусаа хөллөөд явна - юутай сайхан бэ! Охид шагшран нүд нь гялалзаж хөвгүүд нь цовхорч, дэвхэцнэ. Кристианыг морь тэргэнд явуулаад, төдхөн зуур гадаа ирэхэд баярлажээ.

	Бүгд гүйлдэн шуугилдав! Хүүхдүүд гоёж гангалсан боловч дахин шалгах хэрэгтэй байв. Тэд аль болох сайн хүн болох гэж хичээх боловч, Дитте тэдний сул талыг мэдэх бөлгөө. Кристианы хир саарь болсон өвдгийг ер угааж болдоггүй гэж өөрөө хэлнэ.

	— Алив нааш ир, би зулма угаагаад өгье! гэж Дитте саван, сойз авч ирэв.

	Гэвч Кристиан бултай зайлж:

	— Чи миний өвдгийг охидынх шиг байлгая гэж бодож байна уу? гэж гомдсон янзтай хэлэв.

	Дитте арга буюу талх, тос, өөх, хүйтэн загас зэрэг гэртээ юу байсныг сагсанд хийв.

	— Пиво л байхгүй байна даа гэж эцэгтээ хэлэв.

	— Тэнд очоод олно оо... Бас кофе цай! Өнөөдөр сайхан баярлана гэж эцэг нь хариулжээ.

	— Танд мөнгө байхгүй биз дээ! гэж охин нь сануулав.

	Үнэн юм үнэнээр байхаас яах вэ. Ларс Петер энэ тухай таг мартжээ.

	— Өвөр түрийндээ улаан мөнгөгүй явж сурчхаж шүү! Алив, Кристиан чи Расмус Ольсенд очоод нэг далер зээлдүүлээч гэж байна гэж хэл гэж эцэг нь инээмсэглэв.

	— Мөнгөтэй юм болов уу даа? гэж Дитте Ольсеныхны зүг ширэв татан хэлэв.

	— Бий. Расмус Ольсены завь шөнө Гундестедийнхний хавийн завьтай тааралдаж, барьсан загаснаасаа худалдсан. Мөнгөтэй болох гэж хааяа ингэх хэрэгтэй байна шүү гэж Ларс Петер намхан дуугаар хэлжээ.

	Кристиан удалгүй гүйсээр хүрч ирэхийг үзвэл хэрэг нь бүтсэн бололтой. Түүний гарт шилтэй юм наранд гялалзана.

	— Энэ чинь архи байна шүү дээ! Муу Расмус Ольсендоо баярлалаа гэж Ларс Петерийн сэтгэл хөдлөв.

	— Хүүе! Боовон байшинд алим хуурч байна. Бидэнд өгөх байлгүй, тийм ээ? гэж Поуль дүү нь Диттегийн хормойноос чангаан хэлжээ.

	Дитте ч үүний үнэрийг авчээ.

	— Гэвч бидний ингэж явах гэж байгааг тэд яаж мэдэх бил ээ? гэж Дитте гайхав.

	Гэвч энэ нууцархах юмгүй байв. Морь тэргийг нь хавь ойрын хүүхэд тойрч, айл амьтад өндөлзөн харцгааж байлаа. Айлуудын үүдэнд баяр ёслолын байдалтай морь тэрэг зогсох нь ховор үзэгдэл билээ.

	Том Кляус морь нь бүр яс арьс болтлоо эцэж, хөгширсөн байхыг удтал хараагүй тэдэнд онц содон байв. Дитте хатсан талх олж өгсөн боловч Кляус морь нь үнэртэхээс цаашгүй тул дэвтээж өгөв. Харин морь нь тэднийг бүгдийг таньж байх бөгөөд ялангуяа Ларс Петерийг үзээд ихэд баярлаж байгаа мэт үзэгдэнэ. Эзнээ ойртон очиход аяархан үүрсэж байх нь нэн өрөвдөлтэй байлаа!

	— Намайг үргэлж дэргэдээ байлгаж, илүүлж байх л дуртай амьтан гэж Ларс Петер гансран хэлээд Том Кляусын толгойг илэв. Морь нь эзэндээ наалдан хөдлөхгүй зогсоно.

	Том Кляус алсын аянд явж дөнгөхгүй байх гэж хүүхдүүд айна. Морь нь үхсэн юм шиг уруу царайлан тонгойж, яг л одоохон эвдэрч унах гэж байгаа хуучин байшин шиг харагдана. Гэвч Ларс Петер санаа зовохгүй байв. Үнэхээр Том Кляус ядаж цөхөхгүй алхана. Ларс Петер элснээс гартал морио дагаж алхав. Бас залуурч Якоб сайн санаагаараа ирж тэргийг нь түрж туслав.

	— Хатсан алим яалаа? гэж тэрэг хөдөлсөн хойно Поуль асуув.

	— Бид мартчихжээ!

	Дитте боовон байшингийн зүг харав. Хэдийгээр өөрсдөд нь зориулж хөөмөл талх бэлдсэн боловч очиж гуйх нь эвгүй юм. Гэтэл азаар эмгэн нь хаалган дээрээ гарч тэднийг даллав. Кристиан төдхөн зуур үсрэн бууж, гүйсээр хүнд сагсан савтай юм авч ирэв.

	Энд бас хад, жимсний ундаан бий шүү. Өвгөн эмгэн хоёр бүгдэд мэнд хүргэж, сайхан баярлахыг хүсэж байна гэж хэлэв.

	Тэгээд морин тэрэг зогсолгүй алгуурхан явж өнгөрөв.

	Том Кляус биеийнхээ чилээг гаргамагц улам хурдлав. Ямар ч морины хатираанаас дутахгүй сайварладгаа хөгшин морь мартаагүй байлаа.

	Тэргэн дээр суугаад гацаа тосгоныг харахад юутай сайхан! Эргэн тойрон хагалсан газар, тариан талбай, ганц хоёр байшин харагдаж ажилсаг улсын нүүр царайг илтгэх мэт үзэгдэнэ. Тэртээд Арре нуур цэнхэртэн Шаазгайн үүрийг санагдуулна. Цаг эрин урьдын явдлыг элээж, Ларс Петерийн сэтгэлд хамгийн сайн сайхан бүхнийг нь үлдээжээ. Ямар ч гэсэн. Шаазгайн Үүр хэмээх өөрийн толгой хоргодох гэртэй, газар тариалантай туранхай ч гэсэн үнээтэй, гахай, тахиатай байжээ. Хэдийгээр албан гувчуурт нэрвэгдэх боловч тэнд Ларс Петер өөрөө өөртөө эзэн байжээ. Тэд хэн хэндээ юу ч хэлээгүй боловч бүгд нэгэн зүйлийн тухай бодож байв. Өндөрхөн довцог толгой дээгүүр гарах бүр Шаазгайн Үүр харагдах болов уу гэж хүн бүхэн өндийн харж байв. Хэрэв хөгшин морио хайрлаагүй сэн бол Ларс Петер тийшээ очоод гарах байлаа.

	Тэндээ л байсан нь дээр байж дээ гэж эцэг нь аман дотроо үглэв. Хүүхдүүд ч гэсэн тэр тухай бодож байв. Жижигхэн Поуль хүртэл урьдын явдлаа дурсана. Эх газар гэгч далайтай хэрхэн адилтгах бил ээ!

	Загасчны тосгоны хүрэх замд шувууны үүр шиг төмөр тагттай байшин тааралдав.

	— Энэ бол амрагчдын зочид буудал. Манай гуанзны эзэн хүртэл ийм юм барих санаатай гэнэ лээ. Яаж зарлагаа нөхөх юм бүү мэд! Зочид буудал зуны ганц хоёрхон сард л ашигтай эд шүү дээ гэж Ларс Петер тайлбарлав.

	Тэднийг зочид буудал сонирхох завсар Том Кляус морь амарч амжив.

	— Энэ хачин шувууны тор шиг юм юу вэ? гэж Дитте асуув.

	— Энэ чинь тагт гэдэг юм нь тэр. Энд тэр улс залхуу нь хүрэх үедээ тэрийн хэвтдэг юм.

	— Их үнэтэй байх даа? гэж хөдөлсөн хойно Кристиан асуув.

	— Асуух юмаа олжээ! Эд чинь нэг хүн нэг өдөр бидний бүтэн долоо хоногийн зардал гаргадаг улс.

	— Хаанаас тийм их мөнгөтэй байдаг улс вэ? гэж Эльза асуув.

	— Харин чи хаанаас ийм их мөнгөтэй байдгийг нь хэлж аль! Зарим нь идэх уухаа арай гэж олж амь зогооно. Зарим нь далай шиг давлагаална!

	Хүүхдүүд марган эцэс төгсгөлгүй асуулт тавина. Ларс Петер арай гэж амжин хариулж явлаа. Ганцхан бяцхан Поуль л юуны тухай ч асуухгүй зөвхөн гөлрөн ширтэж явав.

	— Юу ингэж гөлөрнө вэ? гэж Дитте дүүгээ үнсэв.

	Тэд буудалд буусангүй. Агнуурын тавцангийн дэргэд зогсов.

	— Буудлын газар моринд өвс тавьж өгдөггүй гэдэг шалтаг хэлсэн боловч Ларс Петер үнэндээ мөнгөө хайрласан хэрэг байв. Тэгээд мориндоо ууттай өвс толгойд нь углаж өгөөд тэд зугаалахаар явав.

	Завь зогсоол нь тэднийхнээс муу боловч элст эрэг нь илүү байв. Эрэг нь хоёр хадан хясааны дунд хашигдсан, элс нь жигдхэн, шал мэт тэгшхэн бөгөөд тэнд нэг дугуйтай мухлаг тэрэг харагдана. Хэрэв ирсэн зочид усанд шумбахыг хүсвэл тэр мухлаг тэргийг далайд тулган зогсоодог байв.

	— Энэ нэлээд том ноёдын мухлаг. Тэд шалдан нүцгэн байхаас их ичдэг улс! гэж Ларс Петер инээснээ, — Гэвч тэд бүгд тиймгүй шүү гэж нэмж хэлэв.

	Үнэн юм үнэнээрээ л байхаас яах вэ. Элст эрэг нь хүнээр дүүрнэ. Эрэгтэйчүүд нь бага бэлхүүсээ ороосон алчуураас өөр юмгүй. Эрэгтэй эмэгтэй улс хос хосоороо хэвтэн элс сэндийлж байх нь гахай, тахиа мэт санагдана. Далайн эргээр хос хосоор зугаална. Наранд шарагдаж эр тахиа шиг болсон харчуул ч үзэгдэнэ. Тэд ганц нэгээрээ хоёр гараа элгэндээ эвхэн алхаж, булчингаа гайхуулах мэт хөлхөлдөнө. Тэднийг харахад сонин ажээ. Гэвч хамгийн сонин нь хоёр гараараа хаа гуяа дараад толгойгоо сэгсийлгэн урагшаа хойшоо гүйж байгаа шалдан хүмүүс байлаа. Тэдний нойтон үс нь духан дээрээ бөөгнөрчээ.

	Хүүхдүүд инээлдэн:

	— Ухаантай юм уу?! гэнэ.

	— Тэд өөрсдөө ч мэдэхгүй байгаа. Уул нь эрүүл мэндээ бодож л ингэж байдаг байх. Гэвч үнэндээ ухаан дутуу амьтад шиг байдаг юм. Хэрэв манай тэнд ийм болбол биеийн нам тайван байдал ч алга болно гэж эцэг нь хариулжээ.

	Баярын зугаалга болдог газар нь онц юм үзэгдсэнгүй. Хөлөг онгоц зогсоолын газар дөрвөн шон босгож, дунд нь цаасан гинжээр чимэг холбосон байх бөгөөд, дөрвөн шонгийн төвд нэгэн хүн зогсоод даничуудын алдар гавьяаны тухай үг хэлж байна. Тэрээр хамаг хөлс нь цуван халзан толгой нь наранд гялалзана. Худалдааны мухлагууд, хүч тамир үзэх тоглоом наадам энд байсангүй. 

	— Энэ хүн их л ухаантай юм ярьж байх шиг байна. Гэвч ойлгохын арга алга! гэж Ларс Петер хэлээд тэд цааш явав. 

	Эцэг, Дитте хоёр нь түрүүлэн гурван хүүхэд нь хойноос нь дагажээ. Кристиан хүртэл хаашаа ч салж гүйсэнгүй бүгд хамт алхана. Эндхийн юм бүхэнд нь хэт хүнийрхүү, нийслэл шиг сүртэй харагдах тул аргагүй биеэ баримаар санагдана.

	Нэгэн модон саравчинд орж авч явсан юмаа идэж ундлав. Цагаан цамцтай нимгэн цаасан алчуур барьсан хүн тэдэнд пиво, кофе авчирч өгөв. Дитте үүнийг хараад эрэгтэй хүний хийж болмооргүй ажил шиг бодов. Гэвч зочид буудлын дэргэд хоол идэх сонин байв.

	Морио хөллөж буцах болжээ. Нар хэвийж байхыг үзвэл оройн таван цаг болсон бололтой. Дитте гацаандаа өнөө орой буцаж очихгүй бол болохгүй гэж сандрав.

	
VI : УЛААН ХАЦАРТ БҮСГҮЙ

	Хүйтэн жихүүн намар болов. Үхэр нь уруудан бээвийж хөдлөхгүй нэг дороо зогсоно. Дитте их даарчээ. Үхрээ талд хариулах хэцүү байв. Дулаан нөмөрт дуртай мал гэрийн зүг тэмүүлнэ. Бусад айлууд малаа аль хэдийн хашаалсан боловч довцгийн Гацаа хуучин заншлаа барьж бэлчээрт хөөсөн хэвээр байв. Гэтэл нэг шөнө гэнэт цас орлоо. Энэ явдал аравдугаар сарын түрүүчээр билээ. Удалгүй цас хайлсан боловч, аргагүй өвлийн дохио байв.

	Энэ жил өвс ус сайн тул мал нь тарга хүч авч өнгө зүс орсон байлаа. Одоо авсан таргаар өвлийг туулах хэрэгтэй. Довцгийн Гацааны ахуй явдал хуучин заншлаар явах тул ажил мундахгүй. Хэдийгээр зуншлага сайхан байсан боловч энэ жил өвс авч базаасангүй. Эзэгтэй Карен энэ талаар төдийлөн үл санаа тавина. Хүү Карл нь бага дорой тул гэр ахуйгаа гартаа авах чадалгүй байв.

	Диттед улам хэцүү болов. Хэрэв эзэгтэйн хүү аргал зөөх зэрэг зарим ажил хийдгийг эс тооцвол мал арчлах бүхий л ажил Диттегийн нуруун дээр овоорно. Ер хаана юу хийх хэрэгтэй газар бүхэнд Дитте хүрэлцэн тусална. Гэвч байдал ийнхүү өөрчлөгдсөнд Дитте баярлаж байв. Учир нь зуны эхэнд үхэр хариулан ганцаараа гиюүрч байснаас бусадтай хамт ажиллах нь таатай байв.

	Зуны турш эргэн тойрноо ажиглан хүмүүсийн зан байдлыг таньж мэдэх гэж Дитте мэрийжээ. Гэвч гав ганцаараа энэ бүх дүгнэлт хийнэ гэдэг бас л ярвигтай ажил байжээ. Жишээ нь Карен Баккегор баян уу, ядуу юу? Гацааны эзэн бүхэн баянд тооцогдох боловч эзэгтэйн хувьд өөр мэт ажээ. Бусад гацааны эзэд тэднээс аль болох хөндий байхыг эрмэлзэнэ. Гэтэл ядуу тариачид хүртэл бие биеэ дэмжиж туслахыг боддог билээ.

	Бас Карен Баккегорын тухай ярихтай зэрэг олонх хүмүүс яагаад хоолой нь чичрэн нүдэнд нь айх байдал тодорно вэ? Эр нөхөр нь эвгүй үхсэнтэй холбоотой юм болов уу? Дитте ч гэсэн эзэгтэйн дэргэд айдас нь хүрнэ. Гэхдээ үнэхээр айж байгаа юмгүй шүү дээ. Уухай! Энэ чинь хамар цоргин үнэртдэг муухай үнэрээс нь тэр юм байна шүү. Гэвч энэ үнэр хаанаас гарч байна?

	Юуны түрүүн эзэгтэй, ах Йоханнес хоёрын хооронд ямар холбоотой болохыг Дитте мэдэхийг хүснэ. Энэ л түүний сонирхлыг хамгийн ихээр татаж байсан бөгөөд үргэлж ажиглана. Төдий л олигтой юм олж мэдсэнгүй нэлээд удлаа. Гэвч малаа хашсанаас хойш ах нь бас нэг иржээ. Харуй бүрий дундаас гэнэт гарч ирэн хашаан дотуур явж мал үзэх болов. Йоханнес малыг нь тэнсэн дүгнэх байжээ. Тэдний байдлыг ажиглавал нэлээд дотно байх бөгөөд түүнийг Дитте харснаас хойш энд бас ирсэн болох нь тэдний ярианаас тодорно. Үзтэл эд хүнээс далдуур уулздаг байх нь ээ? Тэрээр Диттегийн зүг толгой дохисон боловч үг дуугарсангүй тул хамаатан саднаа дурсах хэрэггүй нь ойлгомжтой байв.

	Үдийн хоолны өмнө ширээ засаж Йоханнест тусгай таваг сэрээ тавив. Зөвхөн түүнд зориулж хийсэн шарсан өвчүү, хиам өгч Карен авгай өөрөө үйлчилнэ. Энэ биерхүү хижээл авгай хар үстэй залуугийн нүд рүү харж, хав адил хүслийг нь тааж ядан эргэлдэх нь ёозгүй харагдана. Сине барлаг хоёр бие биеэ сэмхэн харав. Карл дуугүйхэн тавагтай хоолоо иднэ. Түүнд бас эвгүй байгаа нь илт. Гэтэл гэнэт өндийн түүнд байж боломгүй дуугаар:

	— Та чинь... Диттетэй төрөл гэсэн байх аа? гэж Йоханнесыг ширтэн асуув.

	— За, за яах нь вэ! гэж барлаг гараа түлсэн мэт татасхийн авч хяхтнав.

	Эзэгтэй, хүүгээ муухай харснаа:

	— Их юм мэдэх гэвэл хурдан хөгширнө гэжээ.

	Гэвч Йоханнес тийм дэмий ярианд царай улайх эр бус тул Карлын зүг цоо ширтэн инээвхийлж:

	— Тийм л гэдэг юм! Энэ чинь миний ахын дагуул охин гэж нэлээд чанга хэлжээ.

	Энэ үг Карлыг өдсөн болох нь тодорхой тул Дитте айж чичирнэ. Гэтэл дахин энэ тухай дурссангүй дуугүй болцгоолоо.

	Хоолны дараа Карен, Йоханнес хоёр ёстой дурлалцсан хос мэт цэвэр тасалгаанд оров. Гэвч дурлалцсан хоёр гэхэд үнэхээр хачирхам бөгөөд тэд үргэлж хөзөр тоглож, улаан архитай кофе ууж сууна. Карен, барлагийн хэлдгээр «эр нөхрийн амьдралыг сорсон» тэр гансаараа тамхи татаж байна. Йоханнес зөвхөн янжуур татах нь яг л эзэн баян мэт ажээ.

	Түүнээс хойш тэрээр олонтоо ирэх болж, мөн эзэгтэй ч гэнэт явдаг болов. Тэрээр өөрөө морь тэргээ хөллөж, хаашаа явахаа мэднэ. Эзэгтэй, Йоханнес ба түүний нөхөдтэй хотын ойролцоох зочид буудалд уулзаж наргидаг байв. Хэдийгээр Карен урьд өмнө нь тийм байгаагүй ч гэсэн өөрийнхөө гэрт тийнхүү наргиж бузартахыг боддоггүй байв. Гэтэл одоо ичих зовохоо умартаж, яахаас ч буцахаа больжээ.

	Хуучин заншлаар бол зарц барлагууд хөлслөгдсөн хугацаа дууссанаас хойш уг гацаанд үлдэн ажиллавал халах солих өдрөөс хойш анхны хишиг өдөр амардаг байв1. Ийнхүү арван нэгэн сарын эхний хишиг өдрийн өглөө Сине, Дитте хоёр, хүмүүс сүм рүү яарч явах үес хашаанаас эртлэн гарчээ. Тэд ажлынхаа хөлсийг авсан тул Фрэдэрихсвэркт очиж юм худалдан авахаар явж байгаа ажээ. Сине өөрт оногдох таван зуун кроныг арай гэж авчээ. Тэрээр хотод хүнд мөнгөний өртэй гэх зэрэг юм хэлж байж авсан байна.

	— За чи хадгаламжид л өгөх гэж байгаа биз дээ гэж Карен цааргалсан боловч аргагүй өгчээ.

	Диттегийн хөлс тавин крон, ялихгүй мөнгө тул үг дуугүй өгчээ.

	— Чамд ч одоохондоо энэ чинь их мөнгө! Гэвч хэдийхэн удах вэ дээ. Би анх ажлын хөлсөө аваад одоо хүртэл яаж үрснээ мэддэггүй гасалдаг юм гэж Сине хэлэв.

	— Чи үнэхээр хадгаламжид өгдөг юм уу? гэж мөрөн дээрээ үүрснийг сэлгэх зуур Дитте асуув.

	Боосон юманд нь Диттегийн дотуур хувцас, даашинз хийх ноосон даавууны өөдөс, багахан бохир ноос, будагтай эрээн цамц, шинэхэн модон шаахай байжээ.

	Сине түүний боолттой юмыг авч:

	— Алив чи дарагдах нь шив дээ. Энэ модон шаахайг авч яваад яах нь вэ. Тэртэй тэргүй чи үүнийг ажил дээрээ өмсөж элээнэ шүү дээ... Эсвэл гэртээ аваачаад авдар дээрээ залах гэж байгаа юм уу? гэж асуув.

	— Би зүгээр, дүү нартаа, аавдаа үзүүлэх гэсэн юм гэж Дитте бахархсан байртай өгүүлнэ.

	— Нээрээ ч, чи нялх амьтан болохоор тэгэх нь аргагүй гэж нөгөөх нь ёжилжээ.

	Дитте дахин Синегээс шалгааж гарав. Сине үнэхээр мөнгөө хадгалуулдаг гэж үү? Үүнийг мэдэх сэн гэж бодно.

	— Манайх ч гэсэн урьд мөнгөө хадгалуулдаг байсан гэж Дитте хэлэв.

	— Аа, тийм үү, лав ээж чинь... гэснээ гэнэт Сине түгдрэв. Тэгээд өөрийн үгийг засах гэсэн мэт аргагүй одоо таван зуун крон хадгаламжид өгснөө хүлээв. Хоёр зуу нь түүнд өв болон үлдсэн нь бусдыг нь өөрөө хуримтлуулсан гэнэ. Тэгээд нэг мянган крон болох үес өөр хотод очиж юм сүлжиж худалдан сууна гэж ярьжээ.

	— Чи ч гэсэн бага гэхгүй мөнгө хуримтлуулах хэрэгтэй. Бага ч гэсэн хамаагүй. Хөгширсөн хойно чинь хэрэг болно гэж Сине зөвлөв.

	— Үгүй би хүнтэй сууна гэж Дитте гэнэт ам алдав. Тэрээр чавганц болтлоо ганцаар байхыг хүссэнгүй.

	— Хэрэв тэр чинь чиний толгойг эргүүлбэл яана! гэж Сине асуухад:

	— Тэгвэл чамайг тэр чинь хуурсан юм гэж үү? гэж асуултыг нь асуултаар өнгөрөөв.

	Сине толгой дохив.

	— Хэчнээн хүний үнэргүй гээч! гэж арай л уйлсангүй хэлжээ.

	Тэр явдлаас хойш хэдэн жил өнгөрсөн боловч Сине одоо ч гэсэн санах бүр нулимс гардаг байжээ.

	— Тэгээд тэр чинь чамайг доромжилсон юм гэж үү? гэж бүр настай авгайн дуугаар асуух зуур түүнийг тоож ярьж байгаад бас баярлана.

	— Үгүй, би түүнд тэгж нүүр өгөөгүй юм, тэгээд ч намайг хаясан гэж Сине нулимсаа барьж ядан хэлжээ.

	Хэдэн мөчийн зуур Сине шуухитнаж явснаа биеэ барьж, алчуураа өвөртлөөд:

	— Юу гэж нүдээ улайлгав аа? Сине хүүхэн уйлах дургүй. Гэвч сууц бүхэнд салхи орох ангархай бий гэж өөрийгөө зоригжуулав.

	— Тэгээд яагаад тэр чинь чамайг хуурсан юм бэ? гэж Дитте гайхан асуув.

	— Чи дахиад асуу л даа гэж Сине инээснээ, — Мөд чиний хойноос нэг юм дагаж нэхэх болно оо. Тэр үед чи ямар хүн гэдгээ үзүүлэх гэж бас бодох болно. Үгүй, эрчүүдээс холхон байсан нь дээр. Эхлээд тэд чинь ямар загнана гэж бодно вэ. Тэгээд өөрийнхөө хүслийг хангамагц өнгөрөх нь тэр.

	Дитте өөрийнхөө бяцхан ухаанд энэ үгийн учрыг олох гэж бодол болов.

	— Миний аав тийм хүн биш ээ! гэж Дитте эрс хэлэв.

	Сэрине эхэд нь хэчнээн хайртай, бас одоо хүртэл хүлээж ядаж байгааг нь Дитте бодов.

	— Би ч гэсэн бүх эрчүүдийг муу гээгүй, гэвч ихэнх нь тийм гэж Сине зөвшөөрчээ.

	Синегийн нүүр нь улайж, нүд нь гялалзан байгааг хараад «Хөөрхөн хүүхэн байна шүү дээ!» гэж Дитте баясан бодов.

	— Гэхдээ үүнд дасах л хэрэгтэй. «Чиний зан дэндүү огцом, чи ч тэгж чадахгүй байх» гэж ээж минь хэлдэг сэн... Эхлээд зөвшөөрөх эцэст нь зөвшөөрөх хоёр ямар ялгаа байна аа? Хожим нь өгөх юмыг харамлах хэрэг байна уу? Би элдвээр цааргалдаг байлаа! Гэвч тэгэх хэрэггүй ч байсан юм уу гэж бодогддог юм. Тэгж гомдсоноо бодохоор хадгалуулсан мөнгөө үзээд сэтгэл амардаг юм гэж Сине хүүхэн үргэлжлүүлэн ярив.

	Хишиг өдөр байсан боловч хотын хоршоо дэлгүүр бүгд нээлттэй байв. Гудамжинд олон барлаг зарц нар тааралдах бөгөөд тэд цөм баяр хөөртэй явна. Харин хадгаламжийн касс л хаалттай байжээ. Сине нэгэн танил айлдаа очиж мөнгөө өгөөд хожим хадгаламжид хийхийг хүсэв. Тэгээд бага сага юм худалдан авахаар яаравчлан явав. Дараа нь тэд Диттегийнхээр ороод хоногтоо буцах ёстой байлаа.

	— Чи гэртээ удахгүй шүү, тэгэхгүй бол бид буцаж амжихгүй гэж Сине үглэнэ.

	Тэгэлгүй яах вэ.

	— Чамайг очиход аав баярлана даа. Надад тусалдагт чинь аав учиргүй их баярладаг юм. Аав их сайн хүн шүү! гэж Дитте ярина.

	— Тэгвэл аавыг чинь дайлах хэрэгтэй юм аа гэж инээгээд Сине хүүхэн шил архи авав.

	Дитте ч Поульд амласнаа санаж бүтэн кроноор тоглоом худалдаж авав. Бас бусад хоёр дүүгээ, аавыгаа гомдоож болохгүй гэж бодон аар саар юм авсаар байтал таван крон нь дуусжээ. Аавдаа тамхи, Поуль дүүдээ дугуйтай модон морь, Эльзад хүүхэлдэй, Кристианд баадуутай машин авснаа авч явахад төвөгтэй байв.

	Гэвч тэд юмаа давгүй авчрав. Хэн хэнгүй маш их баярлажээ. Дитте амьдралдаа анх удаа төрөл садандаа бэлэг авч, хүүхдүүд ч амьдралдаа анх удаа ийм хөөрхөн бэлэг тоглоомууд авчээ. Хэн нь илүү баярлаж байсныг мэдэхгүй. Ларс Петер дор нь гаансаа тамхиар дүүргэн татав. Юутай сайхан утаа үнэртэнэ вэ? Үнэхээр тийм сайхан утааг урьд нь үзээгүй мэт, юутай сайхан үнэр вэ!..

	— Үрэмхий хүүхэн байна даа! гэж эцэг нь охиноо өхөөрдөнө.

	Гэвч ажлын хөлсөнд өгсөн бөс, ноос, гутал нь хэвээр байлаа. Ларс Йенсений бэлэвсэн эхнэр түүнд хувцас хийж өгөхөөр амласан тул Дитте тийшээ очих гэж өндөлзөнө.

	— Кристиан ч гэсэн гүйж очоод ирж болно шүү дээ. Харин чи кофе цай чанаж, зочноо дайлах юм биш үү? гэж эцэг нь Синег сониучхан харж хэлэв.

	Дитте кофе чанаж аягалан бас авчирсан архиа тавьж:

	— Аав, архи уугаач дээ! гэжээ.

	— Тэгвэл та хоёр ч гэсэн надтай цуг ууна аа, гээд Ларс Петер бас хоёр хундага авч ирэв. Архиа задлахаас өмнө гэрэлд барьж шохоорхон харж:

	— Ийм идээ хараагүй болсоор мөн ч уджээ. Анхныхаа хайр дурлалтай учирсан мэт байна гэж Ларс Петер сэтгэл хөдлөн хэлэв.

	— Би түүнтэй чинь адилхан байна гэж үү? хэмээн Сине инээж суув.

	— Мөн ч сайхан хүүхэн байсан юм сан! Гэвч таны улаан хацар шиг хацрыг амьдралдаа үзээгүй юм байна гэхэд:

	— Аав аа! гэж Дитте болгоомжлон хэлжээ.

	— Юу гэж худал хэлэх юм бэ, золиг чамайг! Хэрэв залуугийн цагт ийм байсан бол... гэж хэлэх гэсэн юм.

	Архиа уугаагүй боловч эцэг нь ам халжээ.

	Сине ч гомдох янзгүй инээж байв. Хэрэв барлаг юм уу өөр хэн нэгэн хүн тэгсэн бол уу!.. гэж Дитте эцгийгээ бахархан харна.

	— За авчирсан бэлэгт чинь баярлалаа. Бас охинд минь сайн байдагт чинь баярлалаа гэж Ларс Петер хэлээд зочинтой хундага тулгав.

	Дитте ч бас тулган амандаа хүргээд ярвайж тавив.

	Диттег юмаа аваад Ларс Йенсений бэлэвсэн авгай руу гүйх хооронд тэр хоёр охины тухай тухтай ярилцав. Хүүхдүүд нь тоглоомоороо тоглоно.

	— За охин минь хэр зэрэг байна даа? гэж Ларс Петер асуув. 

	Эрэг гуу дээгүүр ямаа адил үсчин гүйж байгаа Диттег хоёул харж байснаа:

	— Сайн охин, их ажилсаг. Хэрэв хүн бүхэн ингэж ажилладаг бол сайн байсан гэж Сине хэлэв.

	Тийм ээ, Дитте үнэндээ ажилсаг махрууныг Ларс Петер мэдэж байв. Харин тэнд түүнтэй хэрхэн харьцдаг юм бол? Хэдийгээр Довцгийн Гацааны эзэд алдар нэр төдийлөн сайнгүй боловч охин нь ер гомдол мэдүүлж ирсэнгүй.

	— Үнэндээ хүн бүхэн дутагдалтай. Тэр тусмаа манайхан ч түүнээс илүү дутагдалтай нь үнэн. Гэхдээ амьдарч болно оо. Сайн хооллодог юм.

	— Энэ ч яах вэ дээ. Харин та өөрөө тэнд амьдарч болохыг биеэр харуулж байна гэж Ларс Петер түүний дөлгөөн нүднээс хараа салгахгүй ширтэн хэлэв.

	Сине инээдээ барьж чадсангүй, Ларс Петер ч инээлээ. Тэгээд хоёул цонхоор харж зогсоход инээдээ барьж ядан байгааг нүд нь илчилнэ. Тэгээд хоёр биеэ хармагц дахин инээд алдана.

	— Уухай тийм байжээ... гэж Ларс Петер эхэлснээ түгдрэв.

	Синегийн энэхүү улаахан хацар, бас түүний эздийнхээ бузар булайг нуух байдал Ларс Петерийн сэтгэлийг хөдөлгөжээ. Харваас сайн хүүхэн... сайхан ч хүүхэн. Синег ярьж байх үес захны нь завсраар махлагхан хүзүүн дээрх хонхорхой нь тодорч бүдгэрэн түүний сэтгэлийг гижигдэнэ. Синег инээж байхад хоолойд нь ямар нэгэн шувуухай үүрлэн донгодох мэт таатайхан дуу гарна.

	— Уухай, тэгээд золиг... ийм хөөрхөн хүүхэн одоо хүртэл охин чигээрээ явдаг байна аа? гэж зориглон асуув. 

	— Тэгээд л тэр дээ! гэж Сине хариулаад дахиад л инээж гарав.

	Удсангүй Дитте ч хүрч ирэв. Тэд буцах цаг болжээ. Ларс Петер босоод мөчийн зуур алсыг ширтэн зогсов. Тэгснээ гэнэт цочсон мэт:

	— Би та нарыг гаргаж өгье гэж хэлжээ.

	
VII : ЗЭВХИЙ ӨВӨЛ

	Өвөл нь зэвхий хүйтэн болов. Үнэндээ Дитте тийм хүйтэн тавгүй өвлийг гэртээ үзээгүй билээ. Сарын эхээр цас орж далайн зүгээс шилбүүрдсэн хүйтэн салхи цас туун шууд хашааны хаалгаар оруулан явахын аргагүй хунгарлав. Диттегийн гар хөл хүйтэнд хавагнан хөлдөв. Модон шаахайд нь цас утгагдах тул гутал нь үргэлж нойтон явдаг байв. Сине оймсыг нь пийшин дээр сэмхэн хатаах боловч тус болсонгүй. Хөлийн өсгий, тавхай, гарын ар талаар цэврүүтэж, хүйтэн ус жиндэн зовоох болов. Өглөө босож хувцаслах үес хаалганы ангархай цоорхойгоор шуурсан цас хувцсыг нь дарсан байх тул цэл мөс ажээ. Хаалганд цас шуурч, зөвхөн дээд хэсгийг дөнгөж нээн гарч болох болов. Гал тогооны өрөөнд хувцас нь хайлж ус гоожно.

	Дитте цасанд дургүй байв. Дүү нар нь шөнө орсон шинэхэн цасыг үзээд өглөө нь ухаангүй баярладаг билээ. Дан цамцтай ч хамаагүй цасанд холилдон өнхрөх гэж яарцгаана. Арай гэж хувцаслаж амждаг байжээ. Гэтэл зэвүүн хүйтэн тохьгүй энэ цасанд дүү нар юунд тэгтлээ баярладаг билээ.

	Бас өглөөгүүр хав харанхуй байх нь бүр ч эвгүй. Хамаг ажлаа бараг хийж дууссан хойно гэгээтэй болно. Үдээс хойш түдэлгүй харуй бүрий болж эхэлнэ. Өдөржин далай дээр харлан манантаж тохиромжтой цагийг хүлээж байсан мэт далайн зүгээс харанхуй ирэх ажээ. Үнэндээ бүтэн өдрийг үзсэнгүй.

	Өдөр бүхэн нэгэн хэвийн уйтгартай! Сүрэл нүдэж малд тэжээл бэлтгэн үнээ услах, саах, тэжээх гэж өдөржин бөндгөнөн гүйх боловч товойсон бүтээлгүй бөгөөд нэгийг нь хийхгүй бол бас бөөн ажил хоцрогдсон байх жишээтэй.

	Дитте бас бусад газар бол том эрчүүлийн хийвэл зохих ажлыг хүртэл хийлцдэг болов. Хэрэмд үр бутлах байшингийн бүр дээвэр дээр асаж гараад сүрэл буулгах, бас Синетэй хамт тариа цайруулах зэрэгт ажиллах нь зарим үед хэн ч хийж давамгүй мэт билээ. Гэвч үтрэм дээр дулаахан тэр тусмаа Карл ирж элбэлцэх үес тэдний хооронд яриа хөөрөө үүсэх тул түүнд таатай байв. Томчуулын дэргэд бас Карл ичимхий дуугүй бөгөөд харин Диттетэй үеийн мэт дуртай ярьж хөөрдөг байлаа. Дитте түүнийг шоглохоо больж бага багаар ойр дотно болж эхлэв. Түүнд хэцүү зовлонтой байгааг Дитте ойлгох тул өрөвддөг байв. Гэхдээ эр хүн ийм дорой донгио байна гэдэгт гайхдаг байлаа! Нэг өдөр түүнд энэ тухай хэлэхэд цаадах нь үг дуугарсангүй.

	Тэрээр эхийнхээ эрхэнд хэт орсон аймхай амьтан байжээ! Гэхдээ эхийнхээ хамаг дутагдлыг хэлж, эхдээ хайртайдаа үгнээс нь гардаггүй бус ер нь бие даах зүрх нь хүрдэггүй хүн байв.

	Нэг өдөр, урьд өмнө нь огт дурсдаггүй байсан эцгийнхээ тухай ярьж гарав.

	— Чи аавдаа хайртай байсан уу? Ээж чинь энэ тухай яриулдаггүй биз? гэж Дитте асуув. Гэвч Карл хариулсангүй.

	— Чи, хайрлаж чадахгүй хүнд хайртай байж болохгүй гэж ээждээ хэлээд үз л дээ. Би ч гэсэн ээждээ сайн биш ээ.

	— Энэ чинь яаж болох вэ, нүгэл! Ойр төрлийнхөндөө сайн бай гэж бурхан номлосон гэж Карл дорой дуугаар хэлжээ.

	— Юу гэсэн үг вэ? Хэрэв тэд чинь чамайг үзэж чаддаггүй, чи ч хайртай биш бол яах юм бэ?

	Карл өөрөө ч үл мэднэ. Гэсэн ч тийм байх ёстой гэж бурхны сударт өгүүлсэн билээ.

	— Эцэг чинь ээжид чинь хайртай байсан уу? Аав чинь шүтлэггүй хүн байсан гэдэг.

	— Үгүй хөндий байсан... Тэгээд ч өөрөө зовлон эдэлдэг байсан юм. Аавыг минь өвчтэй байхад унтлагынхаа өрөөнд ээж тамхиа татдаг байсан юм. Аав минь цусаар ханиаж байхад хүртэл тамхиа татсаар л байдаг байсан. «Хань аа, хань аа, муу цус чинь гарна» гэж ёжилдог байв. Шалан дээр цацсан цусан толбыг харахын аргагүй муухай байдаг сан. Харин царай нь яг л шохой шиг цайж үзэгддэг сэн. Гэхдээ бүү тамхи татаач гэж ер гуйдаггүй байсан юм. Тэгэх дээр нь миний ах нар ээжийн гаансыг аваад нуучихсан юм. Тэр үед над чихэр юм өгч элдвээр хуурч байгаад гаанс тамхи хаана нуусныг надаар хэлүүлсэн юм.

	— Чамайг зодох гэж айлгадаггүй байсан уу? Уг нь зодмоор царайны хүн юм.

	— Үгүй, бага нялх хүүхдээ ээж ер зоддоггүй юм шүү. Харин миний ах нарыг сайн зоддог байсан юм. Намайг тамхи хэлж өглөө гэж ах нар бас зодсон.

	— Зодсон нь зөв болж дээ. Манай дүү Поуль Эльза Кристиан хэн нь ч дүрсгүй боловч ер ам алдахгүй шүү! Бид дөрвүүлээ ээжид гөжин зогсдог сон. Тэгэхэд аав дургүй. Гэвч аавынхаа л... тулд гэж тэгж байсан юм даа.

	— Ээж чинь! Аавыг чинь залхаагаагүй гэж үү?

	— Үгүй чиш! Аавыг залхаах хүн биш. Аав хүн бүхэнд яг л... бурхан шиг ханддаг хүн шүү дээ, чи ойлгов уу? Хүн бүхнийг сайн гэж бодно.

	— Чи хүнийг бурхантай зүйрлүүлж болохгүй гэж Карл уцаарлан хэлжээ.

	— Зэрэгцүүлнэ дээ. Аавыг зэрэгцүүлж болно. Бас тэгээд чи ямар лам биш гэж Дитте зөрөв.

	Тэд үүнээс болж, тэр өдөр ажил дээрээ ер дуугарсангүй.

	— Харин орой бол өөр хэрэг. Өдөр нь богино тул үтрэмийн ажил эрт зогсдог байв. Хааяа малын хашаа эргэнэ. Бусад цагт нь Дитте галын илч төөнөсөн гал тогооны өрөөнд сууж утас ээрэн, ноос цэвэрлэдэг байв. Карл дуугүй сууж шашны ном сонин юм уу, ямар нэгэн тийм төрлийн юм уншиж сууна. Хэрэв Расмус Рюттер тэр өдөр ажилдаа ирсэн бол буланд сууж үүрэглэх буюу ойр хавийн улсын тухай элдэв хов жив ярьж сууна. Хэрэв яриа нь олиггүйхэн зүйлийн тухай бол эзэгтэй Карен ихэд инээж, барлагийн яриаг өднө. Тэрээр хүн бүхнийг нүд үзүүрлэх бөгөөд тэдэнд муу муухайг хүснэ. Эзэгтэй хэнийг ч энэрч өрөвдөн өгүүлэх нь үл үзэгдэнэ.

	Сине нэг удаа энэ тухай хэлэхэд:

	— Яах юм бэ? Карен Баккегорын тухай чи сайн үг сонсоно гэж бодож байна уу? гэж ятгадаг байв.

	Үнэхээр хүмүүс түүнийг өрөвдөх нь үгүй тул тэр ч хүнтэй адил байх нь аргагүй юм биз. Хэрэв хүнийг доромжилсон юм бол эзэгтэй ч өөрөө галыг нь түлэн дэврээхээс буцахгүй байлаа. Эзэгтэй, хүүгээ шүтлэгтэй гэж гоочилно. Гэвч энэ ямар хамаа байх вэ. Хүү нь дув дуугүй сууна.

	Эзэгтэй, барлаг хоёрын амнаас Дитте битүүхэн доромжлол олонтоо хүлээжээ. Диттен төлжих нас тэднийг гижигдсэн бололтой. Тэрээр хүүхэн болох замдаа орж өсөн хөгжих боловч заримдаа тэдний инээдийг хүргэн доромжлуулмаар энгийн юм асуудаг байлаа. Үүний улмаас Сине Диттег өмөөрөх байдал шууд үзүүлнэ. Түүний цэвэр онгон бүхэн нь тэдний сонирхлыг татаж, сэтгэлийн дэнсийг хөдөлгөхийг бодно!..

	Тэр хоёрыг ярьж байхад Сине бараг дуугардаггүй байв. Улаахан хацартай махлагхан тэр хүүхэн ноогдсон ажлаа хийж золгүй дурлалаа гэмшин бодож сууна. Хэрэв энэ тухай нь хэн нэгэн хүн үг цухуйлган доромжлох гэвэл Сине дахин үг дуугарахгүй болтол хариулж чадна.

	Зул сарын ёслолд элдэв идээ цагааг хайрч, хуурч юм бүхэн жин тан болжээ. Гэвч тэднийхээр сайн дураар хэсэх хүн үл олдох ба харин уригдсан нэг нь татгалздаг байв.

	— Эзэгтэй болон түүний нөхөдтэй уулзахаас зугтааж дээ. Түүнээс биш манай хоол дороо л эзнээ олох сон. Урьд жилээс улам өөр болжээ гэж Сине ярина.

	Түүний амьдарч байгаа айлаас хүмүүс зугтаах нь түүнд таагүй байв.

	Эзэгтэйн уур хилэн хөдөлж, харж хандсан бүхнээ харааж зүхнэ. Үзтэл уураа гаргаж ядсан бололтой. Гэвч эзэгтэйн уур хилэн Диттед энэ удаа бараг өртсөнгүй. Карен Баккегор гэгч доодост цагаа барах хүн биш гэж бодмоор байв. Мэдээж хэрэг хэн түүнтэй ам мэдэн уралцана, тийм хүнд уураа гаргана.

	Нэгэн өдөр зул сараас өмнөхөн тэднийд шуудан хүргэгч захидал авчрав. Сонин хэвлэл захидаггүй байсан тул шуудан хүргэгч энд үзэгдэх нь ховор билээ. Каренд захидал авчирчээ. Тэрээр захидлаа аваад унтлагынхаа өрөөнд оров. Захидал авна гэгч тоглоом биш ээ! Буцаж ирэхдээ инээж байв.

	— Өнөөдөр манайд зочид ирнэ. Тагтаа шарах уу? гэж охидод хандан хэлжээ.

	Карлыг тагтааны саравчнаас тагтаа авчруулахаар явуулав. Карен өөрөө тагтааг алж, бас энэ тэр үг заавар өгсөөр байв. Тэрээр тагтааг нэг нэгээр нь аажуухан авч үхэл нь ирсэн бяцхан амьтдын зүрхийг чагнах мэт гүжирмэг том гараараа базан дээш өргөнө.

	— Юутай дулаахан зөөлхөн юм бэ?.. Одоо ингээд чи өнгөрлөө дөө гэж шувууны амыг барин хэлж байв.

	Дараа нь өдөн доогуур нь эрхий хуруу, дунд хуруу хоёроо эвтэйхэн оруулж амийг нь хороох барьц эрнэ. Тэгээд багтарч бүхий шувууг өөрөөсөө холхон барьж нүд нь томрон ам нь ангалзсаар түүний хэрхэн нөгчиж байгааг ажиглаж байна... Тэгтэл шувууны толгой нь гэнэт хорчийсон цэцэг мэт хажуу руугаа унахыг харахын аргагүй явдал... Гэвч Карен инээсэн хэвээр алсан шувуугаа ширээн дээр чулуудан:

	— Өнгөрсөөн! Өдийг нь сугалж болно! гэж хэлээд бас өөр нэгийг бүрэлгэхээр суга татан гаргаж ирнэ.

	Карен их сайхан зантай байлаа.

	Зочид нь хоёр морин тэрэгтэй дуу шуутай хүрэлцэн ирлээ. Малгай нь шилэн дээрээ гарч амандаа том янжуур зуужээ. Тэд хашхирч бархирч байхдаа ч янжуураа авсангүй. Хуучин танилын хувьд Йоханнес бүр ч этгээд загнана. Эд нар нь харсан хүн хурдхан зугтаадаг нийслэлийн хог шавхруу болсон баячуулын банди нар бөгөөд одоогоор Йоханнесын дотно нөхөд байв. Тэднийг зам зуур хашхирч гууглан давхилдахад холын айл хүртэл тэднээс төвөгшөөн гэртээ нуугдаж өнгөрсөн хойно нь цонх, ногооны газраас сэмхэн харж энэ дүрсгүй амьтдыг зүхдэг байв.

	Гал тогооны өрөөнд Сине их ажилтай байв. Орой үнээ саахад нь туслахаар Карл, Дитте рүү очив. Карлын царай зүс нь зэвхийж ууртай үзэгдэх боловч түүнээс Дитте ганц ч үг дуулж чадсангүй. Гэвч Диттед энэ явдал үл таалагдана. Учир нь Дитте илэн далангүй ярихад дуртай билээ. Дитте Карлыг ямар ч гэсэн яриулахаар шийдэв.

	— Чи саяхан бүжгийн наадамд очсон гэв үү? гэж Дитте өдөв.

	— Юу юу гэнэ ээ, хэн хэлэв? гэж Карл уурлав.

	— Тэгж л ярих юм... хэн хэлснийг би хэлэхгүй! гэж улам өдөв.

	— Тэгвэл тэдэндээ очоод худал хэлж байна гэж хэл гээд Карл эвгүй харааснаа харамсав бололтой.

	— Түүнд чинь юу нь муухай юм!.. Уухай чинийхээр бол бүжиглэх бас нүгэл үү? Би бүжгийн наадамд очиж үзэх юм сан... Ёстой сайхан наадамд!

	Дитте ямар нэгэн дуу аялав.

	— Шал дэмий юм хүсэх юм. Нүглээс өөр юм тэндээс огт олдохгүй.

	— За яршиг даа! Чи дандаа юм л бол нүгэл гэнэ! Ёстой санваартан байна даа. Удахгүй чи хоол идэх нүгэл гэж хэлэх нь үү?.. Чи өнөө орой шашны ном сонсохоор бас л явах уу?

	Дитте, Карлыг өдөж уурлуулсандаа зовж, түүний санаанд тохирох юм ярих гэж боджээ.

	— Хэрэв явж амжвал очно оо. Чи надтай хамт явж үзэхгүй юу?

	Гэвч Дитте татгалзав. Тэрээр хоёр ч удаа шашны ярианд очсон нь хангалттай байв. Тэр сэтгэл хангалуун улс түүнийг очиход нүгэл хилэнцийн үр өөрөө ороод ирсэн мэт болдог байв. Уг нь түүний эх нь нүгэлтэй боловч Диттег бас хамтатгах гэнэ. Тэд Диттег тамын оронд очих хувь тавилантай юм шиг санаж хүйтэн харьцана.

	— Үгүй, тийшээ явах хэрэггүй гэж Дитте хэлэв.

	Карл үг дуугарсангүй, бас шахаж шаарддаггүй зантай билээ. Тэгээд сүү шоржигнуулан саах чимээ л сонсогдох болов. Гэтэл гэнэт айлуудын байшингаас хашхиран хөгжилдөх дуу шуу чихэнд хадав.

	— Эдний хашхирч загнаж байгааг! Нүгэл хилэнцээ нэр төр мэт бодно шүү гэж Карл шүүрс алдав.

	Тэр үг нь эхийн тухай болохыг Дитте тааварлан ойлгов.

	Сар шинээр би эндээс зайлна. Энд сууж ийм юм харж байж чадахгүй.

	Карл ийнхүү ярих боловч огт зүрхлэхгүй эр мэт!

	— Тэд чинь бие биедээ хүрэх нь байтугай, үнсэлддэггүй шүү дээ гэж эзэгтэй Йоханнес хоёрын тухай Дитте сануулав.

	Нэгд Карлыг өрөвдөн, хоёрт бас шинэ юм сонсож магадгүй гэж Дитте энэ үгийг хэлжээ.

	— Чи юу ч мэдэхгүй!.. Чи нялх хүүхэд! гэж Карл уцаарлан хашхирав.

	— Чи дандаа л тэгж ярьж байх юм! гэж Дитте гомдонгуй үглэв.

	Дитте мэдэж болохгүй нууц юм юу байгааг тэр ойлгож ядна. Эсвэл зах дээр тэр хоёр хувцсаа солилцсонд байна уу?

	— Янз бүрийн юм бий... бүгд адилхан урагшгүй юм! гээд гэнэт Карлын хоолойд юм торсон мэт дуугүй болов. Дитте ажлаа орхиод харанхуйд тэмтэрсээр Карлын мөрийг түшив. Хүнийг энхрийлэх гэгч хэрхэн тайтгаруулдаг болохыг тэр мэдэх бөлгөө. Гэвч Карлын хувьд өөрөөр эргэж тэр эхэр татан уйлж гарав.

	— Чи ах нартаа бичмээр юм. Тэд чинь ирж ээжийг чинь сэнхрүүлж магадгүй гэж хацраа түүний үсэнд наалдуулан хэлэв.

	— Тэд дахиад ирэхийг огт хүсэхгүй гэж хэлээд Карл түүнийг биеэсээ холдуулав.

	Дитте хэсэг зогслоо. Хашаан дотор барлагийн хөлийн чимээ гармагц Дитте үнээгээ саахаар яаран суув.

	 

	 

	Орой ес хагасын үед Карен Баккегор эвшээлгэж эхлэн, судас нь томорсон хөлөө маажиж эхлэв. Энэ нь тарж унт гэсэн дохио байлаа. Дитте өөрийн бяцхан орц руугаа яарч, гэрэл унтрахаас өмнө хашаа өнгөрөх гэж гүйв. Тэрээр харанхуйгаас огт айдаггүй боловч эндхийн харанхуй нь тэр аяараа амь орсон мэт өөрийн эрхгүй айдас хүргэх ажээ. Тэртээ дор далай хүрхэрч байх бөгөөд түүнийг гармагц ямар нэгэн юм хүйтэн хэлээрээ хөлийг нь хүлэн авах шиг санагдав. Орцондоо ороод хаалгаа түгжиж хурдхан хувцсаа тайлаад хуучин хүнд хөнжил дороо шургав.

	Хөнжил нь мөс шиг хүйтэн байна. Дитте өвдгөө эрүүндээ хүртэл атирч бага зэрэг дулаацталаа шүдээ хавиран чичирч байв. Хөлөө олигтой дулаацуулж чадсангүй. Нойр нь хүрэхгүй тул гэр орныхоо тухай, шоронд суугаа эхийнхээ тухай, мөнгө, хувцасны тухай, одоогийн амьдрал ба ирээдүйн тухай бодол болон хэвтэв. Хэсэгхэн зуур эмээгээ санаснаа, төдхөн мартаж өөр юм бодож эхлэв. Одоо эмээгээ санах нь улам улам цөөрч, харин анхаарал халамжаа эхдээ хандуулах хэрэгтэй мэт эхийнхээ тухай ихэвчлэн бодох болжээ. Диттегийн нүдэнд эх нь үзэгдэж, өөрийн эрхгүй түүний тухай бодол болно. Ийм бодол Диттед таатай бус тун өөр юм бодох гэж хичээх боловч огт болж өгөхгүй эргэлдэнэ. «Би ээжийнхээ тухай бодохоо больсон» гэж санах тутам улам бодогдоод байдаг байв.

	Элдэв юм эрээлжлэн бодогдсоор улам бүдгэрэн Дитте бага зэрэг дулаацан зүүрмэглэж эхлэв. Хэсэгхэн зуур Том Кляус нь Шаазгайн Үүрэндээ тайван зогсож байгааг зүүдэлж бас тосгонд барих гэж ярилцаж байсан зочид буудал үзэгдэж, түүний үүдэнд Карл зогсож байгаа мэтээр зүүдэлжээ.

	Гэвч Карл үлгэрийн баатар мэт үзэгдсэнгүй. Диттегийн хувьд түүний бахархлыг татах эр хүн шал өөр байх байжээ. Тэгэвч Карлын дорой байдал өрөвдөх сэтгэл төрүүлнэ. Сэтгэлийн гунигт түүнийг өрөвдөхөөс аргагүй санагдана. Заримдаа Карл гэртээ байсан хэр нь гэргүй золбин мэт гэр дотуураа холхиж яваа үзэгдэх бөгөөд үүнийг нь хармагц Дитте уйлмаар болох ажээ. Диттегийн өрөвдөх гэгч нь туслах гэсэн үг байлаа. Карлын зовлонг хөнгөвчлөх арга зам бодож дааж давшгүй ачаа үүрэхэд ч бэлэн байв. Ер нь Карл эндээсээ холдож тэр багш ахдаа очиж сургуулийнх нь ажилд тусалбал зүгээр сэн. Карл хүний хүндлэх сэтгэл татахгүй боловч мөргөлийн ном унших хоолой нь нэн аялгуутай.

	Дитте ч нийслэлд очиж ажил хийх сэн гэж бодно. Тэгээд ид нойрон дундаа нөгөө багш ажилд нь очсон мэт зүүдлэв. Дитте хичээлийн завсарлагаар түүнд халуун кофе аягалан өгнө. Багш залуу инээмсэглэн түүнд хэлэлгүй кофетой идэх боов хийсэнд гайхна. «Чи минь юутай ажилсаг юм» гэж түүний толгойг илж байна. Дитте книксен бүжиг хийх гэсэн боловч хөлийг нь тушсан мэт хөдөлсөнгүй давхийн сэрэв. Эмээ нь ингэж сэрэх үеийг тайлбарлахдаа, чи ямар нэг юманд тус хүргэх хэрэгтэй гэж урьдчилан мэдэгдэж байгаа нь тэр гэдэг байв.

	Дитте толгойгоо өндийлгөн амьсгалаа дарж чих тавин сонсов. Хаалганы цаана ямар нэгэн юм өрөвдөлтэй дуугарна. «Энэ чинь муур байна. Хүйтэнд даараад наашаа орох гэж... эсвэл ганцаараа уйтгартай болоод...» гэж Дитте бодлоо.

	— Пинд очиж оготно барь, муур минь! гэж хэлсэн боловч муур улам чанга дуугаран хаалгыг самардав. Дитте үсэрч босоод хаалгаа онгойлгов. Түүний нүүр лүү хүйтэн настай салхи сэнгэнэн үлээв. Харин муур яарсан шинжгүй байна. Заримдаа бодол болсон юм шиг болдог нь болж гэж бодоод хүзүүн дээрээс барьж татан оруулаад Дитте орондоо оров. Гэтэл муур орон дээрээс үсрэн Диттегийн яг нүүрэн дээр нь дуугараад болдоггүй.

	— Тэнэг золиг цаашаа бай! гэж хэлээд хөнжлөө татлаа.

	Тэгтэл муур нь шалан дээр үсэрч буугаад хаалга руу явлаа. Харанхуйд түүний нүд нь гэрэлтэн дуугарахыг Дитте ажиглав. Арга буюу дахин босож түүнийг гаргах хэрэгтэй болов. Тэгтэл гадаа муур улам цаашлан аашлав.

	Дитте эхлээд учрыг олсонгүй. Тэгээд гэнэт муурт оройн хоолыг нь өгөөгүйгээ гэнэт санав. Дитте түүнийг хооллохоо мартжээ! Тэгээд л ингэж наалдаад байж шүү, хөөрхий амьтан! Яагаад мартчих нь энэ вэ? Ёстой нүгэл байна даа! Үнэндээ муурын өмнө энэ нь нүгэл байлаа. Шөнөжин оготно хулгана хөөх гэдэг ямар олиг байх вэ. Муураа тэжээхгүй бол яаж оготно бариулах билээ. Маргааш хоолыг нь нөхөж өгөхийг Дитте ер мартахгүй шүү гэж бодов.

	Гэвч муур нь тэгж амархан холдохыг бодсонгүй бололтой. Муур нь хаалганы цаана өрөвдөлтэй дуугаран Диттен зүрхийг улам улам догдлуулж байв. Түүнд итгэж хүлээлгэсэн үүргийг Дитте биелүүлсэнгүй нь үнэхээр харамсалтай хэрэг. Муур нь бүр өрөвдөлтэй дуугарсаар байна... түүнийг Дитте гомдоожээ.

	Дитте босож модон шаахайгаа хөлдөө углан хаалганы бариулаас барьж хүйтэнд чичрэн арай л уйлахгүй зогсов. Гадаа цасан шуурга тавьж, юу ч харагдахгүй харанхуй байлаа. Дитте хаалгаа сэмхэн онгойлгож эхлэв... Хүйтэн салхи байшинг дэндгэнүүлэн, хаалга үүд савчин энд тэндгүй исгэрч шуугьтал үлээнэ. Тэгтэл гэнэт хүн угз татах мэт хаалга нь савагдан хана цохив. Дитте цочин тэр чигээрээ хашаан дотуур гүйв. Хэдийгээр салхи ингэлээ гэж мэдсэн боловч үнэндээ айжээ.

	Модон шаахайгаа чулуун шалан дээр тавиад, гал тогооны өрөөнд сэмхэн орж, тэмтэрсээр муурын идүүр, сүүтэй сав хоёрыг олов. Түүний нүцгэн хөлийг муур дэрлэн хэвтсэн нь дулаацуулах шиг болно. Шууд идүүрээр нь сүү утгав. Үнэндээ тун эвгүй хэрэг байсан боловч одоо яая гэх билээ.

	— Ид, ид! гэж шивнэн хэлээд муурыг дагуулан гарахаар явав.

	Дитте болгоомжтой гарч сүүг нь асгахгүй гэж тэмтрэн явав. Хүйтэн жавраас гадна айдас нь хүрч толгойтой үс нь босох шиг болно.

	Гэнэт түүний өмнө нэг хар юм хөндөлдөн ирэхэд ухаан алдталаа айв. Дитте айсандаа хашхиран зугтаахад бэлэн байсан боловч усны шахуурга гэдгийг танив. Нэлээд зориг ороод саравчинд очиж муурын хоолыг тавих гэж явав.

	Хаалга нээх гэтэл гэнэт энд боож үхсэн гэрийн эзэн санаанд орж дахин айдас хүрэв. Эндээс зугтаамаар санагдсан боловч сүүгээ асгах болов уу гэж бодлоо. Дитте түр хөдлөлгүй зогсон хоёр гараараа идүүрийг барьж саравчнаас хэн ч харайн гарахгүй бас түүнийг хэн ч шүүрч чадахгүйгээр зогсох гэсэн мэт хөндөлдөн, хаалганы дэргэд цасан дээр муурын идүүрийг тавилаа.

	Тэгээд өндийтөл эзэгтэйн унтлагын өрөөнд гэрэл асах үзэгдэв. Диттен хамаг айдас алга болж гагцхүү сонирхох сэтгэл нь сэрхийв. Яарах явдалгүй. Даараад шүдээ хавиран зогсов. Карен лаа асааж гартаа барьсаар агуулахын үүдээр гарч ирлээ. Эзэгтэй нимгэн цамцтай үсээ алчуур дор цуглан боосон үзэгдэв. Тэгээд нэг гартаа лаа нөгөө гартаа бас ямар нэгэн юм барьсаар алгуурхан сэмхэн явсаар хонгил өнгөрөв. Тэр гарт нь хутга байж мэдэх юм? Өлсөөд талх хиам идэх гэж агуулахад ороод явж байгаа байх нь ээ!

	Гал тогооны ойролцоох орон сууцны байшинд Карен зогсоод гартаа барьсан юмаа дээш өргөв. Дитте түүнийг хараад олс болохыг ажиглан дахин зэрэвсхийн айж эхлэв. Тэгээд айсандаа болж араараа ухарсаар төөрсөн гөлгөн нохой мэт муу сууцандаа хүрэв. Тэр аймшигт явдлыг харахгүй буруу харж чадсангүй. Харин Карен авгай гал тогооны өрөө өнгөрч пинд ороод босгон дээр нь зогсож шөнийн харанхуйг ширтэнэ. Лааны гэрэл дээш өргөгдсөнөө унтрав.

	Дитте хэрхэн орондоо орсныг мэдсэнгүй. Хөнжил дороо эвхрэлдэн, бүх биеэрээ чичирч энэхүү аймшигт үзэгдлийг бодохоо больж хурдхан унтаж маргааш өглөө юу ч болоогүй мэт байдгийг үзэх сэн гэж бодно. Иймэрхүү явдал аль овоо байдаг шүү дээ.

	Өглөө босоод муурын идүүрийг урьд шөнө тавьсан газраасаа олов. Харин түүний зэрэгцээ нөгөө олсыг хаяжээ. Бас дэргэд нь нүцгэн хөлийн том мөр үлдсэн байна. Эзэгтэй Карен мэдсэн шинжгүй гал тогооны өрөөнд холхиж харааж зүхнэ. Ээ бурхан минь!..

	
VIII : УЙТГАРТ ӨВӨЛ ШУВТРАВ

	— Энд ямар ч баясалгүй ийш тийшээ хөлхөж уруу царайлсаар явтал өнгөрөх юм гэж Сине үглэнэ.

	Гацааны оршин суугчдаас хамгийн хөгжилтэй, сэргэлэн, тууштай нь тэр хүүхэн билээ.

	Үнэндээ энэхүү гацаанд харанхуй нь хэмээс хэтэрхий, хүйтэн нь бүр галзуутай, муу муухай бүхэн нь улам тодрон үзэгдэх мэт бөлгөө. Харанхуй нь улам өтгөрөн Диттен хөлийг туших мэт ямар нэгэн дуу шуу хөлөглөн гэрээс гарахаас ч айлгана. Уг нь Дитте харанхуйгаас үл айх боловч энд ирсээр тариа агуулах саравчинд Карлын эцэг дүүжилж үхсэн гэхээс гэрэлгүй орж чаддаггүй байв. Өдөр бол айх юмгүй мэт. Айх аюул нь Карен Баккегорын хөл хөөр болон наргих үес улам өсөж тэдний хамт үл үзэгдэх чөтгөр шулам цугласан мэт бодогддог байлаа. Энэ үед Карл хүү бүхнээс их зовох бололтой. Гартаа олсны тасархай барихаас зэвүүцэн айдаг өдөр олонтоо байв. Гэвч энд байгаа бусад хүмүүс ч нэгэн адил ийм байдалд нэрвэгджээ.

	Бараг зуун жил орчим нэгээс нөгөөд дамжсан орны даавуунаас эхүүн эвгүй үнэр Диттегийн нойронд нь хүртэл үнэртэж муухай зүүд зүүдлүүлнэ. Хуучин дэрний уутнаас нь эм, тамхи үнэртэж Диттегийн байгаа өрөө нь эзэгтэйн, бүгшмэл ханиадтай нөхөр толгойгоо гудайлган багтарч ядаж байх шиг санагдана. Орон дээр нь биерхүү эзэгтэй суугаад гаансаар тамхи татаж утаа нь түүний аманд хүрч ханиалгавал тавлан инээж байх шиг болно. Шалан дээр нь бяцхан хүү суугаад цус нөжтэй ханиад цэрээр нь хуруугаа норгон юм зурж байх шиг... Дитте бархирч цочин сэрээд чүдэнз эрэх боловч шөнө гал гаргахыг хориглосон байжээ.

	Ийнхүү улам сэтгэлийн зовлон болно. Гэвч Дитте биеэ барьж чаддаг билээ. Эцсийн эцэст энэ бүхэн түүнд ямар хамаа байх билээ. Карл бол өөр хэрэг! Түүний уйтгар гуниг үргэлж зовооно. Карл ч биеэ барьж үл чадна.

	Карл ер нь яаж ч магадгүй хүн гэж Сине ярина.

	— Яг л эцэг шигээ хүн гэж бас хэлнэ.

	Эхийгээ дуурайсан юм огт үгүй. Хүн бүхэнд загнуулахад ч бэлэн мэт. Гэвч заримдаа цаашаа ч үгүй наашаа ч үгүй ургаа хад шиг гөжүүн зан гаргах явдал бий. Карл тамхи үл татах ба эхийнхээ нүгэлт явдлыг буруушаах тул үнэн санваартны замд улам ойртоно: Кареныг Йоханнес болон түүний нөхөдтэй хөл бужигнаан болох үес Карл «Архи үл уугчдын нийгэмд» бүртгүүлсэн явдал хүү нь эхийнхээ нүглийг наманчлах гэсэн нэг төрлийн эсэргүүцэл байлаа. Харин эх нь түүнийг дайран шоглох үед тун ч аргагүй хулмалзаж байдаг байв.

	Шашны «ярианд» явахад нь 

	— Чи чинь хүүхэн эргүүлээд гэртээ тогтохоо боль оо шив дээ? Аргагүй л тэгэхээс өөр замгүй нас даа гэж эх нь дооглоно.

	Карл юу ч сонсоогүй мэт гарч явна. Заримдаа явахыг нь хориглон элдвээр саад хийхэд хүртэл хэзээний алга болсон байна. Эхийнхээ өмнө гөлөг мэт гөлөлзөн зогсох боловч бурхныг хилэгнүүлэхээс ихэд эмээнэ.

	Диттегийн бодлоор бол эзэгтэй зарим үед Сине тэр хоёрыг учир зүггүй загнаж байхад Карл хааяа үг хэлж өмөөрч байгаасай гэж бодно. Гэтэл Карл хэрүүл маргаанаас аль болох хол байхыг хичээнэ.

	Харин эзэгтэй улам ширүүн догшин болж, алив юмыг түүний санаанд тохируулах гэгч нэн хэцүү болж ирэв. Магадгүй Синегийн хэлдгээр түүнд нөхөр... тэгэхдээ бүр залуухан хүн хэрэгтэй байсан ч байж болно. Ямар ч гэсэн эзэгтэйн байдал, ая засах нэн хүнд болж, ялангуяа энэхүү орчноос холдож чадахгүй Диттен хувьд бүр ч зовлон болов.

	Гаднаас нь харахад Дитте хүнд мэдэгдэхгүй зовлонг тэвчиж сурсан хүүхэд байлаа. Түүний зориг эрмэлзэл нь ажил төрлөө шамдан хийхэд илрэхээс өөр юмгүй байв. Түүний хүүхэд ахуй цагт нь баяр баяслаа алдсан тул одоо тэр сэтгэлээ ажилдаа гаргадаг байлаа. Гэр орных нь ажил ч гялалзаж байдаг байв. Түүний өрөвчхөн сэтгэл дүү нарынхаа хайрыг татаж чаджээ. Дүү нар нь түүний үгнээс үл гарна. Гэвч зарим үед ширүүхэн загнахгүй бол болохгүй явдал ч байдаг байв. Тэгэвч түүний хөгжилтэй найрсаг байдал дүү нараа хайлсан тугалга шиг болгоно. Дитте дүү нараа үгэндээ орвол аяар нь байлгах дуртай байв.

	Анхны үед дүү нараа дуулгавартай болгохын тулд алгадах зэрэг явдал байсан боловч удалгүй энэ арга нь хэрэггүй болжээ. Дүү нараа зодохоос өөр нөхцөлгүй болох үедээ эмээгийнхээ аргыг хэрэглэдэг байв. Хэрэв дүү нар нь хувцсаа муухай болговол, тэднийг тоглуулахгүй хувцсыг нь тайлж оронд нь хэвтүүлнэ. Тэгээд хувцсыг нь угааж хаттал үл тоглуулна. Хүүхдүүд өөрийн буруугаас ийм явдалд хүрснээ энэ үед ойлгодог байв.

	— Анхаарамжтай байх хэрэгтэйг чи харж байгаа биз дээ? гэж Дитте сургамжилна. Тэднийг муу муухайгаас аврагч ид шидтэй эгч нь мэт Дитте харагддаг байв.

	Ийнхүү хорвоод үнэн ёс гэж байдгийг дүү нартаа өөрийн биеэр үзүүлэн, бяцхан дүү нартаа үлгэрлэх бөлгөө. Хэрэв ажил нь сонирхолгүй буюу хүнд гологдох ахул Дитте гомдоно. Ер нь Дитте бүхий л эмх замбараагүй явдлыг үзэн ядах ба заавал болж бүтнэ гэж бодно. Дүү нарынхаа нойтон хувцсыг угаахгүй хойш нь тавьж болохгүйн адил ажлыг хойш тавих хэрэггүй гэж хатуу итгэсэн билээ. Гэвч одоо амьдрал нь их ярвигтай болжээ. Хэрэв ямар нэгэн юм дутуу бол санаа нь үл амарна. Жишээ нь өглөө нь цоорхой оймс өмссөн бол өдөржин амар заяа үзэхгүй. Эсвэл орой нь муурын сүү өгөхгүй мартвал шөнө унтуулахгүй дуугарч босгоход хүргэнэ.

	Дитте угаас нэн ажилсаг билээ. Түүний зөөлөн сэтгэлийн шан мэт Диттед гагцхүү ажил хийхийн баяр хөөрийг хорвоо илгээжээ. Түүний гар нь эвэршин мойногшиж дуу нь сөөнгөтөн, хөггүй болж, ажил хөдөлмөрөөс өөр юманд тэр өөрийн сайн талыг үзүүлж үл чадахаар заяасан мэт. Нуруу бөхийн ажиллаж байхыг нь үзэхүл дэлбээгээ нээсэн цэцэг лугаа адил. Зүгээр нэг бусдын тулд хүч юугаа үл хайрлан зүтгэх жирийн нэгэн охин билээ.

	Гэвч энд түүнийг үнэлэх хүн байсангүй. Энд ажил хөдөлмөрт үл дурлах буюу аргагүйн эрхэнд юм хийсэн болно. Иймээс нүд хуурсан ажил болдог байлаа. Хамаг буруу нь харилцан нийцэхгүй бус байгаад байна гэж Дитте бодно. Довцгийн Гацааныхантай холбоо бүр тасрав. Йоханнес ахыг үзэгдэх болсноос хойш бүр ч дордов. Тэрээр гагцхүү хэрүүл маргаан авчирдгийг Дитте бүр Шаазгайн үүрнээс мэдэх бөлгөө.

	Нэг үгээр хэлбэл ийм хүмүүсээс Дитте уйдаж, хурдхан зун болгож бэлчээрт мал хариулахыг яарна. Хаврыг тэсгэлгүй хүлээж, анхны цас ханзарч газрын бараа ямар нэгэн амьтны зоо нуруу шиг цухуйн байшингаас сүүлчийн цасан малгай нь ховхрон унахуй хаврын дохиог нэгд нэгэнгүй ширтэнэ. Газар дэлхий ичээнээсээ аажимдаа сэрлээ. Эхлээд нуга хөндий намагтаж, гол горхи шоржигнон хаврын урсгал өдөр шөнөгүй өөрийн дууг аялан, гэсээгүй хөрснөөс хөөсрөх мэт уур савсан энд тэндгүй амьдрал тэтгэхүй амьсгал илтэд мэдэгдэж эхлэв. Түдэлгүй газар дэлхий элдсэн арьс шиг зөөлөрч талын дээгүүр болжмор жиргэх сонсогдох болов.

	Яг ийм нэгэн өдөр Дитте талын тэртээд гэртэй Расмус Рюттерийг дуудахаар явжээ. Уринш хагалах аль хэдийн болжээ. Тариа нунтаглахаас хойш бараг нэг сарын турш тэрээр гацаанд үзэгдсэнгүй. Түүнд хийх ажил ч үгүй байжээ. Ус гэсэж газар шавхайтсан тул Диттегийн модон шаахайг нэг нэгээр нь салган үлдээх гээд тун зовооно. Хормойд нь шавар шавхай наалдаж шилбэ ороолгон Диттегийн инээд хүргэнэ.

	Дитте ч баяр хөөртэй явлаа. Ганц цаг ч болсон гацаанаас хөндийрнө гэдэг аятай! Одоо хаврын ээвэр наран газар сайгүй нэвтлэн гацааны өнцөг, буланг гэрэлтүүлнэ.

	Расмус Рюттерийн оромж малын бэлчээрээс нь ч алс хол байв. Диттегийн үхэр хариулдаг нуга устай байсан тул захыг нь барьж тойрч явах болов. Гэвч, өөрийнхөө зассан үүрийг алсаас ч болов харахад таатай. Харин үүр нь ихэд эвдэрсэн үзэгдэнэ. Эргэн тойрны танил ахуй түүний сэтгэлийг улам хөдөлгөж хурдхан зун болоосой гэж яарна.

	Барлаг эр гэртээ байсангүй. Үд хүрсэн боловч эхнэр нь дан цамцтай хэвээр, үс толгойгоо янзлаагүй пийшингийнхээ хажууд сууж байв. Гэрт нь ядуу хявцаг, бохир муухай байлаа.

	— Чи намайг битгий хараад бай. Энэ гэрийн ажлыг хийх гэж хог шороотой орооцолдсоор байтал таарах юм гэж хиртэй цамцаа татаж өгүүлэв.

	Уул нь байшин ч овоо янзалсан байв. Гэвч ор дэрээ ч засаагүй хөглөрч үзэгдэнэ.

	Нэг орон дээр зургаа долоотой болов уу гэмээр хоёр хүүхэд зодолдож байна.

	— Хүүхдүүд чинь өвд өө юү? гэж Дитте асуув.

	— Яагаад тэр вэ? Бид бүгдийг зэрэг хувцаслаж чадахгүй ээлж ээлжээр босдог юм. Энэ өвөл мөн ч хэцүүхэн байлаа шүү! гэж тэр эхнэр хариулжээ.

	Тэгээд тэр эхнэр Диттег сууж кофе уу, хар хүнээ хүлээ гэж ятгана.

	— Яасан харамсалтай юм бэ, хайрдаг тос алга болж, би бас чамд бин хайрч өгье гэж бодсон юм сан. Үдийн хоолонд нь бин хайрч өгнө гэж би хүүхдүүдэд амласан юм. Тэгээд гурил ч бэлдчихсэн, харин тос алга. Хачин хэрэг байна даа! Өглөө хүүхдүүд сургуульд явахынхаа өмнөхөн түүнээс болоод зодолдож байхыг харсан юм сан гэж эхнэр үглэнэ.

	Тэгээд хормойгоо чирсээр овоохойнхоо булан хонгилыг нэгжиж эхлэв.

	— Дуугүй байцгаа! Намайг шалдлах гээ юү! гэж орон дээрээ зодолдож байгаа хүүхдүүд рүүгээ бас хашхирна.

	Тэгээд гэртээ хийсэн бололтой муухай өөхөн лаа барьсаар эргэв.

	— Оллоо шүү! Би бүр мэдэж байсан юм! гэж хэлээд хайруулаа гал дээр тавилаа. Тэгээд авчирсан лаагаараа хайруулаа тосдов. Хайруул нь бага зэрэг тослогдон шажигнав.

	— Энэ юу вэ? Лаа юу? гэж Дитте гайхан асуув.

	— Энэ үү... энэ зүгээр гахайн өөх. Уг нь үргэлж пийшин дээр байдаг сан харин өглөө өвгөн аваад гутлаа тосолж байсан, дараа нь хүүхдүүд аваад... Суу л даа, одоо кофе болно.

	Гэвч Дитте их яарч байлаа.

	— Үгүй би явахгүй бол намайг загнана! гэж Дитте хэлэв. Тэр бээр бин идэхийг хүссэнгүй.

	— За яах вэ. Чи ирсэн нь сайн болж. Өвгөн ажилгүй бүр зөнөглөөд юу хийх, яаж байхаа олж ядаад байсан юм. Мөнгө зоосгүй болохоор түүнийг олигтой хооллож байх ч аргагүй, тэгэхээр гэрт хэрүүлгүй байна ч гэж үгүй! Хэрэв жаахан май загас төмс байгаагүй бол өнгөрөх байсан байх аа. Тун хэцүү өвөл байлаа шүү. Цаг агаар ч муухай, гацааны ажил нь ч яваагүй, өвгөн ч өөрөө олиггүй болохоор юм бүхэн муугаар эргэхгүй яах вэ дээ. Хэзээ арай өөр болох бол гэж хүлээх л юм хүлээх л юм бүү мэд.

	 

	 

	Удтал хүлээсэн нарлаг өдрүүд ирэв. Дитте ч гэртээ галлахаа байж, нар ээх болсон тул хаалгаа онгорхой үлдээх болов. Түүний сууцанд цонх байсангүй. Энэ бяцхан өрөө нь байшингийн хамгийн хуучин хэсэгт лав хоёр зуу орчим жилийн өмнө орон сууцанд ашиглаж байсан байр байв. Энд гал тогоо байх үеэс үлдсэн тоосгон шалтай хэвээр аж. Яндантай пийшин нь хэвээр үлджээ. Энэ пийшингийн тавцанд Диттегийн орыг элбэг байрлуулсан байлаа. Орны нь дээгүүр урьд өмнө тогоо тогтоож байсан төмөр дэгээ хэвээр үзэгдэнэ. Бороотой үед орных нь толгой орчимд утаа униар шингээсэн дусаал дусаж, эхүүн үнэр нь эмгэн эхийн нь сууцыг санагдуулж уйтгартай зүүд зүүдлүүлнэ. Нэг удаа дээврийн зэгсийг цоолон Диттегийн хөнжил дээр оготно унасан явдал ч бий.

	Гэвч Дитте өөрийн сууцанд сэтгэл хангамжтай байв. Амьдралдаа анх удаа тэрээр тусгай өрөөтэй болжээ. Хуучин хайрцаг хөндлөн тавиад муу цагаан даавуугаар бүтээжээ. Тэр хайрцаг нь хамаг юмаа хийх сав болдог байв. Түүний дээр толины хагархай байна. Дээвэр дээрээс олсон, хээтэй цэнхэр эдээр хөвөөлсөн нь Диттед сайхан санагддаг байв.

	Энэ бяцхан өрөөндөө ирвэл гэртээ ирсэн мэт санах тул Дитте зав чөлөө л гарвал гүйж ирнэ. Өвөл нь тэнд хүйтэн боловч зун нь дулаахан байлаа. Дитте хайрцгаасаа гоёлоо гаргаж байнга үзнэ. Нэг авч нэг үзэн дахин аятайхан тавина. Ингэж хэчнээн ч үзсэн ер үл дургүйцнэ. Тэдний дунд бүр Шаазгайн Үүрт байх үес сургуулийн багшийн эхнэрийн магтсан хээлсэн бяцхан даавууны өөдөс байв. Бас Диттетэй хамт гэрчилгээ авсан хүүхдүүдийн гэрэл зураг, тэдний шад шүлэг дуу бичсэн цуглуулга байв. Дитте тэгэхэд анх удаа зургаа авхуулсан билээ. Тэр хэсэг хүүхэд дотор хамгийн жижиг туранхай, бас түүний бодлоор бол хамгийн муухай охин болох өөрийн зургийг ахин дахин үзнэ. Бусдын адил өсөх тутам хөөрхөн болох болов уу гэж сэтгэл нь догдолно. Түүний хувьд өөрийгөө төдий л сайхан бусыг мэдэх бөгөөд тэгээд яах бил ээ? Ер нь хэн ч гэсэн түүнийг үзээд: «Яасан хөөрхөн охин бэ?» гэж хэлсэн удаагүй ажээ.

	Яаж ч хөөрхөн болох юм бил ээ? Түүний шаналан зовсон зүрхийг нь дамжин гүйх цус нь сайн болохгүй биз ээ. Диттегийн бие бялдар ч турьгүй билээ. Үүнээс болж арьс нь бараагнан, туранхай, хэрзгэр нь өсөн томрох биеэс зүүгдэх мэт ажээ. Өвлийн хүнд ажилд нухлагдсанаас нуруу нь одоо ч бөгтөр хэвээр ажээ. Диттег урьдын адил хөөрхөн гэж хэлэх аргагүй байлаа.

	Гэвч Дитте энэ хавар урьд урьдаас баяр хөөртэй золгожээ. Нарны гэрэл түүний бөгтөр туранхайг ч нуун далдлах мэт өгөөмөр хишгээ хүртээнэ. Хаврын цэнхэр далайн өнгөн дээр бяцхан охин өглөө эртлэн гарахад нарны гэрэл түүнийг илбэн таалах мэт санагдана.

	— Чи яасан их баяр хөөртэй байна аа! Мөдхөн талд гарна гэж баярлаж байна уу? гэж Сине хөхрөн хэлнэ.

	Ийм баяр хөөрөөр бялхсан сэтгэлээр таван сарын дунджаар Дитте сүргээ бэлчээрт хариулахаар гарлаа. Үхэр нь бас уйдсан бололтой. Өвлийн турш эцэж үс ноос нь бөрзийсөн үхэр мал нарны гэрэлд тоглон тонгочиж, мөөрөлдөн гүйлдэх нь дүрсгүй хүүхэд шиг ажээ. Дитте ч үхрийнхээ хойноос баясан гүйж явлаа.

	
IX : ЗУНЫ ӨДӨР

	Зуны эхээр Дитте өдөр авч явсан хоолныхоо хагасыг Расмус Рюттерийн хүүхдүүдэд өгдөг болов. Тийм ч учраас хүүхдүүд нь үдийн хоолны дараа Дитте рүү гүйж ирдэг болжээ. Тэд Диттег хүрч ирэхээс өмнө ирээд зассан үүрэнд нь хоргодон сууж байдаг байв. Тэр хүүхдүүд ангаахай шиг тун аймхай, хүнээс нуугдах ажээ. Диттегээс идэх юм аваад араатны зулзага мэт уван цуван гүйж одно. Нэлээд гүйж байгаад ганц ганцаараа сууж өгсөн юмыг нь идэж эхэлнэ. Тэд тун өлссөн ирэх тул Дитте өгөх хоолоо аятайхан хувааж өгдөг болов. Хүүхдүүд хувцас гэх юм бараг байхгүй бөгөөд урагдсан өмд, цамцны оронцог эгэлдрэглэж явна. Ер нь зуны цагт түүнээс өөр юм ч бараг хэрэггүй байлаа. Харин хэчнээн хурдан гэж санана!

	Нэг өдөр тэдний хирийг угааж өгөх гэж оролдсоноос хойш Диттегийн сэтгэл нэг л дундуур байв. Маргааш нь хүүхдүүд түүнд ойртон ирэхээсээ айж тэртээ хол зогсоод өөдөөс нь ойртохоор холдон зугтааж байв.

	Дитте тэдэнд өгөх хоолоо харуулаад ч нэмэргүй байлаа. Тэгэхээр нь хоолоо тэнд нь тавиад явчихаар түдэлгүй ирээд идчихдэг байв. Энэ хүүхдүүд хөдөө хээрт төрсөн гөлөг, мууртай адил тул зэрлэг юунд ч итгэхгүй тэднийг сургаж ч боломгүй санагдана. Гэтэл гэртээ бол шал өөр бөгөөд гаднаа шуугилдан тоглож эхдээ загнуулж байгаа нь Деттед сонсогдоно.

	Өмдөнд нь товч гэж бараг үгүй тул гүйж явахдаа өмдөө барьж байдаг байв. Энэ нь Диттед эвгүй санагдсан тул нэгэн удаа тэдний нэгийг барьж аваад

	— Чи энэ товчоо хадуулахгүй бол хоолыг чинь идүүлэхгүй гэж хэлээд өврөөсөө товч гаргажээ.

	Тэр хүү арга буюу хоёр хөл дээрээ ээлжлэн зогсож, Диттег дөнгөж товч хадаад дуусмагц мөн өмдөө барьсаар гүйж оджээ.

	— Өмдөө юу гэж барьсан юм бэ, тэнэг жаал аа! гэж Дитте түүний хойноос инээв.

	Тэгэхээр нөгөө хүү гараа авсан чинь өмд нь ойчсонгүйг үзээд ихэд баярлаж Диттегийн дэргэд эргэлдэв.

	Төөрсөн унага шиг Диттег тойрон удтал гүйв. Тэр хүү, баярласан сэтгэлээ өвөрмөц аргаар илэрхийлж ядаж байгааг Дитте ойлгож түүнийг эелдэг зөөлөн харцаар харж байлаа.

	— Чи сайн хүү байна! Их баярлалаа! За одоо боллоо! ядарсан байлгүй. Наашаа суугаад хоолоо ид гэж дуудав.

	Гэвч хүү дахин нэг тойрч гүйгээд, түүний дэргэд амьсгаадан ирж суугаад өөрийн хувийг авлаа. Энэ удаа тэр хүү яаран зугтаахыг бодсонгүй Диттен хамт сууж хоолоо идэв.

	Бусад хүүхдүүд ч түүнээс зугтаахаа больж, урагдсан цоорсноо оёулдаг болов. Байн байсаар тэр хүүхдүүд Диттегийн гарт орж ирснийг мэдсэнгүй: Тэдний тул элдвийг хийх хэрэгтэй байсан боловч Дитте сэтгэл дүүрэн байх болов. Дитте гар хумхин сууж чаддаггүй байлаа.

	Хүүхдүүд биеэ ч угаалгахаас буцахгүй болов. Дитте тэднийг угаах гэж махрах боллоо. Тэдний толгойг угаах нөхцөлгүй байв. «Тос авчирч аргалахаас» гэж Дитте шийдэв.

	Нэг өдөр хоол өгсний дараа тэдний толгойг керосин тосоор тослов. Тэгэхдээ томоотой зогсоож байлгах гэж Том Кляусын тухай ярьж өгөв. Тос түрхэж гүйцсэн хойно тэд бие биеэ танихгүй байгаа мэт бүлтийн зогсоцгоов.

	— Хазахгүй байна уу? гэж Диттег инээж асуухад

	— Үгүй, одоо хазахгүй байна гэж тэд гайхан хариулна.

	— За тэгвэл одоо гэрээдээ явцгаа!

	Хүүхдүүд түүний үгийг сонсоогүй юм шиг зэрэгцэн сууж:

	— Тэгээд цааш нь яриач дээ! гэж шалгаав.

	— Зүгээр, одоо явцгаа маргааш ярьж өгье.

	— Кляусын тухай юу?

	— Тийм ээ, бас өөрөө хаалга онгойлгож чаддаг. Перс гэдэг муурын тухай.

	Тэгэхээр аргагүй хүүхдүүд гэрийн зүг дуртай дургүй гэлдрэв.

	Дитте үхрээ хураагаад бутанд нууцхнаар цөөрмийн усанд орж эхлэв. Тэрээр бүлээхэн усанд доош харан хэвтээд сэлж явна гэж бодон хэвтэв. Тохой дээрээ өндийснөө дахин ус цацлуулан чийрэг бяцхан хөхөө газарт наан хэвтэв. Өнгөрсөн зуныг бодвол арьс нь төдий л хөрсөжсөнгүй. Дитте ногоон дээр суугаад биеэ угааж гарав.

	Дараа нь хувцсаа нөмрөөд даашинзаа нөхөж эхлэв. Цаасанд боосон зүү утас нь түүний хажууд хэвтэнэ. Үхэр нь тайван идшилнэ. Энэ завд нь л хувцсаа засаж сэлбэж болох юм. Дитте ганцаараа байгаадаа баяр хөөр болон суув.

	Ажилдаа махран дуу дуулж, хийж буй юм руугаа тонгойн оролдоно. Толгойд нь элдэв бодлын зах зух орж ирээд түдэлгүй мартагдана. Өтгөн зузаан хагаас газрын илч мэдэгдэх шиг. Дитте хамаг анхаарлаа хийж байгаадаа чиглүүлсэн тул, тэргээ замаар морин тэрэгтэй хүн яваа чимээг бүдэг бадаг сонсож байв. Хэн нэгэн хүн хар хурдаараа гүйж байх шиг санагдана. Гэвч босож харахаас залхууран сууна.

	Нэлээд оройхон Карл хүрч ирэв. Гэрт нь ямар нэгэн явдал учирсан бололтой.

	— Бас л нөгөөх чинь ирсэн! Хоёулаа шал согтуу байна гэж хэлээд Карл Диттегийн дэргэдэх ногоон дээр суув.

	Карл буруу харан сууна.

	— Тэгээд чи гэрээсээ зугтааж яваа юм уу? гэж Дитте түүнийг дооглон инээв. Карл ийм байдалд яаж гэртээ тогтож байдаг юм гэж Дитте гайхна.

	— Би явлаа шүү гэж ээжид хэлэхэд, «Яв, яв яах вэ» гэж байна. Өөрөө л болж байвал бусад хүн ч хамаагүй болжээ. Гэвч би одоо шийдсэн... өөрийнхөө юмыг боож цуглуулсан. Би, зөвхөн чамд л баяртай гэж хэлэх гэсэн юм гээд хэсэг дуугүй суув.

	— Чи намайг явчихлаа гэж өрөвдөхгүй юм уу? гэж түүний гэзгийг барьж хэлэв.

	Дитте толгойгоо шийдмэгээр сэгсрэв.

	— Үгүй! Яв, яв.

	Карл түүний амьдралыг төдий л гялайлгасангүй.

	— Би чамд муу байсан гэж үү? Хариулаач? гэж Карлын асуухад Дитте дув дуугүй байснаа:

	— Үгүй! гэж эцэст нь зөөлхөн хэлэв. Түүнийг огт зүгээр байтлаа загнуулж байхад нь хэчнээн удаа өмөөрч болох байсан боловч дуугүй өнгөрч байсныг нь бодоод нүднийх нь нулимс гүйлгэнэв.

	Карл ч гэсэн энэ тухай бодож байх ёстой.

	— Тийм ээ, би аймхай хулчгар байсан. Гэвч одоо тэгэхгүй. Одоо би зоригтой золбоотой эр хүн болохыг бодно гэж Карл дорой дуугаар хэлжээ.

	— Тийм ээ, чи одоо ёстой зовлон гэгчийг амсаж үзээд тэгж байгаа нь тэр гээд Дитте түүн рүү харав.

	Төрсөн гэрээ орхин явахын зовлонг Дитте мэдэх бөлгөө.

	Карл алсыг ширтэнэ.

	— Хамгийн муу юм юу вэ? гэвэл миний ээж... Бас тэгээд энэ амьтад хүмүүс хараад шивнэлдэнэ. Хүмүүс... бас муухай... ууртай! Гэвч тэгж ярих хэрэггүй л дээ... өөрийнхөө элгэн саданд сайн байх хэрэгтэй! гэж Карл гэнэт ухаарсан мэт хоолой нь торов.

	— Үүнээс болж санаагаа зовоогоод яах вэ дээ! Хүмүүс чалчвал чалчиж л байг. Хэрэв өөрөө л буруугүй гэж мэдвэл яаж ч байсан санаа зовох юу байх вэ. Хүн юу л гэж яривал яриг, хамгийн гол нь бурхандаа л үнэнч байх хэрэгтэй. Чи өөрөө тэгдэг шүү дээ гэж Дитте түүнийг зоригжуулав.

	Карл түүний мөрөн дээр толгойгоо тавьж, нүдээ анин суув.

	— Бурханд бясалгал үйлдэх гэдэг хэцүү ажил. Хэрэв бурхан бидний дотор бус, бидний дэргэд үзэгдвэл өөр хэрэг... гэж Карл амандаа үглэв.

	Карл түүний мөрийг аяархан илж байснаа гэнэт больж анхааран ширтэв. Дитте цамцаа сайн товчлоогүй байсан тул мөрнөөс нь мултран унав. Тэгэхэд бөгтөр нуруу нь ил гарчээ.

	— Энэ чинь юу вэ? гэж Карл түүний нуруун дээрээс гараа авалгүй асуув.

	— Тийм ээ, би багадаа дүү нараа үргэлж үүрч явсаар тийм болсон юм гээд ичингүйрэн царай нь улайж цамцаа яаран товчлох зуур: — Одоо гайгүй болоод байгаа юм гэж зөөлхөн нэмж хэлэв.

	— Чи ичих юмгүй. Би тийм амьтан биш гэж хэлээд Карл бослоо.

	Үгүй Дитте түүнээс айх ч үгүй, ичих ч үгүй байлаа. Гагцхүү түүнийг өрөвддөг байв. Гэвч нурууны бөгтөр нь бараг мэдэгдэхгүй болж байсан үед Карл түүнийг харсан нь эвгүй байлаа.

	Түүнээс хойш Дитте цэх зогсож, бусад охидын адил бөндгөр хөх, шулуун нуруутай байхыг хүсэх болжээ.

	Карлтай ярилцах үес «нүгэл» гэдэг үг Диттен сэтгэлд хоногшсон байв. «Хүний нүдэнд аятайхан харагдах гэж бодох нүгэл юм гэж үү?» гэж Дитте өөрөө өөрөөсөө асууна. Эцэг нь бол түүнийг хөөрхөн болж байна гэнэ.

	— За манай охин ч ёстой нүдэнд дулаахан хүүхэн болж байна даа! гэж Диттег гэртээ очих болгонд аав нь хэлдэг байв. Гэвч Дитте бусдын амнаас бас энэ үгийг сонсохыг хүснэ. Яриангүй хамгийн чухал нь сайхан сэтгэлтэй хүүхэн болох хэрэгтэй, гэхдээ бас аятайхан хүүхэн болох ч хэрэгтэй! гэж бодно.

	Мал хариулж байхдаа, Дитте элдвийг боддог байв. Нэг бодлоо орхиж нөгөө рүү яарах хэрэггүй цаг их байлаа. Усанд шумбах зуур өөрийгөө шинжиж эхлэв. Ийнхүү аажмаар өөрийгөө сонирхоно. Гэвч түүний биед бас л өө сэв их байгаа мэт санагдана.

	Өөрийн биеийг анхааран үзэхэд «би» хэмээх сэтгэлдээ улам ойртож. Тэр, өвдгөө дугуй байгааг ирээдүйн нөхөртөө сайн хандах тэмдэг гэж бодно. Ер нь хэнд ч муу санадаггүй болохоор тийм байх нь аргагүй юм. Гэвч түүнийг нь дахин батлах мэт болсонд бас баярлана. Дитте биеийнхээ хэсэг бүхнийг анхааран ажиж сэтгэл баясна. Худал хуурмаг царай гаргахад дургүй бөгөөд тэртэй тэргүй амьдралд бас сэтгэлийн зовлонгийн нэрмээс хэрэггүй билээ. Өөрийгөө бусадтай зүйрлэн бодвол хэнээс ч дутахгүй болох нь илт ажээ. Гэвч хүмүүс гагцхүү гадна талаас нь үнэлэх нь гомдолтой.

	Дитте өөрийн дотоод сэтгэлийг тольдон бүхийд баярлах бус харин заримдаа бүр гайхаж, айх ч сэтгэл төрөх бөлгөө.

	Нар, салхи түүнд гайхалтай хувирлыг илгээжээ. Дитте юм бүхэнд хөхөрмөөр санагдаж, хоолойд нь инээд оргилон, хэзээ ч гэсэн инээд алдахад бэлэн байдаг байв. Гэвч Диттед зөвхөн инээж хөхөрмөөр санагдаад зогссонгүй бие нь аажим хөгжин хувирч байгааг мэдрэв. Өдөр бүхэн өөрчлөгдөн бүхийг өөрөө ажиглав. Эр хүний гар түүний гэзгийг нэгэн удаа барьжээ. Түүнээс хойш гэзэг үсээ эвтэйхэн самнан засаж янзалж додомдох болов. Үс нь ч гарын аясыг даган улам ургаж эхлэх мэт.

	Дитте өсөж, том болсоор л байв. Шим шүүс нь нэг талаас нөгөө рүүгээ урсан өөрчлөгдөж байх шиг санагдана. Заримдаа гэнэт толгой нь эргэх ба өдөржин өөрийгөө шинжин суумаар үе ч байдаг болов. Ялангуяа түүний хөх нь түргэн томорч байгаад сэтгэл зовно. Тэрээр ахмад хүмүүсийн яриа тэдний ацан утгатай дохио үгсийг сонсож, одоо эр эм хоёрын хоорондын харьцааг өөр байдлаар бодох болов. Бямба гарагийн орой залуус хэн нэгнийхээ гадаа цуглан баян хуурын аяар бүжиглэнэ. Дитте ч зүрх сэтгэл догдлон өндөлзөж, тэр бүжигт очих сон гэж бодох болов. Заримдаа залуус түүнийг тэврэн авах явдал ч байв. Гэвч Дитте тэднээс хөндийрөх боловч урьдын адил зугтаадаггүй байв. Гэвч залуу хархүүгээс нэг л айх шиг болдог хэвээр байлаа.

	Эзэгтэйн байдал түүний сонирхлыг ихэд татна. Энэ хөдөө нутгийн хүдэр эмэгтэй өдрийн гэрлээс нуугдан үйлдэх... юм байдгийг ухаарч эхлэв. Олон жил нууцгай дарагдсан байдал илрэх болжээ. Синегийн үгээр бол Карен Баккегор «аюултай шилжилтийнхээ насанд» байгаа хүн байв. Энэхүү үг түүнийг олон талаар бодоход хүргэнэ. Эзэгтэйд ойртож түүний зэвүүн үнэрт өртөх бүр Диттегийн дотор эвгүй болж толгойтой үс нь босох шиг болно. Карен эзэгтэйн далдын ид шид нь Сине бусад зарц нар болон Карлыг эрхэндээ барих нь хүн бүхэнд гайхалтай байлаа. Хүмүүс шивэр авир ярилцан, гар хуруугаа дохилцож, харцанд нь сонирхох байдал илтэд тодорно. Тэднийг сонирхох нь өдөр бүр нэмэгдэж, заримдаа Диттед шал танихгүй хүмүүс хүртэл ойртон ирж элдвийг асуун шалгааж, дараа нь юу ч болоогүй юм шиг цаг агаар ярих явдал байх болжээ. Хүн бүхэн тэдний гацааг харуулдан сонирхож байгаа мэт Диттед санагдана.

	Хилэнт сүүдэр, түүнээс холуур тойрно. Хүн амьтан цугласан үед Довцгийн Гацааг дурсахад бүхний анхаарал түүнд шилжиж хүмүүс хайр дурлалаа олон талт байдлыг нэгжин нэхэх мэт хүүрнэлдэнэ. Урьд нууцгай байсан нууц бүхэн одоо ил болж байгаад хүмүүс нүд хужирлах мэт болно. Өнцөг булан бүхэнд ямар нэгэн нууц бүгсэн мэт. Энэ бүхнийг сонсон зогсох бүр агшин зуур галзуурмаар аймшигт байдал Диттегийн сэтгэлийг зовоох болов.

	Нэг өдөр үдийн хоолны өмнөхөн хашааны гадаа үнээ сааж байгаад босохдоо сууж байсан сандал дээрээ өөрийнхөө цус үлдсэнийг олж үзжээ. Дитте арай л ухаан алдсангүй. Амьдралын хамаг нууцыг тайлбарлан хэлэх эх түүнд байсангүй тул ингэх ёстой юм гэгчийг түүнд хэн ч урьд нь хэлсэнгүй. Гэтэл амьдрал өөрөө түүний өмнө хамаг нууцаа дэлгэн, амьдралын нууц бэлгэдэл болсон улаан цус түүний айсан нүдэнд элдвийг харагдуулах мэт болжээ. Шохой шиг цайж гуйвсаар хашаа руу гэлдрэв.

	Хаалган дээр Карл тааралдав. Тэгээд юу болсныг шалгаан асуусаар учрыг төсөөлж, инээмсэглэхэд Дитте тайтгарав. Карлын инээхийг бараг анх удаа ийнхүү харсан боловч түдэлгүй төв байдал үзүүлэв.

	— Чи битгий санаа зов. Энэ чинь чамайг хүүхэн болсныг харуулж байгаа юм гэж Карл хэлээд хацрыг нь илэв.

	Сэтгэлийг нь тайтгаруулсанд Дитте үнэхээр баярлав. Ийнхүү амьдралын нэгэн чухал нээлтийг чухамхүү Карл гэрчлэх болсонд бас сэтгэл таатай байв. Карл, Диттегийн хувьд эр хүн ч бус үргэлж түүний тусламж горьдон байдаг дорой нэгэн хүн тул энэ удаа ч түүнд зөвхөн тусламж үзүүлснээс цаашгүй байлаа. Тэдний хооронд найз нөхөд байхаас өөр харьцаа огт үгүй байв. Харин одоо Диттегийн хувьд хүнд хэцүү үед итгэж болох найзтай боллоо.

	
X : СЭРИНЕ БУЦАЖ ИРЭВ

	Дитте дөнгөж сая барлагийн дөрвөн хүүхдийг хооллож бүх юм ч ёсоор боллоо. Дитте идэх юмыг нь бяцхан хожуул дээр тавиад хүүхдүүдийг тойруулан суулгав. Хоол идэх үедээ ийш тийшээ огло үсрэхгүй тавтай идүүлж сургах хэрэгтэй шүү дээ. Гэвч ганц савнаас тэд хооллох тул бие биедээ атаархахгүй байхын аргагүй бөгөөд үүнийг нь болиулах нөхцөлгүй байлаа. Хүн бүхэн өөрийн хувийг аваад холхон очиж золбин гөлөг шиг идэхийг хүснэ. Иймээс Дитте бүгдийг тойруулан суулгаад нэг савнаас идүүлж үзжээ. Диттег эхлээд хэн нэгэнд нь хоол халбагадаж өгөхөд нөгөө гурав нь шуналтайяа ширтэнэ. Тэр өөрт оногдсоныг чамлан хүнийхийг илүү үзнэ. Дитте атаархах гэгчийг үзэж чадахгүй тул тэднийг өөр шигээ сургахаар шийдэв. Гэвч тэд цатгалан ч байлаа гэсэн бие биедээ атаархах тул «бурхан нүднээс өмнө гэдсийг цатгадаг» гэж хэлдэг эмээгийнх нь үг санагдана.

	— Поуль, Кристиан, Эльза, нар шиг ёстой сайн хүүхдүүд болцгоо! Тэд олсон юмаа үргэлж хуваадаг юм гэж Дитте сургана.

	Хүүхдүүд яваандаа түүний үгийг авчээ. Ах нь дүүгээ хөтлөн явж сурав. Юу ч гэсэн Диттегийн нүдэн дээр л лав тэгдэг болов.

	Дитте довцог дээр зогсоод тэднийг гэр өөдөө хэрхэн явж байгааг харна. Тэр урьдын адил хоорондоо хэрэлдэх боловч эргэж хараад болино. Дитте тэднийг харсаар буйг мэдмэгц дахин хөтлөлцөн явна.

	Дитте үүнийг үзээд инээж, хойноос нь дохин:

	— За, за би та нарыг харсаар л байна! гэж хашхирна. Дитте тэднийг харан элдвийг бодож зогстол замын тэртээгээс маш танил дуу гарчээ. Довцгийн тэртээд нүсэр том морь хөллөсөн тэрэгтэй хүн уруудаж явав. Зам цэвэрлэдэг шүүр мэт том хөлөө арай ядан зөөж тавьж яваа морь, хоёр тийшээ яйжганасан тэрэг чирч явлаа. Тэргэн дээр газар ширтсэн том хүдэр эр сууж, морио гуядаж ядна.

	Дитте баярласандаа болоод хөл нүцгэн тэр чигээрээ угтан гүйлээ. Ларс Петер түүний дууг сонсоод толгойгоо өлийн харав. 

	Том Кляус ч зогслоо.

	— Хүүе охин минь! Би хот орж... ээжийг чинь авах гэж явна! гэж Ларс Петер их төв байдлаар хэлжээ.

	— Та тэгээд буруу тийшээ явж байгаа юм биш үү! Ингэж явбал хот орохгүй шүү гэж Дитте цангинасан дуугаар хэлээд зам бүрийг мэддэг аавыгаа төөрсөн гэдэгт эргэлзэнэ. 

	— Тийм ээ, Том Кляус маань хот орж чадахгүй болов уу гэж бодно... хөөрхий минь дөч хүрлээ шүү дээ. Би эндээс солих унаа олдох болов уу гэж бодсон юм сан. Харин хэнээс гуйхаа мэдэхгүй байна. Энд миний таних амьтан ч бараг байхгүй. Танай эзэгтэйгээс гуйгаад ч нэмэргүй л байх даа? гэж Ларс Петер уйтгартай инээмсэглэв.

	Дитте ч гэсэн тэгж бодно. Карен Баккегор хэнийг ч гэсэн үзэн яддаг билээ.

	— Магадгүй эзэгтэй... Йоханнесыг бодоод унаа өгч магадгүй юм шүү.

	— Та Элст хавиас л унаа эрсэн нь дээр байх. Тэнд өгөх хүн олдох байлгүй гэж Дитте зөвлөв.

	— Нээрээ ч бидний явснаас хойш бидний тухай өөрөөр ярих болсон байх шүү. Хуучин нутагтаа очиж унаа гуйх минь ч яалаа даа... Чи үнэн үг хэлэх шиг боллоо. Хөөрхий муу морио л энэ хүртэл дэмий сажлуулж дээ.

	Үнэхээр Том Кляусыг сүүлийн удаа харснаас хойш их өөр болжээ. Зогсоогоороо толгой унжуулан унтана. Дитте ногоо зулгааж өгөхөд үнэртэх ч үгүй байлаа.

	— Хөөрхий минь, хоолоо ч зажилж чадахгүй болж байна. Одоо ч зовоолгүй шиг цааш харуулахаас сайн юмгүй болсон шиг байна аа гэж Ларс Петер хэлэв.

	Ларс Петер өнөөдөр дуу шуу цөөнтэй цаанаа л сэтгэл хөдөлсөн янзтай байв. Аргагүй Сэринег авчрах гэж яваа болохоор тэр биз ээ. Эцгийгээ яриа хөөрөөтэй болгох гэж Дитте том Кляусыг илнэ.

	— За тэгвэл буцаж Элст рүү явахаас биш яах вэ. Чи гэртээ очиж ээжтэйгээ уулзана биз дээ? гэж Ларс Петер мориныхоо амыг эргүүлэв.

	Дитте толгой дохив. Эцгийгээ ийм байдалтайг харсаар байгаад үүнээс өөрөөр хариулах арга байсангүй.

	— Танай эзэгтэй зовлонтой юм хийж байгаа хүн байна даа гэж морио хөдөлгөн эцэг нь хэлжээ.

	— Юу гэнэ ээ? гэж Дитте сонирхон асуугаад морины дэлээс барьж тэрэг даган алхав.

	— Тийм ээ, эзэгтэй чинь өөрийнхөө тухай хүртэл муухай цуу тарааж байдаг гэнэ шүү дээ. Тэртэй тэргүй муу нэртэй хүн. Харин чамтай яаж харьцаж байна даа? гэж эцэг нь асуув.

	Дитте төдий л их гомдол гаргахааргүй байв.

	— За, одоо үхэр лүүгээ гүйж үз. Малаа эзгүй орхисныг чинь хүн харах вий. Манай язгууртнууд ямар байдгийг чи мэдэхгүй биш. Сүүлд бид л буруутай болно шүү дээ гэж хэлээд эцэг нь Диттегийн гарыг зөөлхөн атгаад явахаар хөдлөв.

	Дитте дургүйхэн аавынхаа гарыг тавиад тал руу гүйх завсраа эргэн эргэн харж даллаж явсан боловч эцэг нь дахин бодол болж толгой гудайн явах тул юу ч харсангүй.

	Харин Дитте гэртээ харьж эхтэйгээ уулзах гэдэг бодол толгойд нь багтаж чадахгүй байв. Эхээсээ болж Дитте их гутамшгийг эдэлж, их нулимс урсгасан билээ. Уг нь Дитте тэр бүхнийг мартсан гэж боддог боловч сэтгэлд нь үлдсэн тунадас одоо сэргэн бодогдох ажээ. Гэмтэн эхээс нь болж хүн бүхэн тэднийг үзэн ядаж байсан билээ. Үгүй, Дитте эхийгээ ирнэ гэж гэрийн зүг тэмүүлэх сэтгэл төрсөнгүй.

	Харин эхийн тухай бодлоосоо салж чадахгүй боллоо. Урьд нь бол ажил төрөлдөө болоод мартчихдаг сан. Одоо огт мартаж болохгүй байв. Гэвч гэрээсээ үүрд зугтаана гэгч бас байж болохгүй мэт санагдана. Эх нь шоронгоос гарч гэртээ ирэн дахин эзэгнэх болно. Хүүхдүүдтэйгээ яаж харьцах бол, ахуй амьдралаа яаж хөтлөх бол? Энэ бүхэн Диттегийн сэтгэлийг зовоох ажээ.

	Дараа нь Дитте өөрөө ууртай, шударга бус байсан шиг бодол эргэлзэнэ. Энэ бодол, «нүгэл» гэж үргэлж ярьдаг Карлын ярианаас хойш орж иржээ. Урьд өмнө нь Дитте эхтэйгээ харьцах харьцааг энэ талаас нь огт боддоггүй байжээ. Эхийг нь авч ирэхээр сэтгэл хөөрөн яваа эцгээ санаж, Сэринегийн тухайд бололтой л бол хир халдаадаггүй эцгээ бодно. Дурсан бодож зүйрлэнэ. Үнэндээ Ларс Петер өөрийн биеэр хүнд хэрхэн харьцахыг үзүүлж байлаа. Эцгийнхээ уужим сэтгэлийн увдисыг анх удаа ойлгож Дитте өөрөө ичмээр өчүүхэн явцуу сэтгэлтэй мэт бодогдов. Сэринегээс болж эцэг нь хэчнээн зовлон эдлэв. Гэвч олон жил хүлээж, түүнийг эргэн ирэхэд хэзээ ч хаалга үүдээ нээн оруулахад бэлэн байдаг байв.

	Нэгэн удаа Дитте тэсэх аргагүй гэрээ санаад гэнэт эхэр татан уйлжээ. Ув улаан нүдлэн үдийн хоолон дээр ирэхэд нь 

	— Чи яагаа вэ? гэж Карл гайхан асуужээ.

	— Гэртээ нэг очих сон гэж бодох юм гэж Дитте үнэнээ хэлэв.

	— Тэгвэл үдээс хойш гэр өөдөө гүй л дээ. Би үнээгээ саая. Тэр байхгүй, хот явсан гэж Карл хэлэв.

	Карл, Кареныг ээж гэж хэлсэнгүй.

	Диттег гэртээ орж очиход Сэрине гал тогооны өрөөнд юм угааж байв. Сэрине урьд өмнө нь юм угааж үзээгүй юм шиг сэвхтэй, аймаар туранхай гараар арай ядан базаж байв. Хацар нь унжиж цайн, хар толботож хачин болсон үзэгдэнэ. Холын хүнийрхүү харцаар Диттег угтан хормогчиндоо гараа арчиж сунгав. «Аймхай амьтны гар» шиг Диттегийн дотор бодогдсоноо эхийгээ эгц харалгүй нойтон гарыг нь барив.

	Тэд өөд өөдөөсөө хөндөлдөн зогсож хэн юу гэж хэлэхээ мэдэхгүй зогсоно. Хэрэв эх нь нэг алхам ахисан бол Дитте эхийнхээ хүзүүгээр тэврэн уйлан хайлахад бэлэн байлаа. Гэвч Сэрине хөдөлсөнгүй.

	— Аав чинь хүүхдүүдтэйгээ завь зогсоол дээр байгаа гэж арай ядан аман дотроо дуугарав.

	Дитте ч гарах шалтаг олж тэдний хойноос явлаа.

	Ларс Петер завиныхаа ёроолыг цэвэрлэж байв. Дүү нар нь ойролцоо харж сууна. Эцэг нь завинаасаа гарч эрэг рүү ойртон ирэв.

	— Чи минь гэртээ ирсэн нь юутай сайн юм бэ. Баярлалаа охин минь! гэж догдлон хэлээд гараа сунгав.

	— Юу боллоо гэж тэр вэ? гэж хэлээд Дитте арай ядан нулимсаа барьж байв. Эцгийгээ ингэж уулзахад сэтгэл дотор нь тэр чигээрээ эргэчих шиг болжээ.

	— Үгүй, үгүй, энэ чинь чиний хувьд тун сайн хэрэг. Чи заавал ирэх биш байсан шүү дээ. Чи ирэхгүй ч байх бүрэн үндэстэй. Чи ээжтэйгээ уулзав уу? гэж эцэг нь асуув.

	Дитте толгой дохив. Дитте догдолсон сэтгэлээ барьж ядан хэрэв үг хэлсэн бол тэсэхгүй уйлмаар байлаа. Тэрээр нус нулимсаа гаргахыг бодсонгүй. Гагцхүү жижигхэн жаалууд... тэнэг охид л тэгдэг биз ээ.

	Ларс Петер модон ултай хүнд гутлаа тайлахаар хөндөл модон дээр суув. Брезент урт түрий нь өвдөгнөөс нь дээш гарсан байх тул түүнийг тайлна гэдэг бэрх ажээ.

	— Мөн ч бариухан болж дээ. Бас хөлийн судас бүдүүрээд... Хөгширч байгаа нь энэ юм уу, эсвэл над таарах ажил юм уу гэх зуур эцэг нь гутлаа аахилан тайлж байна.

	Бүгд гэр өөдөө явж байхдаа Ларс Петер 

	— За, ээж чинь ямар байна? гэж асуугаад, хариу хэлэхийг хүлээлгүй, — Ирсээр олигтой идээшиж чадаагүй л байгаа юм. Арга ч үгүй биз дээ. Хэчнээн жил хориотой суусан хүн. Ээж чинь лав чамайг үзээд баярласан байх даа, тийм үү? Магадгүй чи анхаараагүй ч байж мэднэ. Ээж чинь одоохондоо хэлэх үгээ олж ядаж байгаа юм. Бид бүхэнд хэчнээн хайртай болохыг би сайн мэдэж байна. Бурхан минь дахиад гэртээ ирсэн нь байна. Чи минь эелдэгхэн л байж үз... эжийд чинь хэрэгтэй шүү. Эндхийн хүмүүс бас л хүйтэн харьцдаг бололтой юм. Байсан газраа л байж байсан нь дээр байсан юм гэж боддог шиг байна. Тэгэхээр ядаж бид нар нь энэрэнгүй байж үзэх хэрэгтэй!.. гэж эцэг нь ярьж явав.

	Сэрине кофе чанаж байв. Ларс Петер түүнд нь талархал илэрхийлэв. Эцэг нь сайхан зантай байна. Сэрине тэдэнд үг дуу ч үгүй хүний хүн шиг үйлчилж бүртэлзэн холхино. Тэдний хооронд үл үзэгдэх хана хэрэм байгаа мэт ажээ. Хүүхдүүд нь бас дасаж амжаагүй бололтой, итгэлгүй нүдээр түүнийг харна. Эхийн нь байдал ч гэсэн гэв гэнэт шал өөр ертөнцөөс хүрч ирсэн мэт үзэгдэнэ. Эргэн тойронд нь юу ярьж байгааг сонсохгүй, харах ч үгүй байгаа мэт Диттед санагдав. Эх нь чухам юу бодож байгааг таахад бэрх байлаа.

	Дитте орой нь буцах ёстой байв. Ларс Петер түүнийг гаргаж өглөө.

	— Ээж чинь их өөр болсон байгаа биз, тийм үү? Чи юу гэж бодож байна? гэж замд явж байхдаа эцэг нь асуув.

	— Хачин ядарсан шиг байна шүү гэж Дитте шууд хариулахаас түдгэлзэн, эхийнхээ зүрхийг зөөлөрсөн гэдэгт итгэж ядан хэлжээ.

	— Тийм ээ, тэндхийн агаараас болж өвдөж байжээ. Гэхдээ зан нь их өөр болсон байна шүү. Ер харааж загнахаа больсон байна.

	— Эндхийн тухай юу ярьж байна? Гуанзны эзэн болон бусад хүмүүсийн тухай? Шаазгайн үүрийг худалдсан тухай?

	— Юу ярих вэ дээ. Үнэндээ юу ч яриагүй, өглөөнөөс орой болтол дув дуугүй л байх юм. Бид нартай нэг өрөөнд ч унтахгүй... хачин зожиг болж. Гэрээсээ гарна гэж огт үгүй. Хааяа үдэш орой л жаахан гарах юм. Миний бодоход тайван хичээнгүй... болсон шиг байх юм.

	— Айлын улсууд яаж байна? гэж Дитте зориглон асуув.

	— Айлын улс... Томчууд холоос хялавхийн... хүүхдүүд нь гүйж ирээд хаалгаар шагайна... Магадгүй томчууд ч явуулдаг байж болох юм. Хүүхдүүд тэгээд эхийг чинь хармагц чөтгөр шулам үзсэн мэт хашхиран зугтаах юм. Яриагүй ийм байдал түүнд хэцүү байлгүй яах вэ.

	— Духан дээрээ тамгатай юм болов уу гэж хүүхдүүд бодож байгаа байлгүй. Та нарыг хүн амьтан урихгүй байна уу? гэж асууж, Дитте бас тэгж боддог байснаа үзээд тамга байхгүй байхад нь гайхжээ.

	— Одоохондоо ч үгүй л байна. Мөд дасаж эхлэх дээрээ өөрсдөө орох биз. Зарим нэг нь орох гэдэг л байх. Гэсэн ч бас л шийдэж чадахгүй л байх шиг байна.

	Ларс Петер хэлсэн үгээ дэмжүүлэх гэсэн мэт Дитте рүү харлаа. Гэвч охин нь дуугарсангүй. Дуугүй байна гэгч зарим үед сэтгэлийг нэвт илэрхийлэх бөлгөө. Дитте ирээдүйнхээ тухай тун бүдэг бадагхан бодож байна.

	— Би ч гэсэн олигтой юм болохгүй байх гэж бодож байна. Тэгвэл: өөр тийшээ нүүдэг юм уу гэж бодно. Хорвоо уудам шүү дээ. Энд ер нь аятай байж болохгүй бололтой. Нүүлээ гээд бид юу хохирох билээ. Харин өөрийгөө тонуулчихсан маань гомдолтой байна. Дахин шинээр төвхнөхөд ч хэцүү л байх гэж эцэг нь ярилаа.

	— Хэрэв бид эндээс явбал та мөнгөө буцааж авахгүй гэж үү?

	— Юу буцаах! Гуанзны эзэн чинь гартаа нэг оруулсныг өгдөг хүн гэж үү? Өөрөө ч сандруу байгаа байх.

	— Гуанзны эзэн үү? Тэр чинь тийм их мөнгөтэй мөртөө юү?

	— Чи гайхаж байна уу?.. олон хүн гайхаад байгаа юм. Мань эр банкнаас их мөнгө зээлдчихсэн юм байх аа. Түүний бүх юм барьцаанд байгаа юм байх. Тэгээд ч зочид буудал барихгүй. Банк түүнд мөнгө өгөхгүй байгаа юм байх. Би уг нь бүгд өөрийнх нь хувийн юм гэж бодсон. Гэтэл биш юм гэнэ ээ. Төлөх хугацаа нь болохоор тун хэцүүдэх юм байх аа. Зургаан сард байх суух газаргүй болно гэж ярилцах юм. Тэгээд бүгдэд үсчиж байгаа.

	— Тэгвэл ямар баяр баясгалан байх вэ? Манай юмыг өгөхөд яадаг юм бэ?

	— Тийм ээ, амьдралдаа төдий их баяр хөөргүй байгаа байх. Ер нь тийм зантай хүн юм даа. Яг одоо май загас эрэг дагуу шанагаар утгаад авмаар ирж яваа цаг. Тэднийг далайгаас мөн сүргээрээ яваа махчин загас хөөж барьж иддэг юм. Харин махчин загасыг бас далайн гахай, далайн нохой хөөж иднэ. Манай энд ч гэсэн ийм л байдаг шиг байна. Гуанзны эзэн биднийг хөнөөж, бусад нь түүнийг ба тэр мэтийг бас хөнөөж байдаг байна. Мөн тэднийг нь бас хөнөөдөг хүн бий болов уу, мэдэх юм сан?

	— Яасан хачин юм бэ? гэж Дитте гайхна. Гуанзны эзний тухай тийм бодол толгойд нь ер орж ирээгүй явсан билээ.

	— Хачин юм шүү! Нэг чөтгөр, нөгөөгийнхөө хүзүүн дээр суугаад нэг нь нөгөөгөө гоочилж байдаг гэж үлгэрт гардаг шиг юм. Гагцхүү гуанзны эзэнд ч бас бусдын адил зовлонтой байдаг гэж сэтгэлээ амрааж, суухаас биш яах вэ. Ер нь тэгээд хорвоо дээр өчүүхэн боловч ямар нэгэн шударга ёс байдаг юм байна.

	
XI : ДИТТЕ КАРЛЫГ ТАЙТГАРУУЛАВ

	Диттег буцаж ирэхэд гацаанд зочид ирсэн байв. Карл, Диттег хүлээсэн байдалтай гадаа зогсож байлаа.

	Чи ирсэн нь сайн болж. Ээж... зочидтой ирсэн. Чамайг хэлсэнгүй явлаа гэж хачин их уурласан гэж Карл түгдчин ярив.

	— Би хэлсэн шүү дээ гэж Дитте гайхав.

	— Тэгж л бодож байна лээ. Арын хаалгаар хурдхан гал тогооны өрөөнд орж ажил хий. Чамайг анзаарахгүй ч байж мэднэ. Тэгэхгүй бол загнана шүү.

	Карл их догдолсон байв.

	— Чи намайг гэр өөд нь явуулсан гэж хэлэхгүй яагаа вэ! гэж Дитте асуув.

	— Би яагаад гэвэл зүрхэлж... гээд Карл маш донгио байдлаар хэл нь ээдрэв.

	Дитте шууд хашааны хаалгаар оржээ. Арын хаалгаар гэтэх юу байсан юм! Яадаг юм, загнавал ч загнаг! гэж боджээ.

	Сине бүр сандарчихсан байв.

	— Бурхан минь чи ирсэн нь сайн байна. Чи надад туслахгүй юу? Толгой эргэх шиг болно. Аз болж чи цагийн өмнө ирсэнгүй. Тэгсэн бол эзэгтэй чамайг арьсыг чинь хуулах байсан даа. Энэ муу нусгай Карл чамайг явуулсан гэж хэлээгүй биз гэж Сине асуув.

	— Энэ үү?.. гэж Дитте доод уруулаа хазан хөмхий зууснаа, — Хэрэв эзэгтэй намайг дэлсэх гэдэг юм бол модон шаахайгаараа өшиглөж орхих юм шүү! гэж хилэгнэв.

	— Бурхан минь, чи галзуурав уу! Эзэгтэй хөлийн шөрмөс нь хатуурчихсан, тэр судсыг нь өшиглөвөл цус нь садарна шүү!

	Сине үнэндээ энэ үгнээс айжээ.

	— Яадаг юм! Над ямар хамаа байх вэ! гэж Дитте гөжив.

	Дитте сав суулга угаах болов. Тэрээр эзэгтэйд уурлаж бас зодолдох ч санаатай гэнэ. Түүнийг хамгаалсангүй гэж Карлд уурлана. Сэринег тайван байлгасангүй гэж тосгоны хүүхдүүдэд уурлана. Нэг үгээр хэлбэл бүгдэд уурлажээ. Аяга саваа хагалахаас наахнуур шидэлж байна. Сине тайтгаруулах гэсэн боловч болсонгүй. Гэвч Дитте үгийг нь дуулсангүй, уруулаа хазжээ. Бага биедээ зохисон ааштай гээч! Очоод үз л дээ! Эцэст Сине түүнийг мөрнөөс нь хүчлэн барьж тайтгаруулав.

	— Би мөн ууртай, муухай ууртай! гэж Дитте хүлээв.

	— Надад ч гэсэн уурлах шалтаг их байдаг! Гал тогооны өрөөгөөр хөлхөж бүгд загнана шүү, золигууд чинь. Үнэндээ манай эзэгтэй ч бүр больжээ. Уул нь гэртээ л захирч загнах дуртай сан.

	Дитте Карлд хамгаас их уурлажээ. Карл орж ирэхгүй хашаан дотуур л холхин, энэ тэр юм шүүрэн хийх гэвч царай зүс нь даанч өрөвдмөөр болжээ. Түүнийг хүн хараагүй гэж бат итгэсэн үедээ гар зангидан цонх руу занаж байна. Ёстой л гар зангидмаар царайтай байна даа хөөрхий! Дитте түүнд ойртон очиж хүүхэн хүний банзал авах уу? гэж дооглох гэснээ болив.

	Эзэгтэй ч уур нь гараагүй бололтой. Тэрээр үсээ арзайлган адууны дэл шиг сэгсийлгэж, уурлаж, хацар нүүр нь ув улайчихсан гал тогооны өрөөнд орж ирэв. Түүний хойноос Йоханнес орж ирлээ. Ач гучаа дагуулмаар болсон хижээл авгай, түүнтэй маасганаж байх нь даанч зүй зохисгүй харагдана. Харваас нэлээд уучихсан бололтой. Эзэгтэй Диттег ч харсангүй.

	Араас нь хаалгаар Карл гарч ирэв. Тэрээр Диттег өөрийн зүг дуудаж:

	— Битгий өшиглөөрэй! Хэрэггүй! Би айж байна! гэж гонгинон үглэв.

	Карл харваас даанч өрөвдөлтэй тул Диттегийн уур гэнэт хулжив.

	— Үгүй, үгүй, тэгэхгүй! Санаа зовох юм байхгүй. Чи явж унт, нойрон дундаа бүгдийг мартана гэж Дитте хэлээд түүний гараас барив.

	Гэвч дахиад л золбин нохой шиг гэрэлтэй цонхон дээр холхиж үзэгдэв. Худаг руу усанд гүйж явахдаа Дитте түүн рүү харж сэтгэлийг нь засах үг хэлж явав. Бүр хувингаа тавиад ойртон очиж:

	— Явж унт л даа! гэж ятган хөтлөв.

	— Үгүй, чадахгүй нь. Улсын морийг хүлээж байгаад хөллөж өг гэж ээж хэлсэн гэж нулимсаа гүйлгэнүүлэн хариулав.

	— Яршиг! Өөрсдөө хөллөг! Чи ямар зарц биш!

	— Болохгүй... ээж уурлана... Би мөн ч аймхай турсага шүү! Ер зүрх зориггүй!

	Дитте түүнд одоо уурлахаа больсноо мэдэгдэж гарыг нь чанга атгаад гүйж одов.

	Арван нэгэн цагийн алдад Сине түүнийг явж унт гэжээ.

	— Чи өнөөдөр тэгж хол гүйгээд үхтлээ ядарсан байлгүй. Өглөө эрт боссон явж унт! гэж Сине хэлжээ.

	Дитте явахыг хүсээгүй боловч Сине түүнийг гаргаж өгөв.

	Үнэхээр Дитте тун их ядарч, арай л унахгүй гэлдэрнэ. Хэсэг зуур харанхуй саравчинд зогсон хашаанд холхиж яваа Карлын өрөвдөлтэй байдлыг ажиглав. ёстой л энэрэнгүй үг түүнд хэрэгтэй байв. Хэрэв түүний хойноос дагаж ороод орных нь ирмэг дээр сууж ярих гэвэл яана! Сэтгэл нь зовсон үед заримдаа Карл тайтгарах гэж тэгдэг байлаа. Гэвч Дитте өнөөдөр ярих чадалгүй дэндүү ядарчээ. Нойр нь сэргээд унтаж чадахгүй байх гэж зовно. Энэ удаа амиа бодох сэтгэл нь хөтөлж сэмхэн тойрч явсаар өрөөндөө оров.

	Ормогц хэсэг нүдээ аньж орныхоо ирмэг дээр сууж, энэ өдөр болсон догдлом зовлонт явдлыг ээлжлэн бодоход аяндаа ядран гуйвж байлаа... Тэгээд хувцсаа хурдхан тайлж орондоо оров. Сэрүүхэн хөнжилд ороод хамаг бүхнийг умартан зүүрмэглэх юутай сайхан. Уг нь Дитте орондоо орж аль сайн сайхан юмыг бодож байтал аяндаа зүүрмэглэж эхэлдэг байв.

	«Юу бодож байна, тэр чинь зүүдлэгдэнэ» гэж эмээ нь ярьдаг байв.

	Дитте сайхан зүүд зүүдлэн сэрэхэд өдрийн гэрэлд уусан өглөөний манан шиг замхарч байдаг ер бусын догдлом зүүд юугаа бодон бодон сэрэх дуртай билээ. Сүүлийн үед, эмээгийнх нь дуулдаг тэр ханхүү түүнийг авч тэртээ очих тухай олонтоо зүүдэлдэг байв. Өдөр нь ялангуяа Дитте мэт ядуу охинд ханхүү ой үл үзэгдэнэ. Харин шөнө нойронд нь ханхүү ирж эмээгээс нь Диттег гуйж байна. Зүүд нойр гэгч чамайг гэрэл гэгээ, тэнгэр өөд өргөн бүхнийг харуулах нь гайхалтай билээ.

	Нойрон дунд нь ч гэсэн ханхүүд Дитте таалагдахгүй байгаа мэт үзэгдэнэ.

	— Тийм ээ, харахад тийм боловч, түүний хамаг сайхан нь алтан зүрхэндээ байгаа юм!.. гэж эмээ нь хэлж байна.

	— Алт гэнэ ээ? Үзүүлээч! гэж ханхүү нүдээ том болгон асууна.

	Эмээ нь Диттегийн зүрхийг нээж харуулан:

	— Бид олон удаа харуулах дургүй. Зүрх нь нисэж магадгүй гэж хэлж байна.

	Хан хүү алтны үнийг мэдэх тул сэтгэл тэнийн Диттегийн гараас хөтлөн:

	 

	Өнчин охины өлгий дээр уйлсан юм шүү

	Нэг хоёр гурав! Нэг хоёр гурав! 

	Өрөвчхөн сэтгэлээр асраарай чи!

	Фаллерилле, Фаллерилле нэг хоёр гурав

	 

	гэж дуулав.

	Энэ чинь эмээгийн тухай дуу байна! гэж Дитте хэлээд түүний гарыг тавиулав. Энэ дуу түүнийг бүр залхаажээ.

	— Тийм биш ээ, гараа барьцгаа. Миний ч ээлж болно. Энэ дуу чинь бид хоёрын тухай дуу!.. гэж хэлээд эмээ нь тэр хоёрын гарыг дахин бариулав.

	Дитте харанхуйд баясан сэрээд нүдээ нээтэл түүний гарыг хэн нэгэн хүн барьж байна. Нэг хүн түүний орны хажууд суугаад нүүрийг нь тэмтэрч байна.

	— Карл чи юу? гэж Дитте айсан янзгүй харин баахан гайхан асуув.

	— Муусайн золигууд... нэг явж амарлаа! Бүгд согтоод хэрэлдэцгээсэн. Чи яаж унтаж байв аа, тэд надад бас морь хөллөж өглөө гэж хоёр крон өгөх гэнэ. Тэдний мөнгө надад ер хэрэггүй. Залилж авсан улсдаа эргүүлж өгвөл таарна гэж хэлтэл намайг золтой л зодсонгүй.

	— Аятайхан чаджээ! Болж, новшнуудыг! гэж Дитте инээв.

	Гэвч Карл инээх чадалгүй байв. Харанхуйд түүний гарыг барин дув дуугүй сууна. Түүний сэтгэлийг элдэв гунигт бодол эзэмдсэнийг Дитте ойлгов.

	— За дандаа нэг юм бодож сэтгэлээ зовоогоод яах вэ! Тэглээ гээд сайн болохгүй. Тэгж өөрийгөө зовоож яана вэ? гэж Дитте хэлэв.

	— Тэр тэднийг гаргаж ч өгөөгүй. Бодвол унатлаа уусан биз гэж тун хүнийрхүү холын байдлаар хэлэв.

	— Яагаад тэр вэ? гэж Дитте айн асуув.

	— Тэгэлгүй яах вэ. Тэдэнтэй адилхан уух юм чинь. Магадгүй эсвэл... гээд Карл толгойгоо Диттегийн цээжин дээр тавихад хамаг бие нь чичирнэ.

	Дитте гараа гаргаж Карлын толгойг илэн:

	— За боль доо! Эр хүн шиг бай л даа! гэж жижигхэн хүүхэд шиг энхрийлэн орондоо суух зай тавьж өгөн толгойг нь хөхөндөө наалдуулан тэврэв.

	— Одоо тайвшир. Тэд явчихсан юм бол одоо сэтгэлээ зовоогоод яах вэ гэж нэмж хэлжээ.

	Түүний зовлонд энэлсэн бяцхан зүрх нь Карлын чихэн дор лугшина.

	Тэгэн тэгсээр Карлыг тайтгаруулав. Тэд зэрэгцэн хэвтэж их л элэгсэг ярилцана. Тэгснээ хоёул хөнжлөө толгой дээгүүрээ нөмөрснөө гэнэт мэдэж инээцгээв! Ийнхүү инээсэн нь Карлын уйтгарыг бүр арилгав. Карл, Диттег гижигдэн бүр хөгжиж гарлаа.

	— Боль л доо, би хашхирна шүү гэж Дитте их төв хэлээд түүнийг үнсэв.

	Карл үнсүүлсэндээ болоод гэнэт дуугүй болов. Тэгснээ Диттег огцом тэвэрч аваад биедээ наалдууллаа. Дитте тавиулах гэсэн боловч, Карл тун чанга тэвэрсэн тул гэнэт хамаг бие нь сулран тэнхээ алдрав.

	— Чи намайг гомдоож байна шүү гээд Дитте гэнэт уйлжээ.

	
XII : АХАРХАН ЗУН

	Борооноор Дитте үхэр малаа талд орхиод өөрөө бутны ёроолд хоргодов. Цагаан манан татаж хонь үхэр нь харагдахгүй байсан боловч, майлж мөөрөх чимээг нь сонсон ийм борооноор хаа холдох вэ гэж бодож суув.

	Диттегийн хоргодож суусан бутны мөчир усан болор гялалзуулан байхыг үзвэл мал нь шал ус болсон байх. Хаашаа ч тонгойсон усан бороо шилбүүрдэнэ. Гэвч Дитте хөдлөхийг бодсонгүй нам жим сууж улам доош шигдэн газарт уусан шингэмээр санагдана. Мөчир, навчны үзүүр дээр бөнжгөнөсөн усан дусал Диттегийн сормуус дээр бас тогтжээ.

	Хааяа хүзүү рүү нь ус дуслахыг үзвэл навч, сормуусны хаанаас дусахыг үл мэднэ. Учрыг олох гэж Дитте мэрийсэн ч үгүй. Харин усан дусал аманд нь ороход хаанаас дуссаныг ойлгов. Дитте, бяцхан довцгийн хожуул дээр суусан тул банзал дороос нь нүцгэн хөл нь ногоон завсраар цухуйж, өсгий нь цайран хөөсөн байв. Хуруугаа амандаа үмхээд алсыг ширтэн огт хөдлөнгүй, нүдээ ч цавчихгүй сууна.

	Намагт хөрс намалзан хүний хөлийн чимээ гарлаа. Карл! Диттегийн сэтгэл эрхбиш сэргэн нулимс гүйлгэнэсэн нүдэнд нь ертөнцийн хамаг юмс хагарсан мэт үзэгдэнэ. Дитте толгойгоо өлийн Карлыг хүлээв. «Одоо намайг тэврээд үнсэх байх» гэж бодон хөдлөлгүй сууж байв.

	Гэтэл Карл чимээгүйхэн зэрэгцэн суув. Хэсэг дуугүй сууж байгаад Диттегийн гарыг ногоон дээр тэмтрэн барьжээ.

	— Чи надад уурлаагүй биз? гэж Карл асуув.

	Дитте толгой сэгсрэн, өөр зүг харж:

	— Чиний сэтгэлийн зовлон бол чиний буруугаас биш гэж хэлэхэд уруул нь чичрэв.

	Карл түүнийг эгцлэн харах гэсэн боловч нүдийг нь олж үзсэнгүй.

	— Би бүхэл шөнөжингөө миний нүглийг өршөө гэж бурханд мөргөсөн. Намайг өршөөх байх гэж Карл дорой дуугаар хэлжээ.

	— Нээрээ юу?

	Дитте түүний үгийг сонссон боловч ухаан санаанд нь хүрсэнгүй. Карл тэр бурхан сахиустайгаа яаж ч байсан түүнд хамаагүй байлаа.

	— Хэрэв чамайг шаардвал би ах нартаа үнэнээ хэлж болох юм.

	Дитте Карл руу эргэн харав. Түүний амьдралын итгэл гэрэл гэгээ нүүрэн дээр нь тодров,

	— Багш ах чинь ирэх нь үү?

	Тэр ахад нь бол Дитте ч гэсэн үнэнээ дуртай тоочих байлаа.

	Үгүй, Карл шашныхаа «ах» нарын тухай хэлжээ.

	Уухай. Энэ тухай яахаа өөрөө л мэддэг юм байгаа биз, Дитте ямар хамаа байх вэ.

	Тэгээд хэсэг дуугүй сууж байгаад Карл босож явахад Дитте уруу царайлан сэтгэл догдолж хоцров. Карл түүнийг үнссэн ч үгүй, гар барьсан ч үгүй... гэтэл тэд бие биедээ... олны ярьдгаар тэд нүгэл хилэнцээр аргагүй холбогдсон улс билээ. Карлыг одоо энэрэнгүй сэтгэл горьдсон хүүхэд гэж болохгүй тул түүнийг хүндэтгэн үнэлэх шинж чанарыг олох гэж Дитте мэрийнэ. Карл түүнийг эзэмдсэнийг Дитте мэдэрч байсан бөгөөд үүнийг хэзээ ч мартаж болохгүй тул, болж өнгөрсөн тэр явдлаа ямар нэгэн утга агуулга бүхий болгохын учир түүнд дурлах хэрэгтэй. Иймээс Карлыг хүндэтгэх бахархах, гайхах тэр эрхэм чанарыг түүнээс олж үзэхийг хичээнэ. Гэтэл Карл огт үл хайхран тэдний дунд юу ч болоогүй гагцхүү гутамшигтай муухай юм байсан мэт холдон явжээ. Дитте түүний хойноос гайхан ширтэв.

	Түүнээс хойш өдөр ч гэсэн бүрхэг болсон мэт санагдах болов. Хэдийгээр барлагийн хүүхдүүдтэй элдвийг хөөрөн, юу ч санаж бодохгүй байхыг хичээх авч, ямар нэгэн юм түүнийг мөрдөн хилэнт харцаа тулгаж байх шиг бодогдоно. Дитте инээх гэвч тэр нэгэн зүйл инээдийг нь сэглэн сэтгэлийг нь эзэмдэн авна. Түүнийг юу ч баярлуулсангүй, эргэн тойрон хар бараан юм шиг үзэгдэх тул сэтгэлийн зовлонгоо илчлэн хэн нэгэн хүний өмнө өвдөг сөгдөн нүглээ хүлээн наманчилмаар болдог байв. Сэтгэл нь тайтгарч урьдын байдалдаа ортол нэлээд хугацаа өнгөрчээ.

	Гэвч сэтгэлийн гажиг, төдий амар үл эдгэнэ. Дитте энэ тухай мал хариулж явахдаа, одоо ч гэсэн ойлгож байв. Дитте ойр дотно хүнээ дахин энэрэх болжээ. Уг нь бараг юу ч болоогүй билээ. Ийнхүү Дитте тайтгарснаас хойш түүний энэрэнгүй ивээл хайрыг хэн нэгэн хүнд үргэлж хэрэгтэй байгааг ойлгов. Диттегийн хамаг хүч чадал хүний амьдралыг хөнгөвчилж хүнд туслахын тулд зориулагдсан мэт санагдана. Дитте хүн бүхэнд өгөөмөр сэтгэлээр тусалж байх хэрэгтэй юм шиг бодно.

	Гэлээ ч гэсэн өөрөө бас жаахан хөхин хөгжихийг боджээ. Зуны дунд сарын нар Диттегийн сэтгэлээс хамаг хар толбо, гунигийг үлдэн хөөж, амьдарч баясахын дөлгөөн бахархлын дөлийг бадраана. Бямба гарагийн орой болгон загас агнуурын эрэг орчим юм уу талын нэгэн гацааны дэргэд хөгжим бүжигтэй үдэшлэг болдог байв. Дитте түүнээс хожигдохгүй очихыг боддог байлаа. Урьд Дитте жинхэнэ үдэшлэг дээр ер бүжиглэдэггүй байснаа одоо бол танил охидынхоо найз залуустай дажгүй бүжиглэдэг болов. Дитте хөгжмийн аяар нүдээ анин эргэж байх сайхан санагддаг байв.

	Гэвч Карлаас нуугдах нь хэцүү байлаа. Тэрээр гацааны хаа нэгтээ нуугдан хүлээж, түүнийг бүжигт явахыг хориглоно. Нүгэл хилэнц гэх зэрэг түүний элдвээр үглэхийг нь Дитте тоохгүй боловч салж явахад төвөгтэй байдаг байв. Тэгээд Дитте шууд гэрийн зүг явна. Карл түүнтэй ганц удаа боловч салхинд зугаалъя гэж хэлдэг бол ч яах вэ! Тосгон тийш эрэг даган явбал ер хүн амьтан тааралдахгүй. Гэвч Карлын сэтгэлд тийм бодол үл орно.

	Тиймээс гэртээ орж унтана гээд өөр замаар явахаас өөр аргагүй болдог байв. Нэг оройн үдэшлэг Карлын явдаг шашны «яриатай» давхацсан тул Дитте ихэд баярлажээ.

	Тун зовлонтой хүн юм! Диттегийн замд тохиолдсон хүмүүсийн хамгийн зовлонтой хүн Карл байлаа. Түүнд өөр үерхэх хүнгүй тул Диттег хардан ойр авч байхыг боддог байв. Диттег хаана байгааг Карл мэдэж байхыг хүсэх бөгөөд өөрийн зовлон жаргалыг хуваалцах гэж хүсдэг байжээ. Яг л эрх хүүхэд шиг Дитте рүү тэмүүлж хорвоо дээр түүний эх нь болсон мэт сэтгэл санааныхаа зовуурийг хөнгөвчлөх гэнэ. Гагцхүү Дитте л түүнийг сэргээж инээлгэж чадах байлаа. Дитте ийнхүү Карлыг өөрийнхөө эрхэнд орсонд бахархан түүнийг дураар нь эрхлүүлж, улам сэтгэлийг нь засаж байхыг бодно. Карл одоо түүний өрөөнд өдөр ч орж ирэхээс айж тойрохыг бодох болжээ. Гэвч заримдаа шөнө сэмхэн ирээд түүний хаалгыг тогшдог байлаа. Дитте хэдийгээр үхтэл ядарсан байх боловч босож хувцсаа эгэлдрэглэн хаалгаа тайлж өгнө.

	Миний энд их өвдөөд байна гэж Карл хоёр гараараа дагзаа барина.

	Тэгээд хоёул сэмхэн явсаар далайн эрэг дээр очиж том чулуун дээр суун, давлагаа сонсон ярилцана. Карл үг цөөнтэй тул ихэвчлэн Дитте л энэ тэр юм ярьж сууна. Карл түүний яриаг анхааран сонсож байснаа:

	— Чи дандаа хорвоогийн амгаланг эвдэх юм гэж сургах мэт хэлнэ.

	— Тэгвэл чи намайг амруул л даа! гэж Дитте гоморхон хэлээд тэд салцгаадаг байлаа.

	Нэгэн бямба гарагийн орой гацаанаас хагас цагийн газар орших буудлын хашаанд дурсгалын үдэшлэг болох байв. Цагаан шөнө2 аль хэдийн өнгөрч, найман сарын сүүлчээр шөнө нь харанхуй болж зуны баяр хөөртэй салах цаг ирж байжээ.

	Орой хоолны дараа Диттег явах боломж олгож, Сине оройн хамаг ажлыг өөрөө хийхээр үлдэв. Дитте огт өмсөөгүй хагас ноосон хувцсаа өмсөж, үсээ гөрөн цэнхэр туузаар ороож толгойгоо ороов. Тэрээр өнөөдөр бүхнээс гоё... бас том хүүхэн мэт харагдахыг хүсжээ! Карл тэр өдөр «яриандаа» явсан боловч Дитте аюулгүйг бодож тосгонд хүрэх талын зөргөөр явжээ. Сэтгэл нь хөдөлсөн тул дуу дуулав. Гагцхүү сэтгэлд нь ямар нэгэн хар сүүдэр өвдсөн шүд мэт үргэлж хөндүүрлэнэ. Гэвч оролдож сэдрээхгүй бол өвчин нь гайгүй байдаг мэт санагдана.

	Диттег ирэхэд үдэшлэг ид дундаа явж байв. Хөгжимчин ирээгүй тул хамтаар дуулан бүжихийн завсарт элдэв тоглоом явуулж байв. Тэнд настайвтар улс, нялх залуус, барлаг ажилч, худалдаачны хүүхдүүд бас тосгоны дархны газрын хэсэг залуус цуглажээ. Гацааны баячуудын хүүхэд тийм үдэшлэгт үзэгддэггүй байв.

	«Хараач, тэр хэн бэ?» гэдэг дууг бүгдээр тойрон дуулах болов. Дитте олны дунд орж дайралдсан хүний гараас барьсан нь хоёр залуу байжээ. Гэвч өнөөдөр Дитте айж ичсэнгүй, том хүн шиг байхыг боджээ. Тэрээр олны дунд чанга дуулан тойрч явах завсар түүнийг залуус сонгон урих болов уу гэж хүлээнэ. Зүрх нь лугшина. Залуус хэнийг олон урьж байна тэрээр амжилт олох нь ил байв. Зарим охидыг ер суух зав өгөхгүй дөнгөж шаахайныхаа уяаг уяж амжиж үзэгдэнэ.

	Диттег харин дор нь урьжээ. Магадгүй энэ ердийн тохиолдол ч байсан байж болох юм. Гэвч Дитте эргэж ирээд тойрон бүжигт орохдоо баярласнаас хацар нь ув улайсан байв. Энэ улаахан хацар оч мэт гялалзах нүд, баяр хөөр, итгэл, зориг нь түүнийг улам биеэ барихгүй хөгжөөж улам гоо үзэсгэлэнгээр гийгүүлнэ. Хэн бүхэн үүнийг харах байлаа! Өдий хүртэл төдий л хараанд өртдөггүй байсан доройдуухан охин шинэ дутам үзэгдэх болж гэнэт гоо үзэсгэлэнг илтгэн охидын дунд тэргүүлэхээр завдан залуу харчуул бүхэн түүнийг булаалдан урьж бүжиглээсэй хэмээн хүснэ.

	Дитте энэ оройн үдэшлэг дээр өөрийгөө хэт өргөөгүй байгаа даа? Гэвч Диттегийн өөрийн нь бодсоноор төдий л олон залуус түүнийг урихаар зүтгэсэнгүй байжээ. Гэлээ ч гуанзанд очиж кофе уухаар залуусын урьсан охидын дунд Дитте оржээ.

	Тэндээс дахин бүжиглэхээр гарч ирэхэд бүр харанхуй болсон байв. Гуанзны эзэн дэнлүү зоон бүжгийн талбайг гэрэлтүүлэв. Тэр оройжин Диттегийн дэргэд эргэлдсэн боловч огт бүжиглээгүй улаан хацартай залуу одоо зүрхэлсэн бололтой бүжиглэхээр урив. Ямар ч муу юм санахгүй тэвэрч байгаа түүний хүдэр халуун гар нялх хүүхэд шиг сүүн үнэр ханхалсан залуу амьсгаа нь Диттед таалагджээ. Гэвч тэр залуу бас ичингүйрсэн хэвээр байсан тул эв хавгүй бүжиглэхэд бусад нь инээлдэж байв.

	— За одоо больё доо гэж Дитте түүний хөдөлгөөнд бас инээд хүрч хэлэв.

	Гэвч тэр залуу салахыг бодсонгүй эргэлдэн, гэнэт түүнийг үнсээд өөрөө ч үүнээсээ айж эргэн тойрон хөхөрч байгаа олны дундуур зүсэн харанхуйд орж холдон гүйх нь сонсогдов... 

	Дитте элдэв хүн дагахаас болгоомжлон бүжиг дуусахаас өмнө, гэр өөдөө явав. Охидыг гэрт нь хүргэсэн хүн ямар нэгэн илүү эрхтэй байдаг байв. Иймээс Дитте ганцаараа явахыг хүсжээ. Нэлээд явж байгаад нөгөө улаан хацарт залуутай тааралдав. Түүнийг Могенс гэдэг шиг санагдана. Тэр залуу замын сувгаас гэнэт газар доороос гарах мэт угтжээ.

	— Өнөөдөр би чамайг хүргэж өгч болох уу? гэж нэлээд зовсон бололтой асуув.

	— Яагаад болохгүй яах вэ гэж Дитте хариулав.

	Дитте түүнээс айсангүй. Тэд хэсэг дуугүй явав. Уул нь тэр залуу ярих ёстой байсан боловч хажуу тийшээ харан үг дуугүй алхана. Диттегийн гараас тэр залуу барьсан ч татгалзамгүй байлаа.

	— Болно... болно биз дээ, би чамайг дараа бас хүргэж өгч?.. гэж арай гэж асуув.

	— Сайн мэдэхгүй л байна. Болох байлгүй дээ гэж Дитте төв байдлаар хариулжээ.

	— Би бусад хүмүүст энэ тухай хэлж... болох уу?

	— Үгүй!

	Дитте үүнд дургүй байсан тул:

	— Биднийг суух гэж байгаа гэж хов тарна гэж хэлэв.

	— Чи намайг үнсэхгүй юу?

	Дитте түүнийг зөөлхөн бодолхийлэн үнсэв. Тэгээд тэр хоёр гар гараасаа барилцан дуугүй явцгаав.

	Хашааны хаалган дээр очоод Дитте зогсож:

	— Сайхан нойрсоорой! гэхэд

	— Сайхан нойрсоорой! гэж залуу ч хэлэв.

	Тэд хэсэг чимээгүй гар гараасаа барилцан зогсож байгаад хүүхдийн гэнэн цагаан үнсэлтээр уруул нь нийлэв. Үнсэлт нь их удаан ёслолын байдалтай болох шиг болсон тул тэр хоёр зэрэг инээцгээв. Тэгээд Могенс эргэж гүйлээ. Дитте түүний хөлийн чимээг удтал сонсжээ. Нэлээд гүйгээд дуу аялах нь сонсогдов. Энэ нь Диттегийн сэтгэлд бас нийцжээ!

	Карл хаалганы дэргэдэх модны тайрдсан дээр суун түүнийг хүлээж байв. Дитте түүнийг хараагүй мэт шууд хаалга руугаа явав. Өнөөдөр түүний ярианаас зайлахыг боджээ. 

	Гэвч Карл түүнд ойртон ирж:

	— Чи тэгээд бүжигт оч оо шив дээ? гэж залхуутай асуув.

	Дитте хариулсангүй. Хаана юу хийж явах нь түүнд ямар хамаа байна? Тэгээд хаалганыхаа бариулаас барьж авав.

	— Би ч бас бүжигт очсон. Би тэнгэр өөд харахад, яруу алдрын тахилт ширээний хөлд элэн халих жигүүрт дагина үзэгдлээ. Хоёулаа эрэг рүү явах уу, би тухай ярьж өгье.

	Үгүй, Дитте хурдхан хэвтэхийг боджээ. Дитте ядарч, ер нь орой болсон байв.

	— Би чамд нүглийн үр хийсэн үү, чи над ганцхан үүнийг хэлж өгөөч? гэж Карл гонгинов.

	— Би нүгэлтэн биш ээ! Чи намайг амраагаад аль! Тэгэхгүй бол би ээжийг чинь дуудаж, хэлнэ шүү! гэж Дитте нулимсаа унаган газар дэвсэв.

	Карл хэсэг гайхан зогссоноо эргийн зүг гэлдрэв.

	Дитте орондоо ороод элдвийг бодон зовно. Ямар ч гэсэн ингэж байж болохгүй. Юу гэсэн үг вэ, ядаж бүжиглэж болохгүй гэдэг, арай дэндүү юм!..

	Дитте, Могенсын тухай бодов. Түүний товор товор алхаа нь чихэнд сонсогдоно. Кристиантай адил мэт санагдана. Дүү нь ч гэсэн тайван явж чадахгүй үргэлж үсчиж гүйдэг ^билээ.

	
XIII : ЗҮРХ

	Карлыг духан дээрээ үрчлээтэй төрсөн гэж ярьдаг байв. «Хачин хувь тавилантай, зовлонт удам судартай амьтан» гэж хүмүүс хэлэлцэнэ.

	Үнэхээр гацааг нөмөрсөн хараал хов живийн амьд сүүдэр мэт санагдана. Гэвч гэрээсээ явсан бусад хоёр ах нь жирийн улс байлаа. Харин гацаанд үлдсэн буюу удтал байсан нэг нь уур хилэнд нэрмэгджээ. Заримдаа удам судрын муу зан өөрийнхнөө тойрч хүний хүнд нөлөөлөх нь бий. Синег аваад үзсэн ч тэнэглэхгүй байна гэж үү? Эв эрүүл цэвэрхэн харин ч эр хүн харахаар тахлаас айх мэт зугтаана. Энэ чинь юу гэсэн үг вэ? Түүнд ойртсон ямар ч эрийн нүдийг хужирлах гоо үзэсгэлэн төгөлдөр байж, хадгаламжийн дэвтрээс өөр юм бодохгүй явж болдог байна уу!.. Расмус Рюттерийн тухайд ч ярих юмгүй, энд ирсээр ямар олиггүй амьтан болсныг улс бэлхнээ мэднэ. Дитте ч гэсэн энэ өвчнөөс тойрч чадсангүй бололтой. Заримдаа шөнөөр тосгонд хагас дутуу ухаантай гүйн ирж түүний хойноос хүн хөөсөн мэт хаалга нүднэ. Яав, юу болов гээд асуухад хариулах юмгүй зогсож байна. Тэгээд л бод л доо!

	Довцгийн Гацаанд хуучин хэвшил нь үеэс үед дамжин амьдралынх нь мөч бүхэнд хэт зууралдсан ажгуу. Тэнд хэзээ ч ул сууриар нь онгилон цэвэрлэж, шинэчлэх явдал болсонгүй. Шинэ цус солин өөр гаднын улстай гэрлэх явдлаар дутагдсангүй. Бүр холын улс хүртэл гэр бүлийн үүрэнд суурьших нь байжээ. Гэвч Довцгийн Гацааныхан айл гэрийн ариун холбоог хэзээ ч үл үнэлдэг байв. Томхон өөрчлөлт огт болсонгүй. Гацаа нь хуучин хэвээр үлдэж, юу ч солигддоггүй байлаа. Хуучин түүх, урьдын дурлалын хууч яриа, хуучин алдаа нь үеэс үед уламжлан шинэ баримт сэлтээр баяждаг байв. Байшингийн хана хүртэл түүгээр нэвчиж, ор дэрний хэрэгсэл нь аль хэдийнээс үе дамжин хүндэрч, зэвхий даажээ. Гагцхүү гал түймэр л гайхамшгийг үзүүлж магадгүй. Хэд хэдэн эзэн нь бас гацаагаа нүүлгэхийг бодсон авч бүтээгүй ажээ. Энэ гацаанд гал түймэр ч гарсангүй. Тэнд урьдын өнгө, урьдын агаар, урьдын микробоор хордсон орчин, амьдралын дагуу улам бараантан нэлмийнэ. Өвчин эмгэг, мөнгөний гачигдал, муу явдал бүхэн нь гацааны иж бүрэн түүхийг цогцлол бүрдүүлнэм. Карены шүүгээнд байгаа 1756 оны мөнгөн сав суулга ор дэрнийх нь сүрьеэ өвчний нян зэрэг нь эндхийн агаарыг угаадасны нүхнээс цэвэргүй болгох бөлгөө. Эндхийн хүмүүс урьдын үеийн өмхөрсөн эдлэн дээр ажиллан амьдарч түүнээс өөрийн идэш тэжээл үхлийг уудлан олох ажээ. Зардасны хүч хөлс, гэмт үйлээр тэжээгдсэн газрын хөрсөн дээр, хүн оршуулгын газар дээр л амьдрал цэцэглэнэ.

	Дитте энэхүү гунигт орчныг мэдэрч байв. Түүний төрсөн гэр нь азаар энэ бүхнээс ангид бөгөөд урьдын гунигт явдлаас хол хөндий яргачны халуун амь гагцхүү ирээдүйн төлөө бодном. Энэ нь тэдний хувь заяаны элдэв хувирлыг үл хэрэгсвэл онцгой шинэ амьдралын илчээр төөнөж ирээдүйн агаараар амьсгалуулах бөлгөө. Яргачных урьд өмнө хэнээс ч өв горилоогүй тул амьдралд амархан дасжээ. Тэднийхэн хэн боловч өнгөрсөн явдалд цэг тавьж гагцхүү урьдах ирээдүйгээ харах сайхан заншил нэгэнт тогтсон байжээ. Ларс Петерийн бодлоор бол хуучин өвчний шарх сорвийг сэдрээж ухаж төнхөх нь тэнэг хэрэг байв. Муурын хулгайлсан туулайг авч шарахдаа юуны түрүүн сүүлийг нь таслан хаядаг цыгануудын адил байх нь дээр байлаа.

	Дитте өдөр тутмын зовлон зүдүүрийг зоригтой даван туулах боловч хүн бүхнийг нэрмэсэн гунигт харанхуй түүнийг юунаас ч илүү шаналгана. Карл хэрхэн байж яддагийн учрыг ойлгож байв. Заримдаа ятгаж, заримдаа илж таалж байгаад Карлыг тэр шаналлаас аварч болдог байлаа. Үргэлж дарамт болж байдаг сэтгэлийн зовлон нь эцэстээ түүнийг өчүүхэн юмнаас ч хүртэл ихэд уурлан уцаарлахад хүргэх болж, энэ үед нь түүнийг тайтгаруулна гэгч тороор ус зөөхийн адил байлаа. Түүний сэтгэлийг засах гэгч дэмий хэрэг байв.

	Гэвч Дитте Карлыг зоргод нь хаяж чадахгүй болов. Түүний тухай бодож, санаа тавихгүй байхын аргагүй байв. Диттегийн өрөвчхөн зүрх үүнийг зөвшөөрчээ. Хөхөө шувууны дэгдээхэй бяцхан ангаахайн үүрийг эзлэн тэдэнд хойд эхийн ам харах болгодог лугаа адил өчүүхэн жижиг улсад амьдрал дээрэлхүү. Өөрийн нь оролцоогүйгээр бий болсон хорвоогийн хамаг хүнд хүчрийг арга буюу Дитте тэвчин үүрэхээс өөр замгүй байжээ. Хэрэв Карл жижигхэн хүүхэд байсан бол гар дээрээ аваад тоглож, хэлж, ярьж инээлгэж элдвийг бодохыг нь мартуулах сан.

	Ийнхүү Дитте түүний төлөө арга буюу удтал тэмцэн шаналж, өөрийнхөө сэтгэлд тэрхүү гунигийн сүүдрийг суулгахад хүрчээ. Тэртээд болж өнгөрсөн тэр нэгэн дурсгалт шөнөөс хойш хайрлах энхрийлэх өчүүхэн ч шинж тэмдэг цухалзсангүй. Карл зүгээр л уруу царайлан, түүнийг мөрдөн бүхий аймшигт гунигийн харанхуйгаас зугтааж Диттегээс аврал эрэхээр ирдэг байв. Энэ үед Дитте анх удаа тэврэн тайтгаруулсан шигээ аргадахаас өөр замыг үл мэднэ. Хажууд нь амьд хүн нөгчиж байхад өөрийгөө бодох, болгоомжлох санаа огт байсангүй! Намрын нэгэн шөнө Карл түүний өрөөнд бас дахин хүрч ирэв. Яг энэ шөнө Дитте тосгон руу гүйж очоод ямар нэгэн айлын үүд нүдсэн билээ.

	Дитте нэн хүнд байв. Тэд нууцгай сэтгэлтэй болсон ч юм биш дээ. Зүгээр өөрөө даван туулшгүй зүйлд л өртөгдөх болов. Өөрөө дөнгөж хөл дээрээ тэнцэж ядан байж Карлыг бүүвэйлэх хэрэгтэй болжээ.

	Өдөр нь Дитте мананд төөрсөн мэт гуниглан гэлдэрч, уршгийг бодохуй дор бяцхан сэтгэл нь харанхуйлна. Хэрэв энэ тухай чин сэтгэлийн яриа үүсгэвэл Карл өөрийгөө буруутан болгож байж ядан гингэнэх нь зовлонтой. Дараа нь Дитте түүнийг тайтгаруулах гэж явдал болно. Яая гэх бил ээ!

	Ганц биеэр энэхүү зовлон гунигийг үүрч давахгүй, хэн нэгэн хүнд хэлж хөнгөвчилмөөр санагдана. Сэрине эхдээ хэлэх бодол толгойд нь огт орсонгүй, эцэг нь тэртэй тэргүй зовж яваа амьтан бас тэгээд эр хүн. Харин эзэгтэйд хэлбэл?.. Хэрэв хэн нэгэн том хүнд учир явдлыг уудлан хэлэхгүй бол Дитте даван туулахгүй юм шиг бодогдоно. Гэвч Карлд энэ тухай ихэд дотночлон тайлбарлахад тэр нь ухаангүй айж, нүд нь орой дээрээ гарав.

	— Чи юунд эхээсээ айсан юм? Энэ бүхэн чинь эхээс чинь л болж байна шүү дээ! Шууд очоод амьдралаа өөрчлөх хэрэгтэй гэж хэлье... Тэгэхгүй бол чи бид хоёрыг үрэх нь байна гэж Дитте ятгана.

	— Саравчинд очоод дүүжилж үхсэн дээр! гэж Карл сүрдүүлнэ. 

	Хэдэн өдөр Карл, Диттегээс тойрон үг ч дуугарахгүй, андгайлсан юм шиг амаа жимийн явлаа. Гэвч гуйж наманчилсан харцаар ширтэхийг Дитте ойлгож улам дуугүй байв. Түүнээс өөр хэнд ч очиж сэтгэлийнхээ зовлонг хөнгөвчлөхгүй хүн гэж бодох тутам Дитте түүнийг өрөвдөнө.

	Иймэрхүү байдлаар намар, өвөл бараг өнгөрлөө. Энэ нь Диттегийн хувьд энэлж зовсон амьдралын нэг зурвас байв. Баярлаж хөөрөх юм ховор байлаа. Гагцхүү эзэгтэйн хуримд бэлдэх ажил нэмэгдэв. Сайн санаатны үг ээлийг огт сонсолгүй эзэгтэй Карен Баккегор Йоханнестай суухаар шийджээ. Карл урьдын адил нэн их уурлаж бухимдсан боловч Дитте харин хүүхэд шиг баярлав. Хавар таван сард хуримлах ёстой байлаа. 

	Дитте ёстой хурим гэгчийг үзээгүй байжээ!

	— Нэгэнт ийм болсноос хойш чи ч гэсэн баярлах хэрэгтэй шүү дээ гэж Дитте өөрөө баярласныг цагаатгах гэж Карлыг ятгана.

	Дитте бараг арван долоо хүрчээ. Амьдралын нь эхний энэ арван долоон нас Диттед жил бүр гунигт дурсамж үлдээсэн аж. Хар бага наснаас нялх дүү нараа асарч хүмүүжүүлэн эхийг нь орложээ. Төрсөн гэрээ орхин одох цагтаа том хүний хийх ажлыг бие даан үүрч сурчээ. Бурхны ивээлээр тэр бүхэн ард хоцорсон нь юутай.

	Гэвч тийм биш ажээ. Өөрийн дүү нараа дөнгөж хөлд оруулмагц бас дахин хүүхэд асрах хувь зохиолтой байжээ. Энэ удаа өөрийн үрийг асрах ээлж ойртжээ. Түүний шаналсан зүрхэн дор урьд урьдын ачлалаас өвөрмөц ачийг горилсон эд эс бүрэлдэн тогтсон ажгуу. Бусад хүмүүс өөрөөс нь урьд гадарлаж түүнийг хачирхан хардаг болжээ. Дитте учир олохгүй нялх хүүхэд мэт хэрэг явдлыг ойлгохгүй байжээ. Сине түүнд юу ч хэлэхгүй уйтгартай харцаар ширтэн санаа алдаж, ажлыг нь хөнгөвчлөхийг хичээх үед Дитте сая төсөөлж эхлэв. Түүний өрөвчхөн сэтгэлд хоргодож тайтгарлыг эрж байсан тэр хүн нь энэрэлгүй гомдоож бас тэгээд зогссонгүй хүүхэдтэй болгосон хэмээх гунигт үнэнийг олон зүйл гэрчлэх ажээ.

	Нэг өдөр гал тогооны өрөөнд юм хийж байх үес түүний гэдэс дотор тун аягүй болжээ. Сине духыг нь гараараа түшив. Диттегийн хамаг бие нь хоёр хэсэг болон тасчих шиг санагджээ.

	— Хөөрхий минь! Чи тэр зуны бүжигт цөөхөн ч очсон болоосой. Дэндүү болохгүй гүйгээд байсан юм. Би бүр зовоод байсан гэж Сине хэлэв.

	— Энэ ч түүнээс биш ээ гэж Дитте хүйтэн хөлсөө духан дээрээ бас дээд уруулдаа бурзайлган нулимс мэлтэлзүүлэн хариулжээ.

	— Тийм дээ, надад ямар хамаа байх вэ. Одоо олигтойхон хөдөлж ажиллаад эзэнтэйд мэдэгдэхгүйг бодож үз,

	Хөөрхий, энэ бүжиг үү!.. Хэрэв ийм болтлоо бүжиглэсэн бол бас яах вэ! Тийм үгийг дуулсан хэр нь болохгүй бүжигт гүйсээр байгаад гингэнэх хүүхнүүдийг дуулсан билээ. Хэрэв хүүхэдтэй болохыг мэдсэн бол үнэхээр бүжиглээд олдог байж. 

	Түүнийг төрөхдөө зовохгүй гэж эмээ нь ярьдаг байв.

	Сэтгэл санаа нь эргэж хургав. Хүн бүхэн түүнээс нүд салгахгүй ширтэн зэвүүцэн харж байх шиг санагдана. Дитте хичээн Карлтай аминчлан ярихыг хүсэвч тэр нь зугтаагаад тун хавьтахгүй болжээ. Хэрэв түүнийг өрөвдсөн үг дуулбал уйлмаар болно. Гэвч хэн ч түүнд нүүр өгөхгүй ажээ... Хэрэв энэ тухай мэдвэл... Гэрийнхэн нь яах бол?.. Эцэг нь?

	Нэг өдөр Сине амьсгаадан гүйсээр ирж:

	— Чамайг эзэгтэй дуудаж байна! гэж хэлжээ.

	Дитте өөрөө харин айсангүй одоо уяа нь тайлагдаж учраа олно гэж боджээ.

	Карен Баккегор цэвэрхэн өрөөнд ширээний ард суугаад шүүгчийн үүрэг гүйцэтгэх гэж байгаа бололтой. Хар алчуур боож, гартаа ном барьжээ. Түүний ард Карл зогсон Диттег гуйсан янзаар харж байна.

	Гэвч Дитте эхнээс нь эцсийг хүртэл бүх үнэнийг нэгийн нэггүй ярьжээ. Хэдийгээр муу нэртэй боловч эзэгтэй Карен үнэн шударгаар шийдэхэд дуртай хүн байв. Иймээс Дитте арга буюу Карлыг өрөвдсөндөө тэр хүн... түүнийг хэлтрүүлэх биз гэж горьджээ.

	Гэвч Карен Баккегорын шударга сэтгэл энэ удаа эс тооцогдов. Магадгүй өөрөө гэм буруутайн учир бас хүүгээ өмөөрч хамаг бурууг Диттед хүлээлгэн загнаж гарав.

	— Би чамайг гэртээ суулгаж, тэжээж, хувцаслаж өргөөд харин эцэст баярлалаа гэхийн оронд гутамшигт зовлон авчирдаг байна аа! Хэрэв би чамайг өрөвдөөгүй сэн бол зөвхөн гэрээсээ хөөгөөд зогсохгүй хуулийн газар мэдэгдмээр байна. Чи энэ хууль номыг хар гэж Карен барлаг зардасны тухай хуулийг зааж өндөр дуугаар зүйл ангийг тоочин өгүүлсэн нь:

	— Чи эзэн хүний ураг төрөлтэй сээтгэнэсэн тул зургаадугаар зүйл, Чи эзэн хүний гэрийнхнээс уруу татан завхайрсан тул арван хоёрдугаар зүйл. Эцэст чи эр нөхөргүй боловч бие жирэмсэн болсон тул - арван гуравдугаар зүйл. Ийнхүү чи хууль ёсыг гурвантаа зөрчсөн тул чамайг яасан ч болохоор байна. Өөрийнхөө новшийг аваад тонил! Хурдан! гэжээ.

	Дитте нулимсаа ч дусаасангүй гөлрөн сонсов. Эзэгтэй гартаа хууль барьж Диттег шүүн буруутгасан, гэвч үнэнийг гуйвуулжээ. Эзэгтэй учир нь олдохгүй бантан хутгасан үг хэлсэн боловч зарц ядуус хэзээд буруутай хэмээсэн эцгийн үг санагдав. Эзэгтэй Диттег гэрээсээ хөөхөд Дитте гэмгүй тунгалаг нүдээрээ Карлыг харлаа. Карл ганц ч үг хэлэхгүй юм гэж үү? Гэвч Карл эхдээ наалдан түүнийг ганц гэмтэн мэтээр харж байв. Тэгээд арга буюу Дитте өрөөндөө гэлдрэн ирж новшоо цуглуулав.

	Карен Баккегор хүүгийнхээ үгийг буцах вий гэж сэрэмжилсэн мэт Диттен хойноос очиж, явахыг яаруулав.

	Дитте юмаа боогоод гартаа барьж гарахыг завдтал Карен Баккегор хөнжлийн сэжүүрээс өргөж, сониучхан ширтэн:

	— Чи энд нүгэл хийсэн үү? гэж зэвүүн асуув.

	 

	 

	Дитте харсан зүгтээ бодсон санасан ч юмгүй, хүсэл сэтгэл нь унтарсан мэт эргэн тойрон хов хоосон цэл хүйтэнд гэлдэрч явна. Гэртээ л очиж болохгүй... гэсэн ганц бодол орж ирэв. Ямар ч байсан очихгүй.

	Хаврын эхэн үе байв. Газар дэлхий бүрэн гэсэж амжаагүй боловч өнгөн хөрс нь зөөлөрсөн байлаа. Дитте гэлдэрсэн болж шавар шавхайд зууралдан явсаар талд хүрсэн байв.

	Мал хариулах зуур үүрээ барьж байсан «арлуудын» эргэн тойрон устай байсан тул тойрч явах болжээ. Шаахайд нь ус орж шалчигнан, хамраас нь ус гоожиж нулимсгүй уйлж явжээ. «Үүрнүүд» нь хүйтэн эзгүй бөгөөд буг сөөг өндийгөөгүй ажээ. Түүний тоглож цуглуулж байсан юмс нь хэвээрээ байна. Дитте эргэж гэлдэрсээр үргэлж хөлөө хормой дороо хийн суудаг байсан довцог дээр тарав.

	Дитте харанхуй ус руу ширтэн суухдаа загас жараахай хөөцөлдөн байхыг үзэж, амиа хорлож үхсэн эмэгтэйн тухай яриаг дурсан бодож байв. Усанд хүйтэн болов уу гэж бодоход жихүүцэх шиг болжээ. Амьдралд байж боломгүй атугай ч сэтгэл догдлуулмаар тэр яриа түүнд чихэнд жингэнэн дуулдах шиг санагдана. Тийм зовлонд нэрвэгдсэн хүүхнүүдийн тухай олон дуу байдаг байв. Дитте ч бас тэр дуунаас мэддэг ажээ. Гэвч одоо гуниг бүхнийг нь ойлгожээ. Тэднийг үхсэн хойно нь олж хэвлийдээ хүүхэдтэй чигээр нь оршуулдаг байсан гэдэг. Ингэж л төгсдөг байж дээ... Хүүхдээ өлгийдөх юмгүй оршуулагдсан гуанзны эзний эхнэр бас бодогдов. Гэвч өлгий хучлагагүй үлдсэн тэрхүү бяцхан амьтад нь яасан зовлонтой билээ гэж улам ч өрөвдөх сэтгэл төрнө... Диттегийн зүрх цусаар дүүрсэн мэт. Гэнэт айн уснаас холдож, талаар тэнэв.

	Талд түүнийг хэн нэгэн хүн дуудав. Хартал Карл байлаа. Карл түүний хойноос ирэн хашхирч, даллаж яваа харагдана. Дитте зогтусан харснаа түүнээс учир зүггүй зугтаав.

	— Би чамтай ярих хэрэг байна! Би чамтай ярих хэрэг байна! гэж хашхирч гуйсаар айсуй.

	Дитте түүний хөлийн чимээг ардаа сонсох тусам улам хурдлан гүйв. Нойтон хормой нь шилбийг нь ороолгоно. Дитте тал дундуур гүйсээр Расмус Рюттерийн гэрийн гадуур гарахад хүүхдүүд нь гайхан харж байв. Гүйн гүйсээр загасчны тосгон ордог их зам хүрч тэнд эрэг орчим нуугдаад харанхуй болмогц тосгонд орж очив. Завь зогсоолын газар хүнтэй таарахгүйг хичээн араараа ухарч явав. Түүнийг харсан хүн бүхэн учрыг нь мэдэх юм шиг санагдана.

	Ларс Петер нөхөдтэйгөө хамт завин дээрээ ажиллаж байв. Тэд хэн нэг нь юм ярихад эцэг нь хүнгэнэн инээж байна... Дитте золтой л хашхирсангүй.

	Дитте хөмөрсөн завины дэргэд нуугдан эцгээ хүлээв. Тун удах шиг санагджээ. Загасчид ажлаа дууссан боловч ярилцсан хэвээр байв. Дитте хүйтэнд дааран арай л уйлсангүй, энэ хүмүүс элдэв юм ярьж ингэж дэмий суух гэж хэмээн гайхан бодно.

	Ларс Петер арай гэж тэднээс салж гэрийн зүг явав. Дитте өндийгөөд:

	— Аав аа!.. гэж шивнэв.

	— Золиг чамайг, энэ чинь чи юу? Яагаад энд яваа юм? гэж зөөлхөн асуув.

	Дитте харанхуйд үл мэдэг найган үг дуугүй зогсоно.

	Эцэг нь түүнийг тэврэн барьж аваад, хамаг хувцас нь норчихсон царай нь цайсан байхыг ажиглаад:

	— Охин минь чи өвд өө юу? Яачхав аа, охин минь? гэж асуужээ.

	Дитте буруу харав. 

	Энэ үед эцэг нь гэнэт ухаарав.

	— Гэр өөдөө явъя, гэр өөдөө явъя... ээжид чинь очъё!.. гэж хэлээд охиныхоо гараас барьж хөтлөв.

	Эцгийнх нь хоолой зангирав. Хүдэр том эцэг нь ийнхүү биеэ барьж үл чадан байхыг Дитте анх удаа үзжээ... Энэхүү тасалдсан дуу нь охины зүрхийг зүсэв. Ингэж, өөрийн зовлонт байдлын гунигийг Дитте сая л ойлгожээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

